
Ön söz

Azərbaycan Respublikasında işgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə milli preventiv mexanizm (MPM) qismində fəaliyyət göstərmək üçün təsisatın müəyyən edilməsi hüquqi dövlət quruculuğu prosesinin davamı olmuş, insan hüquqlarının daha yüksək səviyyədə təmin olunmasına xidmət etmişdir. Ratifikasiya edilmiş müvafiq sənədin tələblərinin ölkədaxili normalarda təsbit edilməsi bu sahədə ilkin təcrübə və potensiala malik Azərbaycan Respublikasının İnsan Hüquqları üzrə Müvəkkili (Ombudsman) təsisatının (Müvəkkil) MPM kimi səlahiyyətləndirilməsi ilə nəticələnmişdir. Maddi-texniki baza ilə əlaqədar meydana çıxan çətinliklərin 2012-ci ildə aradan qaldırılması 2013-cü ildə MPM-in işinin daha yüksək səviyyədə qurulmasını təmin etmiş və xarici ölkələrin analoji təsisatları arasında nümunəvi qurum kimi tanınması üçün zəmin yaratmışdır.

Müvəkkilin fəaliyyət dövrü ərzində digər dövlət qurumları, vətəndaş cəmiyyəti təsisatları, kütləvi-informasiya vasitələri, eləcə də beynəlxalq təşkilatlar, xarici ölkələrin Müvəkkilləri ilə qurduğu qarşılıqlı əməkdaşlıq münasibətləri, MPM qismində fəaliyyətinin də uğurunu ilk günlərdən təmin etmiş, konstruktiv dialoqların, zəruri dəstəyin, faydalı təlimlərin və təcrübə mübadilələrinin təşkilini mümkün etmişdir.

Azərbaycan MPM-i fəaliyyət dövrü ərzində ölkədə işgəncələrin qarşısının alınması işinin qanunvericilik və təşkilati baxımdan daha da təkmilləşdirilməsinə verdiyi töhfələrə görə həm ölkə ictimaiyyəti, həm də aidiyyəti ixtisaslaşmış təşkilatlar qarşısında özünəməxsus nüfuz qazana bilmişdir.

Hazırkı hesabat Azərbaycan MPM-nin 2013-cü il ərzində həyata keçirdiyi fəaliyyəti əhatə etməklə görülmüş işlər, preventiv başçəkmələr zamanı aşkar olunmuş hallar, verilmiş təklif və tövsiyələr və onların icrası vəziyyəti, eləcə də MPM-in digər fəaliyyət istiqamətləri üzrə tədbirləri işıqlandırır, aparılan təhlillər nəticəsində irəli sürülən təklif və tövsiyələri ehtiva edir.

Hesabatla əlaqədar göndəriləcək təkliflərə görə əvvəlcədən təşəkkür edirik.

Professor Elmira SÜLEYMANOVA

Azərbaycan Respublikasının
İnsan Hüquqları üzrə Müvəkkili
(Ombudsman)

Mətndə istifadə olunmuş anlayışlar və ixtisarlar

Azadlıqdan məhrum etmə – şəxsin hər hansı məhkəmə, inzibati və ya digər orqanın qərarı ilə həbsdə saxlanılmasının və ya azadlıqdan məhrum edilməsinin, yaxud öz iradəsi ilə tərk etmə hüququ olmadan dövlət yaxud özəl saxlanma yerinə yerləşdirilməsinin istənilən forması

Azadlıqdan məhrum edilmiş şəxs – barəsində azadlıqdan məhrum etmə tətbiq edilmiş şəxs

Azadlıqdan məhrum etmə yeri – şəxsin öz iradəsi ilə tərk etmə hüququ olmadan saxlanıldığı və ya saxlanıla bildiyi istənilən yer

Altkomitə – Birləşmiş Millətlər Təşkilatının İşgəncələr Əleyhinə Komitəsinin İşgəncələrin və digər qəddar, qeyri-insani, yaxud ləyaqəti alçaldan rəftar və ya cəzaların qarşısının alınması üzrə alt komitəsi

Aparat – Azərbaycan Respublikasının İnsan Hüquqları üzrə Müvəkkilinin (Ombudsmanın) Aparatı

ATƏT – Avropada Təhlükəsizlik və Əməkdaşlıq Təşkilatı

Avropa Komitəsi – İşgəncənin və digər qeyri-insani, yaxud ləyaqəti alçaldan rəftar və ya cəzanın qarşısının alınması üzrə Avropa Komitəsi

BMT – Birləşmiş Millətlər Təşkilatı

CÇM – cəzaçəkmə müəssisəsi

CİM – Azərbaycan Respublikasının Cəzaların İcrası Məcəlləsi

CM – Azərbaycan Respublikasının Cinayət Məcəlləsi

DİQ – Azərbaycan Respublikasının Ədliyyə Nazirliyinin Kollegiyasının 2011-ci il 29 dekabr tarixli 7-N nömrəli Qərarı ilə təsdiq edilmiş “Cəzaçəkmə müəssisələrinin Daxili İntizam Qaydaları”

DİN – Azərbaycan Respublikasının Daxili İşlər Nazirliyi

ƏƏSMN – Azərbaycan Respublikasının Əmək və Əhalinin Sosial Müdafiəsi Nazirliyi

ƏN – Azərbaycan Respublikasının Ədliyyə Nazirliyi

FP – “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiya”nın Fakültativ Protokolu

HP – Azərbaycan Respublikasının Hərbi Prokurorluğu

İİV – İnsanın İmmunçatışmazlığı Virusu

İşgəncə – işgəncə və digər qəddar, qeyri-insani, yaxud ləyaqəti alçaldan rəftar və ya cəza

KİV – kütləvi informasiya vasitələri

Konstitusiya Qanunu – “Azərbaycan Respublikasının İnsan Hüquqları üzrə Müvəkkili (Ombudsman) haqqında” Azərbaycan Respublikasının Konstitusiya Qanunu

Konvensiya – BMT-nin “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiyası

QİÇS – Qazanılmış İmmunçatışmazlığı Sindromu

MM – Azərbaycan Respublikası Ədliyyə Nazirliyi Penitensiar Xidmətinin Müalicə müəssisəsi

MN – Azərbaycan Respublikasının Müdafiə Nazirliyi

MPQ – Azərbaycan Respublikasının İnsan Hüquqları üzrə Müvəkkilinin (Ombudsmanın) Aparatında İşgəncələrin qarşısının alınması üzrə Milli Preventiv Qrup

MPM – BMT-nin “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiya”sının Fakültativ Protokolunda nəzərdə tutulmuş milli preventiv mexanizm

MSY – müvəqqəti saxlama yeri

MTCM – Azərbaycan Respublikası Ədliyyə Nazirliyi Penitensiar Xidmətinin məntəqə tipli cəzaçəkmə müəssisəsi

MTN – Azərbaycan Respublikasının Milli Təhlükəsizlik Nazirliyi

Müvəkkil – Azərbaycan Respublikasının İnsan Hüquqları üzrə Müvəkkili (Ombudsman)

PB –polis bölməsi

PX – Azərbaycan Respublikası Ədliyyə Nazirliyinin Penitensiar Xidməti

RPİ – rayon polis idarəsi

RPŞ – rayon polis şöbəsi

SN – Azərbaycan Respublikasının Səhiyyə Nazirliyi

Şöbə – Azərbaycan Respublikasının İnsan Hüquqları üzrə Müvəkkilinin (Ombudsmanın) Aparatının İşgəncələrin qarşısının alınması şöbəsi

ŞPŞ – şəhər polis şöbəsi

TN – Azərbaycan Respublikasının Təhsil Nazirliyi

TSH – Tibb-sanitar hissəsi

BÖLMƏ 1.
MPM-in MANDATI VƏ FƏALİYYƏTİ

1.1. FP-nin tələbləri və milli qanunvericilik

FP
-nin əsas tələbi işgəncələrin qarşısının alınması məqsədi ilə azadlıqdan məhrumetmə yerlərinə
 müstəqil beynəlxalq və milli orqanlar tərəfindən müntəzəm başçəkmələrin həyata keçirilməsi sisteminin yaradılmasından ibarətdir. FP konstruktiv dialoqun vacibliyini vurğulayır və tənzimlənən münasibətlərə reaksiyaya əsaslanan münasibət deyil, preventiv – qarşısını alma münasibətinin göstərilməsini təsbit edir. FP-nin innovativliyi, həmçinin onun hər hansı yeni hüquq və ya standartı, yaxud pozulmuş hüquqların bərpasını deyil, mövcud standartın, işgəncəyə məruz qalmamaq hüququnun pozulmasının qarşısının alınmasını əks etdirməsində təzahür edir.

İşgəncələrin qarşısının alınmasının ən əlverişli üsulu kimi, bütün azadlıqdan məhrumetmə yerlərində saxlanılan şəxslərlə rəftar və saxlanma şəraitinin monitorinqi məqsədi ilə müstəqil və müntəzəm başçəkmələr sisteminin yaradılması sözü gedən sənədin ehtiva etdiyi əsas ideyadır. FP-yə əsasən, preventiv mandata malik olan beynəlxalq və milli qurumlar yaradılır – Altkomitə və MPM-lər. Beynəlxalq səviyyədə yaradılmış Altkomitə BMT-nin İşgəncələr Əleyhinə Komitəsinin alt komitəsi olmaqla, BMT-nin yeni nəsil saziş qurumudur.

FP-nin 17-ci maddəsinin tələblərinə görə hər bir iştirakçı dövlət tərəfindən protokolun qüvvəyə minməsindən və ya onun ratifikasiyasından, yaxud ona qoşulmasından sonra bir ildən gec olmayaraq dəstəklənməli, təyin və ya təsis edilməli olan MPM azadlıqdan məhrumetmə yerlərində saxlanılan şəxslərlə rəftar və saxlanma şəraitinin milli səviyyədə müntəzəm monitorinqini aparan qurumdur. MPM-lərin mandatı ən azı aşağıdakıları əhatə edir:

- azadlıqdan məhrum edilmiş şəxslərlə rəftarla bağlı məsələyə müntəzəm olaraq baxılması;

- BMT-nin müvafiq normaları nəzərə alınmaqla azadlıqdan məhrum edilmiş şəxslərlə rəftarın və onların saxlanma şəraitinin yaxşılaşdırılması məqsədi ilə müvafiq qurumlara tövsiyələrin təqdim edilməsi və işgəncələrin qarşısının alınması;

- qüvvədə olan qanunvericilik aktlarına və qanun layihələrinə dair təklif və qeydlərin təqdim edilməsi.

Göstərilən mandatın uğurla həyata keçirilməsi üçün, MPM-lərin yaradılması zamanı onların funksional müstəqilliyinin, habelə işçi heyətinin müstəqilliyinin təmin olunması ilkin şərtdir.

FP həmçinin MPM-lərin aşağıdakı əsas hüquqlarını təsbit edir:

- azadlıqdan məhrum edilmiş şəxslərin sayı, onlarla rəftar, habelə onların həbsdə saxlanma şəraiti haqqında, həmçinin azadlıqdan məhrum etmə yerlərinin sayı və yerləşdiyi yer haqqında istənilən məlumatı əldə etmək;

- bütün azadlıqdan məhrum etmə yerlərinə buraxılmaq;

- azadlıqdan məhrum edilmiş şəxslərlə və ya müvafiq məlumat verə biləcək istənilən şəxslə fərdi söhbətlər aparmaq;

- baş çəkmək niyyətində olduqları yerləri və söhbət etmək niyyətində olduqları şəxsləri maneəsiz seçmək;

- Altkomitə ilə əlaqələr qurmaq, ona məlumat ötürmək və onunla görüşmək.

FP Azərbaycan Respublikası tərəfindən 15 sentyabr 2005-ci il tarixdə imzalanmış, 02 dekabr 2008-ci il tarixli qanunla ratifikasiya edilmişdir.
 Sözü gedən qanunun dərcindən – 15 yanvar 2009-cu il tarixdən FP Azərbaycan Respublikasına münasibətdə qüvvəyə minmişdir. Həmin tarixdə həmçinin Azərbaycan Respublikası Prezidentinin Sərəncamı
 ilə MPM‑in funksiyalarının Müvəkkil tərəfindən həyata keçirildiyi müəyyən edilmişdir.

Müvəkkilin öz fəaliyyətində işgəncələrlə mübarizə və qarşısının alınması, preventiv tədbirlərin təşkili, eləcə də maarifləndirmə işlərinin aparılması məsələlərinə xüsusi diqqət göstərməsi MPM-in fəaliyyəti üçün baza rolunda çıxış etməklə yanaşı, bu təsisatın müstəqil, qərəzsiz, “Paris prinsipləri”nə əsasən “A” statusuna malik  milli insan hüquqları institutu olması faktı da həlledici amillərdən biri olmuşdur.

Yeni və kifayət qədər məsuliyyətli vəzifələr fonunda fəaliyyətin daha səmərəli və keyfiyyətli təşkili zərurəti Müvəkkilin mandatının, eləcə də işçi heyətinin səlahiyyət dairəsinin genişləndirilməsini şərtləndirmişdir. Konstitusiya Qanununa edilən əlavə və dəyişikliklərlə
 Müvəkkilin səlahiyyət dairəsi, eləcə də müstəqilliyi FP-də MPM-lər üçün nəzərdə tutulmuş tələblərə cavab verən səviyyəyə çatdırılmış, həmçinin Müvəkkilin MPM qismində fəaliyyətinin həyata keçirilməsi məqsədi ilə Aparatda şəffaf prosedurlar əsasında MPQ yaradılması, onun üzvlərinə dair tələblər, habelə onların hüquqları və toxunulmazlığının təminatları kimi məsələlər təsbit edilmişdir.

Konstitusiya Qanununa əsasən, Müvəkkilin və MPQ-nin istənilən vaxt, maneəsiz və əvvəlcədən xəbərdarlıq etmədən polis bölmələrinə, müvəqqəti saxlama yerlərinə, istintaq təcridxanalarına, CÇM-lərə, qarnizon hauptvaxtlarına, psixiatriya müəssisələrinə və saxlanılan şəxslərin öz iradəsi ilə tərk edə bilmədiyi digər yerlərə daxil olmaq; saxlanılan şəxslərlə, habelə müvafiq məlumatı verə biləcək istənilən digər şəxslə təkbətək və ya zəruri hesab etdiyi halda mütəxəssisin və ya tərcüməçinin iştirakı ilə görüşmək və söhbət etmək; saxlanılan şəxslərin saxlanılmasının qanuniliyini təsdiq edən, eləcə də həmin şəxslərlə rəftara və onların saxlanma şəraitinə aid olan bütün sənədlərlə tanış olmaq və surətlərini almaq; akt tərtib etmək, həyata keçirdiyi tədbirlərin gedişini və nəticələrini protokollaşdırmaq hüququ vardır.
 Müvəkkilin, həmçinin səlahiyyətli dövlət orqanlarına müvafiq tövsiyələr vermək və həmin tövsiyələrə müəyyən edilmiş müddətdə cavablar almaq hüququ adı çəkilən qanunda təsbit edilmişdir.

Qeyd etmək lazımdır ki, ötən illərdə Müvəkkilin MPM qismində fəaliyyətinin yüksək səviyyədə təşkili üçün digər qanunvericilik aktları da təkmilləşdirilmişdir. Belə ki, Müvəkkil və MPQ-nin yuxarıda göstərilən səlahiyyətləri barədə qeydlər müvafiq qaydada əlaqədar normativ hüquqi aktlarda təsbit edilmişdir.

Həmçinin qeyd etmək lazımdır ki, məhkumların MPQ-yə ünvanlanmış təklif, ərizə və şikayətləri senzuradan keçirilmir və bir gündən gec olmayaraq aidiyyəti üzrə göndərilir.
 Şəxsi hesabında vəsait olmayan məhkumların MPQ-yə ünvanlanmış müraciətləri CÇM-lərin vəsaiti hesabına göndərilir.

1.2. Təşkilati məsələlər

Hazırda MPM-in funksiyaları 2012-ci ildə müvafiq maliyyə vəsaiti ayrıldıqdan
 sonra Aparatda yaradılmış
 İşgəncələrin qarşısının alınması şöbəsi tərəfindən həyata keçirilir. On ştat vahidindən ibarət olan Şöbənin strukturuna 2 sektor daxildir:

- Başçəkmələr sektoru

- Hüquqi təhlil və hesabatlar sektoru.

Şöbənin əməkdaşları MPQ-nin üzvüdürlər.

İşində insan və vətəndaş hüquqlarına və azadlıqlarına hörmət, aşkarlıq, şəffaflıq, qanunun aliliyi, ədalət, qərəzsizlik, humanistlik və konfidensiallıq kimi prinsipləri rəhbər tutan
 Şöbənin əsas fəaliyyət istiqamətləri aşağıdakılardır:

- Müvəkkilin MPM qismində fəaliyyətini təşkil etmək;

- İşgəncələrin qarşısının alınması işinin inkişafını təmin etmək;

- İşgəncələrin qarşısının alınması işini təşviq etmək.

1.3. Fəaliyyət istiqamətləri

Azərbaycan MPM-nin fəaliyyəti aşağıdakı dörd əsas istiqamət üzrə həyata keçirilən tədbirlərdən ibarətdir:

- Preventiv başçəkmələr – saxlanılan şəxslərin öz iradəsi ilə tərk edə bilmədiyi yerlərə mütəmadi olaraq, plan üzrə və ya plandankənar, əvvəlcədən xəbərdarlıq edilmədən baş çəkilməsi;

- Hüquqi təhlil – həyata keçirilən fəaliyyətin, eləcə də bu fəaliyyətlə əlaqədar toplanmış məlumatların, həmçinin aidiyyəti üzrə daxil olmuş təklif və tövsiyələrin, mövcud, yaxud layihədə olan qanunvericilik aktlarının nəzəri-təcrübi təhlili, əldə olunmuş nəticələrin ümumiləşdirilməsi və müvafiq təkliflərin hazırlanması;

- Hüquqi maarifləndirmə – işgəncələrin qarşısının alınması işinin təşviqi məqsədi ilə Aparatın əməkdaşları, MPQ üzvləri, saxlanılan şəxslərin öz iradəsi ilə tərk edə bilmədiyi yerlərin işçiləri, eləcə də belə yerlərdə saxlanılan şəxslər, habelə aidiyyəti təhsil müəssisələri və akademiyaların tələbə-müdavimləri üçün hüquqi maarifləndirmə tədbirlərinin təşkil olunması, müvafiq əyani vəsaitlərin hazırlanıb paylanılması;

- İctimaiyyətlə əlaqələr və beynəlxalq əməkdaşlıq – yerli, regional və beynəlxalq təşkilatlarla, həmçinin xarici ölkə MPM-ləri ilə informasiya mübadiləsinin aparılmasının, həyata keçirilən tədbirlərdə qarşılıqlı iştirakın, həmçinin birgə tədbirlərin təşkilinin təmin olunması, habelə MPM-in fəaliyyətinin KİV-də işıqlandırılmasının təşkili.

Göstərilənlərlə yanaşı, həmçinin qeyd olunmalıdır ki, MPM-in fəaliyyəti Müvəkkilin şikayətlərə baxmaq mandatı ilə sıx əlaqələndirilmişdir. Belə ki, Aparata daxil olmuş müraciətlərin araşdırılması zamanı toplanmış məlumatlar, o cümlədən şikayətlərin qurumlar və müəssisələr üzrə xüsusi çəkisi preventiv başçəkmələrin planlaşdırılması və həyata keçirilməsi zamanı yönəldici vasitə qismində istifadə olunmuşdur.

Sadalanan istiqamətlər üzrə Müvəkkilin fəaliyyətinin nəticələri, əldə olunmuş uğurlar, irəli sürülən təklif və tövsiyələr onun xüsusi hesabatlarında əks etdirilir. Ötən illərin hesabatları ATƏT-in Bakı Ofisinin dəstəyi ilə tərcümə olunaraq Azərbaycan və İngilis dillərində nəşr etdirilmiş və paylanılmışdır. İndiyədək hazırlanmış hesabatlarda qanunvericiliyin təkmilləşdirilməsi, eləcə də təşkilati problemlərin həllinə yönəlmiş 100-dən çox təklif və tövsiyə öz əksini tapmışdır.

BÖLMƏ 2.
PREVENTİV BAŞÇƏKMƏLƏR

2.1. Preventiv başçəkmələrin təşkili

Məlum olduğu kimi, azadlıqdan məhrum edilmiş
 şəxslərin saxlanıldığı yerlərə mütəmadi başçəkmələrin həyata keçirilməsi milli preventiv mexanizmlərin fəaliyyətinin əsas istiqamətidir. Azərbaycan MPM-i də onun üzərinə qoyulan vəzifələrin yerinə yetirilməsi istiqamətində prioritetləri müəyyən edərkən Fakültativ Protokolun məqsədlərini nəzərə alır.
 Başçəkmələr tabeliyində azadlıqdan məhrum etmə yerləri olan orqanlara ünvanlanmış sorğular əsasında hazırlanmış siyahı üzrə müəssələrdə aparılır. Zərurət yarandıqda müvafiq orqanlarla dəqiqləşdirmələr aparılaraq həmin siyahılar ilin sonunda yenilənir.

MPQ-nin bütün preventiv başçəkmələri əvvəlcədən xəbərdarlq etmədən həyata keçirilir və bu başçəkmələri plan üzrə başçəkmələr və plandankənar başçəkmələr olmaqla iki qrupa bölmək olar.

2.1.1. Plan üzrə başçəkmələr

Plan üzrə başçəkmələr Müvəkkil tərəfindən təsdiq olunan illik plan əsasında həyata keçirilir. İllik planın layihəsi hər ilin sonunda növbəti il üçün MPQ üzvlərinin iştirakı ilə keçirilən toplantıda müzakirə olunur, qəbul edilmiş plan təsdiq olunmaq üçün Müvəkkilə təqdim edilir. Planın açıqlanmaması başçəkmələrin effektivliyi baxımından çox əhəmiyyətlidir. Bu səbəbdən onun məxfiliyi MPQ tərəfindən təmin olunur.

Bu və ya digər müəssisənin plana hansı ardıcıllıqla daxil edilməsi, həmçinin müəssisəyə təkrar başçəkmələrin təyin edilməsi həmin müəssisənin rejiminin xüsusiyyəti, ötən illərdə şərait və rəftarla əlaqədar qeydə alınmış hallar, ərazi uyğunluğu, eləcə də Müvəkkilin ünvanına daxil olmuş şikayətlərin təhlili nəticəsində MPQ-yə verilmiş məlumatlar kimi amillər nəzərə alınmaqla aparılır.

Başçəkmənin həyata keçirilməsi üçün sərf olunan vaxt isə müəssisənin həcmindən, orada saxlanılan şəxslərin sayından, rejim və digər xüsusiyyətlərindən, eləcə də başçəkməyə cəlb olunmuş MPQ üzvlərinin sayından asılı olaraq dəyişir. Başçəkmələr əsasən üç iş gününədək davam edir.

2.1.2. Plandankənar başçəkmələr

Plandankənar başçəkmələr əsas etibarilə əvvəlki başçəkmələr zamanı verilmiş tövsiyələrin icrası vəziyyətinin öyrənilməsi, MPM-ə bu və ya digər formada məlumat ötürmüş şəxslərə qarşı təqib hallarının baş verməsinin qarşısının alınması, o cümlədən saxlanılan şəxslərlə aparılan söhbət zamanı onların əvvəllər saxlanıldıqları müəssisə haqqında verdikləri məlumatların və Müvəkkilin ünvanına daxil olmuş şikayətlərin təhlili nəticəsində MPQ-yə verilmiş məlumatların araşdırılması, kütləvi informasiya vasitələrində gedən və MPM-i maraqlandıran informasiyaların yerində yoxlanılması, habelə Müvəkkilin təşəbbüsü ilə əlaqədar həyata keçirilir.

2.2. Preventiv başçəkmələrin həyata keçirilməsi

Başçəkmələrin effektivliyinin təmin olunması üç əsas mərhələnin əhatə olunmasını tələb edir. Bunlar nəzərə alınaraq Azərbaycan MPM-i tərəfindən başçəkmələr aşağıdakı mərhələlər üzrə həyata keçirilir:

- başçəkməyə hazırlıq;

- başçəkmənin həyata keçirilməsi;

- başçəkmədən sonrakı tədbirlər.

Başçəkməyə hazırlıq adətən iki iş gününədək davam etməklə zəruri məlumatların toplanılması; başçəkmənin məqsədlərinin müəyyən edilməsi; başçəkməni həyata keçirəcək qrupun təşkil edilməsindən ibarət olur.

Zəruri məlumatların toplanılması zamanı əvvəlki başçəkmələrdə əldə edilmiş və ya digər mənbələrdən alınmış məlumatlar, Müvəkkilin ünvanına daxil olmuş şikayətlər, KİV-lərdən alınmış məlumatlar təhlil edilir, bəşçəkmənin həyata keçiriləcəyi müəssisənin fəaliyyətini tənzimləyən normativ-hüquqi aktlar, beynəlxalq standartlar təhlil edilir.

Başçəkmənin məqsədləri saxlanılma şəraitinin və rəftarın ümumən qiymətləndirilməsindən; saxlanılma şəraiti və rəftarla bağlı konkret halların yoxlanılmasından (məs., intizam cəzalarının həyata keçirilməsi, tibbi yardım məsələsi); əvvəlki başçəkmələr zamanı aşkar olunmuş faktların, habelə verilmiş təklif və tövsiyələrin icrasının yoxlanılmasından, xüsusi diqqət yetirilməli olan məsələlərin dairəsinin müəyyənləşdirilməsindən və digər tədbirlərdən ibarət olmaqla müəyyən edilir.

Başçəkməni həyata keçirəcək qrupun təşkil edilməsi zamanı qrup üzvlərinin sayı, ixtisası, cinsi və s. amillər nəzərə alınmaqla başçəkmə qrupunun tərkibi formalaşdırılır, başçəkmə və müsahibə suallarının siyahısı, məhkumlarla söhbətin protokollaşdırılması üçün blank formaları, sorğu anketləri və s. hazırlanır.

Başçəkmənin həyata keçirilməsi özündə bir neçə mərhələni ehtiva edir:

Əvvəlcə müəssisənin rəhbərliyi ilə ilkin söhbət aparılır, söhbət zamanı qrup üzvləri özlərini təqdim edir, başçəkmənin məqsədi barədə onu məlumatlandırırlar. Daha sonra müəssisə barədə ümumi məlumat alınır.

Müəssisənin rəhbərliyi ilə ilkin söhbətdən sonra müəssisənin binalarına baş çəkilir. Bu zaman müəssisədəki maddi şərait – kamera və ya otaqların vəziyyəti, ölçüsü, tutumu, faktiki yerləşdirilmə, işıqlandırma, ventilyasiya, mebel təchizatı, şəxsi gigiyena və sanitariya şəraiti, qidalanma məsələləri qiymətləndirilir; tibbi xidmətlərin təmin olunması vəziyyəti və s. araşdırılır.

Daha sonra sənədlərə baxış keçirilir, saxlanılan şəxslərlə təkbətək, konfidensial şəkildə söhbət aparılır (saxlanılan şəxslərlə kollektiv söhbətlərin aparılması da mümkündür, bunu MPQ özü müəyyən edir).

Müəssisə əməkdaşları ilə söhbət də başçəkmənin vacib məsələlərindəndir. MPQ üzvləri başçəkmə həyata keçirərkən saxlanılan şəxslərə görə cavabdehlik daşıyan müəssisə əməkdaşlarının məhbuslarla necə rəftar etmələrini qiymətləndirmək məqsədi ilə onlarla müsahibələr təşkil edirlər. Bəzi hallarda həbsxana personalı ilə söhbətlə yanaşı onlar üçün nəzərdə tutulmuş xüsusi sorğu anketlərindən də istifadə olunur.

Başçəkmənin sonunda müəssisə rəisi ilə yekun söhbət aparılaraq MPQ tərəfindən aşkar edilmiş hallarla bağlı məlumat verilir. Yerində aradan qaldırıla biləcək məsələlər onun diqqətinə çatdırılır və müvafiq tövsiyələr verilir. Eyni zamanda nəticələrlə bağlı müvafiq orqanın rəhbərliyinə müraciət ediləcəyi bildirilir.

Başçəkmədən sonrakı tədbirlər mərhələsi Azərbaycan MPM-nin qənaətinə görə başçəkmənin bilavasitə özündən daha əhəmiyyətlidir. Çünki MPM-in məqsədi yalnız azadlıqdan məhrumetmə yerinə başçəkmədən ibarət deyil, başçəkmə azadlıqdan məhrum edilmiş şəxslərlə rəftarın və onların saxlanılma şəraitinin yaxşılaşdırılmasına istiqamətlənmiş prosesin başlanğıcıdır.

Məhz ona görə də başçəkmədən sonra onun nəticələrinə dair hesabat tərtib edilir, rəftar və şəraitin yaxşılaşdırılması üçün tövsiyələr hazırlanaraq müvafiq nazirliklərə göndərilir.

Bundan başqa, başçəkmədən sonrakı vəziyyətin, həmçinin verilmiş tövsiyələrin yoxlanılması üçün təkrar başçəkmələr həyata keçirilir.

2013-cü ildə MPQ tərəfindən plan üzrə 294, plandankənar isə 89  olmaqla, cəmi 383 başçəkmə həyata keçirilmişdir. Həmin başçəkmələrdən 284-ü DİN-in, 62-i ƏN-in, 4-ü MTN-in, 5-i MN-in, 2-i DMX-nin, 9-u SN-in, 5-i ƏƏSMN‑in, 10-u TN‑nin, 2-i yerli icra hakimiyyəti orqanlarının tabe müəssisələrində aparılmışdır.

Həyata keçirilən başçəkmələr zamanı müvəqqəti saxlama yerlərində 959, istintaq təcridxanalarında  və cəzaçəkmə müəssisələrində 786, digər müəssisələrdə isə 80-dək saxlanılan şəxs qəbul edilmiş və onlarla təkbətək, fərdi söhbətlər aparılmışdır.

Ötən illərdə olduğu kimi 2013-cü il ərzində də aşkar olunmuş çatışmazlıqlarların aradan qaldırılması, saxlanılma şəraitinin təkmilləşdirilməsi üçün müəssisə rəhbərlərinə, habelə aidiyyəti nazirliklərə müvafiq təklif və tövsiyələr verilmiş, həmin orqanlar tərəfindən hər bir tövsiyə üzrə uyğun tədbirlər həyata keçirilərək görülmüş işlərin nəticələri barədə Müvəkkilə məlumat verilmişdir.

2.2.1. Daxili İşlər Nazirliyinin müəssisələri

Şəxslərin öz iradəsi ilə tərk edə bilmədikləri yerlərdə, o cümlədən daxili işlər orqanlarının müvəqqəti saxlama yerlərində saxlanılma şəraitinin beynəlxalq standartlara uyğun yaxşılaşdırılması, bu müəssisələrdə insan hüquqlarının etibarlı təmin edilməsi istiqamətində tədbirlər ötən il də davam etdirilmişdir.

İnfrastrukturun müasirləşdirilməsi, maddi-texniki bazanın yenilənməsi ilə yanaşı qanun pozuntularının və onlara şərait yaradan səbəblərin aradan qaldırılması, müvəqqəti saxlama yerlərinin təkmilləşdirilməsi üzrə tədbirlər həyata keçirilmiş, MSY-lərin işinə nəzarət gücləndirilmişdir.

2013-cü ildə DİN-in tabeliyində olan müəssisələrə planlı və plandankənar olmaqla 284 başçəkmə həyata keçirilmişdir. Bu başçəkmələr zamanı 959 şəxslə fərdi söhbətlər aparılmış, onların saxlanılma şəraiti qiymətləndirilmiş, saxlanıldıqları müddət ərzində, habelə tutularkən pis rəftara məruz qalıb-qalmamaları araşdırılmışdır.

Başçəkmələr zamanı polis orqanlarına gətirilən şəxslərin bu və ya digər şəkildə pis rəftara məruz qala bilmə ehtimalının olub-olmaması da qiymətlən​dirmə predmeti olmuşdur.

Baş Mütəşəkkil Cinayətkarlıqla Mübarizə İdarəsində il ərzində 2 başçəkmə həyata keçirilmişdir. Başçəkmələr zamanı müvəqqəti saxlama yerinin ilin əvvəlində təmir edildiyi və müasir tələblərə tam cavab verdiyi müəyyən edilmişdir.

Müəssisədə saxlanılan şəxslərlə söhbət zamanı saxlanılma şəraiti və onlara qarşı rəftardan şikayət daxil olmamış,  saxlanılan şəxslərin hər birinin dövlət hesabına və ya şəxsi vəkillə təmin edildikləri məlum olmuşdur.

İnsan Alverinə Qarşı Mübarizə İdarəsində və həmin idarənin nəzdində fəaliyyət göstərən sığınacaqda həyata keçirilmiş başçəkmə zamanı MSY-də saxlanılan şəxslər olmamışdır. Buna baxmayaraq, saxlanılmanın qanuniliyini təsdiq edən sənədlərə, o cümlədən saxlanılan şəxslərin qeydiyyat və uçot  jurnallarına baxış keçirilmiş, saxlanılma şəraiti qiymətləndirilmişdir.

MSY-nin bütün kameraları təmir olunmuş, saxlanılan şəxslərə tibbi xidmət göstərilməsi üçün ayrılmış tibb otağı lazımi inventarlar və dərman preparatları ilə təchiz olunmuşdur.

Sığınacağa başçəkmə zamanı həmin müəssisədə də saxlanılan şəxs olmamışdır. Lakin sığınacağın bütün otaqlarına baxış keçirilmiş, otaqların şəraiti qiymətləndirilmişdir. Adı çəkilən müəssisə təmir olunmuş, burada saxlanılan şəxslər üçün yüksək səviyyədə şərait yaradılmışdır.

Baş Pasport, Qeydiyyat və Miqrasiya İdarəsinin Qanunsuz miqrasiyaya qarşı mübarizə idarəsinin Deportasiya araşdırma mərkəzində həyata keçirilmiş başçəkmə zamanı saxlanma şəraiti və saxlanılan şəxslərlə rəftar məsələləri araşdırılmış, MPQ-nin ötən il həyata keçirdiyi başçəkmə  zamanı verilmiş tövsiyyələrin bir çoxunun icra edildiyi müəyyən edilmişdir.
Başçəkmə zamanı MPQ üzvləri müəssisədə saxlanılan əcnəbilərlə ayrı ayrılıqda görüşmüş, onların hər biri ilə konfidensial söhbətlər aparmışlar. Onlara hüquqları izah olunmuşdur.

Bakı Şəhər Baş Polis İdarəsinin İnzibati həbs olunanların saxlanılma məntəqəsində həyata keçirilən başçəkmələr zamanı müəssisədə saxlanılan şəxslərlə rəftar və saxlanılma şəraiti araşdırma predmeti olmuş, saxlanılmanın qanuniliyini təsdiq edən sənədlərə baxış keçirilmişdir.

Saxlanılan şəxslərlə aparılan söhbətlər zamanı onlardan bəzilərinin saçları​nın qırxıldığı, uzun müddət hamamdan istifadəyə və yaxınları ilə telefon əlaqəsinə imkan verilmədiyi, gətirilən sovqatın qəbul edilmədiyi məlum olmuşdur.

MPQ üzvləri tərəfindən əvvəllər Bakı Şəhər Baş Polis İdarəsinin İnzibati həbs olunanların saxlanılma məntəqəsi kimi fəaliyyət göstərmiş, hazırda isə rəsmi olaraq ləğv olunmuş məntəqəyə də başçəkmə həyata keçirilmişdir.

Başçəkmə zamanı həmin müəssisənin faktiki olaraq fəaliyyət göstərdiyi, orada avaraçılıq və dilənçiliklə məşğul olan şəxslərin olduğu və onların standartlara uyğun olmayan,  sanitar-gigiyenik tələblərə cavab verməyən şəraitdə  saxlanıldığı  aşkar edilmişdir. Eyni zamanda gətirilənlərin qeydiyyat kitabına baxış zamanı həmin gün daha 22 nəfər şəxsin yaşayış yerləri üzrə göndərildikləri məlum olmuşdur.

Müvəkkilin hər iki məsələ ilə bağlı daxili işlər nazirinə müraciətinə cavab olaraq paytaxtda avaraçılıq və dilənçiliklə məşğul olan şəxslərə qarşı mübarizə tədbirləri çərçivəsində ərazi polis orqanlarına gətirilən belə kateqoriyalı şəxslərin inzibati qanunvericiliyin tələblərinə uyğun olaraq şəxsiyyətləri müəyyən olunub barələrində qanunauyğun tədbirlər görülənədək BŞBPİ-nin İnzibati həbs olunanların saxlanılma məntəqəsinin Xətai rayonu ərazisində yerləşən keçmiş inzibati binasından istifadə edildiyi bildirilmişdir. Qeyd edilən qəbahətlərə yol verdiklərinə görə BŞBPİ‑nin İnzibati həbs olunanların saxlanılma məntəqəsinin rəisi N.Nəcəfov daxili işlər orqanından xaric edilmiş, müavini C.Qasımova şiddətli töhmət, növbətçi Ş.Cəliyevə və A.Quliyevə töhmət elan olunaraq intizam məsuliyyətinə cəlb olunmuşlar.

Həmin məntəqəyə növbəti başçəkmə zamanı bir neçə şəxs normativlərdə nəzərdə tutulan 8 saatlıq yuxudan əlavə, saxlanıldıqları kameradakı çarpayıda yatmaq və uzanmaq üçün müəssisə rəhbərliyi tərəfındən məhdudiyyət qoyulduğunu bildirmişlər. Məsələ ilə bağlı MPQ üzvləri tərəfindən müəssisə rəhbərliyi ilə aparılan söhbətdən sonra həmin məhdudiyyət aradan qaldırılmışdır.

Daxili işlər nazirinə müraciət edilərək inzibati qaydada həbs olunanların saxlanılma şəraiti və məntəqənin fəaliyyətini tənzimləyən Əsasnaməyə əlavə və dəyişikliklər də daxil olmaqla bir neçə təklif irəli sürülmüşdür:

Məntəqədə saxlanılan şəxslərin vicdan azadlığını təmin etmək üçün ibadət otağının yaradılması; inzibati həbs müddətinin 15 gündən 3 ayadək uzadılmasını nəzərə alaraq, şəraitin təkmilləşdirilməsi(məsələn, duşların sayının artırılması, görüş otaqlarının yaradılması və s.); məntəqənin binasının təmirə ehtiyacını nəzərə alaraq, bu istiqamətdə işlərin aparılması; asudə vaxtın səmərəli keçirilməsi üçün əlavə tədbirlərin görülməsi (televizorların quraşdırılması); kameralarda olan elektrik lampalarının gecə vaxtı söndürülməsi və gecə işığının quraşdırılması; saxlanılan şəxslərə gündəlik qəzetlərin verilməsi; dövlət hesabına gigiyenik vasitələrlə təmin olunma.

Qeyd edilməlidir ki, polis orqanlarının müvəqqəti saxlanma yerlərində (MSY) saxlanılan şəxslərin fiziki əməyə cəlb edilməsi, şəxsin iradəsi əleyhinə onun bədənində gigiyenik tədbirlərin görülməsi, kamerada siqaret çəkilməsinin qadağan edilməsi, xüsusi vasitənin tətbiq edilməsi və s. şübhəli və ya təqsirləndirilən şəxslər üçün nəzərdə tutulmadığı halda, DİN-in 2010-cu il 30 oktyabr tarixli, 480 saylı əmri ilə təsdiq edilmiş “Polis orqanlarının inzibati həbs olunanların saxlama məntəqələri haqqında Əsasnamə” inzibati qaydada saxlanılan şəxslərə bunların tətbiqi üçün əsas verir.

Göstərilən məsələlərin araşdırılaraq müvafiq tədbir görülməsi, həmçinin birgə əməkdaşlıq çərçivəsində inzibati həbs olunmuş şəxslərin saxlanılma qaydasını, habelə onların hüquq və vəzifələrini tənzimləyən xüsusi qanun layihəsinin hazırlanması təklif edilmişdir.

Müvəkkilin təklifləri nəzərə alınaraq, həmin saxlama məntəqəsində saxlanıl​ma şəraitinin daha da yaxşılaşdırılması məqsədilə 2014-cü ildə məntəqənin təmirinə maliyyə vəsaitinin ayrılması nəzərdə tutulmuşdur.

Müvəkkilin inzibati qaydada həbs olunanların saxlanılma qaydasını tənzimləyən yeni qanun layihəsinin hazırlanmasına dair təklifi qənaətbəxş hesab olunmuşdur.

Binəqədi Rayon Polis İdarəsinin Müvəqqəti saxlama yerində başçəkmə zamanı bir sıra nöqsanlar aşkar olunmuşdur.

Heç bir kamerada günün rejim qaydalarının olmadığı, kameralardan 3-ündə su kranının işləməməsi səbəbindən suyun daim axması, bütün kameraların, o cümlədən kameralarda olan balış və yataq dəstlərinin natəmiz vəziyyətdə olduğu, həmçinin ”MSY-də saxlanılan şəxslərin uçotu kitabı”na baxış keçirilərkən 2013‑cü ilin son 6 ayı ərzində 13 nəfərin vaxtından artıq müddətə, ”Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikası Qanununun tələblərinə zidd olaraq saxlanıldığı,  Nazirlər Kabinetinin 18 aprel 2013‑cü il 67 saylı qərarının 2.1-ci bəndinin tələblərinə uyğun olaraq  müəssisədə saxlanılan şəxslərə dair tibbi qeydlərin aparıldığı tibbi kitabçaların olmadığı və ümumiyyətlə müəssisə əməkdaşlarının belə kitabça haqqında  məlumatsız olduqları müəyyən edilmişdir. Göstərilən nöqsanların aradan qaldırılması ilə əlaqədar tövsiyələrin nəzərə çatdırılması məqsədi ilə MPQ üzvləri MSY-nin rəisi ilə görüşə cəhd göstərmiş, lakin MSY rəisi müəssisədə olmasına baxmayaraq onları qəbul etməmiş, özünü qeyri-etik aparmış, keçirilən başçəkməyə laqeyd münasibətini nümayiş etdirərək müəssisəni tərk etmişdir.

Başçəkmənin nəticələri ilə bağlı daxili işlər nazirinə müraciətdən sonra qeyd olunan nöqsan və çatışmazlıqların aradan qaldırılmasını təmin etmədiyinə və müvəqqəti saxlama yerində başçəkmə aparılan zaman MPQ üzvlərinə qarşı özünü qeyri-etik apardığına görə intizam tənbehinə layiq olan müvəqqəti saxlama yerinin rəisi tutduğu vəzifədə qısa müddət işləməsi nəzərə alınaraq ciddi xəbərdarlıq edilmiş, gələcəkdə analoji qəbahətlərə yol verəcəyi təqdirdə barəsində intizam tədbirlərinin görüləcəyi nəzərinə çatdırılmışdır. Bundan əlavə qanunvericilikdə nəzərdə tutulmuş müddətdə təqsirləndirilən şəxslərin İT-yə köçürülməsini təmin etmədiklərinə görə MSY-nin növbətçiləri A.Turabov və İ.Hacıyev, eləcə də MSY-nin rəisi vəzifəsini icra etmiş ictimai təhlükəsizlik şöbəsinin baş inspektoru polis mayoru M.Məmmədova töhmət elan edilmiş, həmin şöbənin rəisi polis polkovnik-leytenantı E.Seyidovun intizam məsuliyyətinə cəlb olunması xəstəliyi səbəbindən müvəqqəti dayandırılmışdır.

Cavab məktubunda həmçinin qeyd olunmuşdur ki, Binəqədi RPİ-nin MSY-in kameralarında su kranları işlək vəziyyətə gətirilmiş, yataq dəstləri dəyişdirilmiş, saxlama yerlərində qanunçuluğun möhkəmləndirilməsi, saxlanılan şəxslərin hüquqlarının təmin olunması və saxlama şəraitinin yaxşılaşdırılması barədə şəhər, rayon polis orqanlarına müvafiq göstərişlər verilmişdir.

Xaçmaz Rayon Polis Şöbəsinin Müvəqqəti saxlama yerində başçəkmə zamanı saxlanılma şəraiti ilə bağlı bir sıra çatışmazlıqlar aşkar edilmiş və daxili işlər nazirinə müvafiq tövsiyələr ünvanlanmışdır.

Tövsiyələrin icrası ilə bağlı verilmiş cavabda Xaçmaz RPİ-nin MSY-nin 1-ci kamerasının sanitar qovşağının təmir olunduğu, 3-cü və 7-ci kameralara əlavə kətillər quraşdırıldığı, kameraların işıqlandırılmasının yaxşılaşdırıldığı, sanitar qovşaqların qapılarla təchiz edilməsi istiqamətində müvafiq işlərin görüldüyü bildirilmişdir.

Təkrar başçəkmə zamanı kameralarda əlavə kətillərin quraşdırıldığı, lakin digər çatışmazlıqların aradan qaldırılmadığı müəyyən edilmişdir.

Müvəkkil qeyd edilənləri nəzərə alaraq, göstərilən halların bir daha araşdırılaraq Xaçmaz Rayon Polis Şöbəsinin MSY-nin şəraitinin müasir standartlara uyğunlaşdırılması istiqamətində tədbirlər görülməsini daxili işlər nazirindən xahiş etmişdir.

DİN-dən verilmiş cavabda bildirilmişdir ki, Daxili İşlər Nazirliyi üçün 2013‑cü ildə müvəqqəti saxlama yerlərinin təmiri məqsədilə nəzərdə tutulmuş büdcə xərcləri smetasından Xaçmaz RPŞ-yə əlavə maliyyə vəsaiti ayrılmış və MSY-də saxlanılma şəraitinin yaxşılaşdırılması istiqamətində müvafiq tədbirlər həyata keçirilir.
Hacıqabul, İmişli, Beyləqan, Ağcabədi, Bərdə, Tərtər, Yevlax, Ucar, Zərdab rayon polis şöbələrinin MSY-lərində, Kürdəmir və Ağdam rayon polis şöbələrində keçirilmiş başçəkmələr zamanı əksər MSY-lərin standartlara uyğun olması müəyyən edilmişdir.

Kürdəmir RPŞ-nin şəxslərin saxlanılması ehtimal olunan otaqlarına baxış keçirilərkən, əməliyyat müvəkkillərinin xidməti otağında cinayət törətməkdə şübhəli bilinərək saxlanılmış şəxsin gecəni həmin otaqda keçirdiyi, «şöbəyə gətirilən şəxslərin qeydiyyatı və uçotu kitabı»na baxış zamanı isə həmin şəxsin saxlanılması barədə heç bir qeydiyyatın aparılmadığı müəyyən edilmişdir.

Beyləqan və İmişli RPŞ-nin MSY-lərində araşdırmalar zamanı, hər iki MSY-də saxlanılan şəxslərin qanunvericiliklə müəyyən olunmuş müddətdə İstintaq təcridxanasına köçürülməsi ilə bağlı  müddətlərin pozulduğu, kameraların bəzilərinin standartlara cavab vermədiyi, İmişli RPŞ-nin MSY-sində boş kameraların olmasına baxmayaraq əvvəllər məhkum olunmuş şəxslərin məhkum olunmamış şəxslərlə bir yerdə saxlanılması və kameraların sanitar qovşaqlarında qapının olmadığı, İmişli RPŞ-nin “şöbəyə gətirilən şəxslərin qeydiyyatı və uçotu kitabı”na baxış zamanı qeydlərin natamam aparıldığı müəyyən edilmişdir.

Başçəkmələrin nəticələri ilə bağlı DİN-ə ünvanlanmış cavabdan məlum olmuşdur ki, qeydiyyatın aparılması zamanı nöqsanlara yol verdiklərinə görə Kürdəmir və İmişli rayon polis şöbələrinin məsul növbətçiləri intizam məsuliyyətinə (şiddətli töhmət, töhmət) cəlb olunmuşlar. Eyni zamanda, Beyləqan Rayon Polis Şöbəsinin yeni inzibati binasının və müvəqqəti saxlama yerinin inşası məqsədilə torpaq sahəsi, İmişli Rayon Polis Şöbəsinin müvəqqəti saxlama yerində əsaslı təmir işlərinin aparılması məqsədilə isə Daxili işlər Nazirliyinin büdcə xərcləri smetasından maliyyə vəsaiti ayrıldığı bildrilmişdir.

Samux Rayon Polis Şöbəsinin Müvəqqəti saxlama yerində həyata keçirilmiş başçəkmə zamanı şəraitin standartlara uyğun, saxlanılanların hüquq və azadlıqlarının təmin edilməsinə imkan verən şəraitdə olması müəyyən edilmişdir.

Lakin Şöbənin Cinayət axtarış bölməsinin rəisi MPQ üzvlərinin söhbət üçün seçdikləri inzibati qaydada saxlanılan şəxslə təklikdə görüşə şərait yaratmamış, verilmiş sualların cavablandırılmasına istiqamətverici müdaxilələr etmişdir.

Başçəkmənin nəticəsi ilə bağlı DİN-ə müraciətdən sonra müvafiq normativ-hüquqi aktların tələblərini pozmaqla Müvəkkilin nümayəndələrinə saxlanılan şəxslə konfidensial görüş keçirməyə maneçilik törətdiyinə görə CAB-ın rəisinə ciddi xəbərdarlıq edilmişdir.

Müvəkkil hesab edir ki, bu cür halların gələcəkdə baş verməməsi üçün DİN tərəfindən lazımi tədbirlər görülməlidir. MSY-nin fəaliyyətini tənzimləyən müvafiq normativ aktda ümumiyyətlə CAB əməkdaşlarının zərurət olmadığı halda saxlama yerinə daxil  olması nəzərdə tutulmamışdır. Eyni zamanda inzibati qaydada 5 gün müddətinə həbs edilmiş şəxsin MSY-də olduğu halda onun yanına CAB-ın rəisinin gəlməsi və orada olarkən istintaqa etirafedici ifadə verməsi narahatlıq doğurur.

Salyan və Biləsuvar rayon polis şöbələrinin Müvəqqəti saxlanma yerlərində həyata keçirilmiş başçəkmə zamanı Salyan RPŞ-nin MSY-də bəzi nöqsanlar, o cümlədən sənədləşmə ilə bağlı çatışmazlıqlar aşkar olunmuşdur.

Salyan RPŞ-nin MSY-nin heç bir kamerasında günün rejim qaydalarının olmadığı, ilkin qəbul edilmiş 2 şəxsə tibbi kitabça açılmadığı, “MSY-də saxlanılan şəxslərin uçotu kitabı”nda qeydiyyatların natamam aparıldığı, həmçinin onların təqsirləndirilən şəxs kimi barələrində həbs qətimkan tədbiri seçilməsinə baxmayaraq İstintaq təcridxanasına köçürülmədiyi müəyyən edilmişdir.

Başçəkmənin nəticələri ilə bağlı DİN-ə ünvanlanmış müraciətdən sonra təqsirləndirilən şəxslərin Azərbaycan Respublikasının Cinayət-Prosessual Məcəlləsində nəzərdə tutulmuş müddət ərzində istintaq təcridxanasına köçürülməsini təmin etmədiklərinə görə şöbənin məsul növbətçisinə və müvəqqəti saxlama yerinin rəisinə «töhmət»elan edilmiş, xidmət üzrə rəis müavini və ictimai təhlükəsizlik bölməsinin rəisinə xəbərdarlıq olunmuş və gələcəkdə analoji nöqsanlara yol verdikləri təqdirdə barələrində ciddi intizam tədbirinin görüləcəyi nəzərlərinə çatdırılmışdır. Habelə MSY-lərdə qanunçuluğun möhkəmləndirilməsi, saxlanılan şəxslərin hüquqlarının təmin olunması və saxlanılma şəraitinin daha da yaxşılaşdırılması ilə bağlı müvafiq tədbirlərin görülməsi respublikanın şəhər, rayon polis orqanlarının rəhbərlərindən tələb olunmuşdur.

Nərimanov Rayon Polis İdarəsində, həmin idarənin 16-cı və 18-ci polis bölmələrində və Müvəqqəti saxlama yerində həyata keçirilmiş başçəkmələr za​manı saxlanılma şəraitinin və saxlanılanlara qarşı rəftar qənaətbəxş qiymətlən​dirilmiş, saxlanılma şəraitinin daha da yaxşılaşdırılması ilə  bağlı  tövsiyələr  verilmişdir.
Nizami Rayon Polis İdarəsində, həmin idarənin 23-cü və 25-ci polis bölmələrində və Müvəqqəti saxlama yerində həyata keçirilmiş başçəkmələr zamanı saxlanılma şəraiti və saxlanılanlara qarşı rəftar qənaətbəxş qiymətlən​di​rilmiş, saxlanılma şəraitinin daha da yaxşılaşdırılması ilə  bağlı  tövsiyələr  veril​mişdir. MSY yeni istifadəyə verildiyi üçün burada çalışan əməkdaşların baca​rıqları qiymətləndirilmiş, onların əlavə maariflənmə tədbirlərinə ehtiyaclarının olduğu müəyyən edilmişdir.
Sabunçu Rayon Polis İdarəsində, həmin idarənin 12-ci və 13-cü polis bölmələrinə və Müvəqqəti saxlama yerində həyata keçirilmiş başçəkmələr za​manı saxlanma şəraiti və saxlanılanlara qarşı rəftar qənaətbəxş qiymətlən​dirilmiş, saxlanılma şəraitinin daha da yaxşılaşdırılması ilə  bağlı  tövsiyələr  verilmişdir.

PX-in Bakı İstintaq Təcridxanasında təqsirləndirilən şəxslərlə söhbət zamanı onlardan bir neçəsi Sabunçu RPİ-nin əməkdaşları tərəfindən tutularkən CAŞ-ın rəisinin də iştirakı ilə onlardan etirafedici ifadələrin alınması üçün təzyiqlərə və zorakılığa məruz qaldıqlarını bildirmişlər. Həmin məsələlərlə bağlı Müvəkkil Baş prokurora və daxili işlər nazirinə müraciət etmiş, məhkəmə tibbi ekspertizasının keçirilməsini və faktın təsdiq olunduğu halda təqsirkar şəxslərin cəzalandırıl​masını xahiş etmişdir. Alınmış cavablarda hərtərəfli araşdırma aparıldığı, göstərilən faktların təsdiqini tapmadığı bildirilmişdir.
Xəzər Rayon Polis İdarəsində, həmin idarənin 1-ci və 2-ci polis bölmələrində və Müvəqqəti saxlama yerində həyata keçirilmiş başçəkmələr zamanı saxlanılan şəxslərlə konfidensial söhbətlər aparılmış, onların saxlanılma şəraiti və rəftarla bağlı problemlərinin olmadığı müəyyən edilmişdir. Başçəkmənin nəticəsi qənaətbəxş qiymətləndirilmiş, saxlanılma şəraitinin daha da yaxşılaşdırılması ilə bağlı tövsiyələr verilmişdir.

Yeri gəlmişkən qeyd edilməlidir ki, İdarənin 3-cü Polis bölməsi Pirallahı rayonuna verilmiş və onun bazasında Pirallahı Rayon Polis Şöbəsi yaradılmışdır.

Xətai Rayon Polis İdarəsində, həmin idarənin 34-cü, 35-ci, 36-cı və 37-ci polis bölmələrində və Müvəqqəti saxlama yerində həyata keçirilmiş başçəkmələr zamanı saxlanılma şəraiti, saxlanılan şəxslərlə rəftar, habelə  saxlanılanların qetdiyyatı ilə bağlı olan sənədlərin yoxlanılması  araşdırma predmeti olmuşdur.

Başçəkmə zamanı MSY-nin iki kamerasında isitmə sisteminin normal işləmədiyi, sənədlərə baxış zamanı isə həkimin olmadığı, yalnız təxirəsalınmaz  hallarda  həkimin  kənardan dəvət edildiyi müəyyən edilmişdir. Müəssisə rəhbərliyinə həmin nöqsanların aradan qaldırılması ilə bağlı tövsiyələr verilmiş, növbəti başçəkmə zamanı isə verilmiş tövsiyələrin icra olunduğu müəyyən edilmişdir.

Nəsimi Rayon Polis İdarəsinin Müvəqqəti saxlama yerində həyata keçirilmiş başçəkmə zamanı müəssisədə saxlanılan şəxslərdən biri həmin idarənin əməkdaşları tərəfindən döyüldüyünü, vəkili ilə görüşməsinə imkan yaradılmadığını bildirmişdir.

Saxlanılan şəxs bədəninə baxış keçirilməsinə razılıq verməmişdir. Saxlanılmanın qanuniliyini təsdiq edən sənədlərə baxış zamanı MSY-nin rəisi və digər əməkdaşları tərəfindən tərtib olunmuş aktda həmin şəxsin saxlanıldığı kamerada özünə xəsarətlər yetirdiyi qeyd olunmuşdur. Sənədləşmə ilə tanışlıq zamanı müəssisəyə həkimin dəvət olunduğu və adı çəkilən şəxsi müayinə etdiyi müəyyən edilmişdir. Eyni zamanda onunla kamerada birgə saxlanılan digər şübhəli şəxslərlə fərdi söhbət zamanı onlar da bu şəxsin özünə xəsarət yetirməsini təsdiqləmişlər.

Bununla yanaşı, Müvəkkil adı çəkilən idarədə saxlanılan şəxslərin ilkin tutulma zamanı zorakılığa məruz qalmaları ilə bağlı şikayətlərin araşdırılması üçün prokurorluğa müraciət etmiş və müvafiq araşdırmalar aparılmışdır.

Belə ki, R.İ. Müvəkkilə müraciətində oğlu S.R.-in Nəsimi RPİ 22-ci Polis bölməsinin əməkdaşları tərəfindən tutularaq 1 gün qanunsuz olaraq polis bölməsində saxlanıldığını, qolları qandallanaraq döyüldüyünü və qeyri-insani rəftara məruz qaldığını bildirmişdir. Bu cür müraciət həmin şəxsin vəkili tərəfindən də olmuşdur.

Müvəkkil Baş prokurora müraciət edərək məhkəmə-tibbi ekspertizasının təyin edilməsini və məsələ ilə bağlı araşdırma aparılmasını xahiş etmişdir.

Verilmiş cavab məktubunda göstərilən xüsusatlar üzrə Nəsimi rayon prokurorluğunda araşdırma aparıldığı, material üzrə S.R.dən izahatlar alındığı, məhkəmə-tibbi ekspertizasının təyin edildiyi, araşdırmanın gedişatının Baş Prokurorluq tərəfindən nəzarətə götürüldüyü, obyektiv, tam və hərtərəfli aparılması və nəticəsindən asılı olaraq qanuna müvafiq qərarın qəbul ediləcəyi bildirilmişdir.

DİN-dən daxil olmuş məlumatda isə artıq S.R-i əsassız saxlamaqla ona qarşı kobudluğa yol verdiklərinə görə polis sahə inspektoru M.Babayevin, məsul növbətçi B.Abbasovun, cinayət axtarış üzrə əməliyyat müvəkkili Z.Həmidovun tutduqları vəzifədən azad olunduqları, digər nöqsanlara yol verdikləri üçün baş əməliyyat müvəkkili E.Nuriyev, əməliyyat müvəkkili E.Aslanov, məsul növbətçi Y.Mahmudov və təhqiqatçı N.Həsənov intizam məsuliyyətinə cəlb olunmuşlar.

Sumqayıt Şəhər Polis İdarəsinin Müvəqqəti saxlama yerində həyata keçirilmiş başçəkmələr zamanı saxlanılan şəxslərlə söhbətlər aparılmış,  eyni zamanda onların saxlanılmasının qanuniliyini təsdiq edən sənədlərə, saxlanılan şəxslərin qeydiyyat və uçot  jurnalına  baxılmışdır.
Müəssisənin kameraları yüksək səviyyədə təmir edilmiş, saxlanılan şəxslərə tibbi xidmət göstərilməsi üçün ayrılmış tibb otağı lazımi inventarlar və dərman preparatları ilə təchiz olunmuşdur.

Qeyd edilməlidir ki, Sumqayıt ŞPİ-nin MSY-sinin inzibati binası yeni istifadəyə verildiyindən müasir tələblərə tam cavab verir.

Bundan başqa, həmin idarənin 1-ci, 2-ci, 3-cü və 4-cü polis bölmələrində də müvafiq başçəkmə həyata keçirilmişdir.

Abşeron Rayon Polis Şöbəsinin Müvəqqəti saxlama yerində həyata keçirilmiş başçəkmə zamanı saxlanılan şəxslərlə konfidensial söhbətlər aparılmış, onların saxlanılma şəraiti və rəftarla bağlı problemlərinin olmadığı müəyyən edilmişdir.

Qrupun üzvləri adı çəkilən müəssisələrin rəhbərlərinə başçəkmənin yekununda müvafiq tövsiyələr vermişlər.

Gədəbəy Rayon Polis Şöbəsinin Müvəqqəti saxlama yerində həyata keçirilmiş başçəkmə zamanı bəzi nöqsanlar aşkar edilmişdir.

Belə ki, MSY-nin rəisinin otağında kifayət qədər təmiz mələfə olmasına baxmayaraq, 1 saylı kamerada saxlanılan şəxsin yataqdan istifadə etməsi üçün mələfə ilə təmin edilməməsi və sanitar-gigiyena jurnalının 1-ci səhifəsində MSY-də təmizlik işlərinin aparılması ilə bağlı sonuncu qeydiyyatın 4 ay əvvəl aparıldığı müəyyən edilmişdir. Bu hal MSY-də təmizliyə, saxlanılan şəxslərin insan ləyaqətinə uyğun şəkildə sanitar-gigiyena tələblərinə əməl edilməklə saxlanılmasına nəzarətin aşağı səviyyədə təşkil olunması kimi qiymətləndirilmiş, həmin nöqsanın aradan qaldırılması MSY-nin rəisinin diqqətinə çatdırılmışdır.
Bundan başqa qeyd edilməlidir ki, Müvəkkil Milli Fəaliyyət Proqramının icrasının monitorinqi və təbliği ilə bağlı aprel-iyun aylarında 58 şəhər və rayonda keçirdiyi ictimai dinləmələr zamanı hər bir şəhər və rayon polis şöbələrinə başçəkmələr həyata keçirmiş, həmin müəssisələrin rəhbərliyinə tövsiyələr vermişdir.

Milli Fəaliyyət Proqramının yekunları ilə bağlı DİN-dən alınmış məlumatda Apellyasiya, Ağır cinayətlər, hərbi məhkəmələrin və prokurorluğun, inzibati-iqtisadi məhkəmələrin yerləşdiyi ərazilərin polis orqanlarının müvəqqəti saxlama yerlərində yarana biləcək sıxlığın qarşısının alınması məqsədilə Şirvan və Tərtər şəhər, rayon polis orqanlarının müvəqqəti saxlama yerlərində əlavə kameraların inşa edildiyi, habelə Gəncə, Sumqayıt, Lənkəran şəhər, rayon polis orqanlarının yeni müvəqqəti saxlama yerlərində saxlama həddinin artırıldığı bildirilmişdir.

Azərbaycan MPM-i hər il olduğu kimi 2013-cü ildə də Daxili İşlər Nazirliyi ilə əməkdaşlığını davam etdirmişdir. Əməkdaşlıq çərçivəsində MPM-in 2012-ci il üzrə hesabatı DİN-ə göndərilərək onun aidiyyəti üzrə öyrənilməsi, qeyd olunmuş çatışmazlıqların aradan qaldırılması, irəli sürülən təklif və tövsiyələrin həyata keçirilməsi istiqamətində görülmüş tədbirlər barədə məlumatların təqdim olunması xahiş edilmişdir. Müraciətlə bağlı müvafiq arayış verilərək MPM-in hesabatda qeyd olunan aidiyyəti təklif və tövsiyələri ilə bağlı aşağıdakılar bildirilmişdir:

10-cu bənd üzrə (DİN tərəfindən polis orqanlarına gətirilmiş şəxslər barədə müvafiq məlumatların qeydiyyatının aparılması işlərinə, saxlama həddinin aşılmamasına nəzarət və tələbkarliğm artırılması) –

”Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikası Qanunundan irəli gələn məsələlərin həlli ilə bağlı polis orqanlarının müvəqqəti saxlama yerlərində saxlanılan şəxslərin mühafizəsi və müşayiəti qaydalarına dair yeni Təlimat hazırlanmış və DİN-in 14.01.2013-cü il tarixli Q1-001-13 nömrəli Kollegiya qərarı ilə təsdiq olunmuşdur.

Respublikanın polis orqanlarının müvəqqəti saxlama yerlərinə gətirilmiş şəxslərin elektron qeydiyyatının aparılması ilə bağlı müvafiq proqram hazırlanmış və hazırda DİN-in Baş informasiya kommunikasiya idarəsi tərəfindən quraşdırma işləri həyata keçirilir.

Nazirliyin 04.03.2000-ci il tarixli 80 nömrəli əmrinin tələblərinə əsasən xidməti ezamiyyətdə olan Nazirliyin əməkdaşları tərəfindən ərazi polis orqanlarına gətirilən, tutulan, müvəqqəti saxlama yerlərində saxlanılan şəxslərin hüquqlarının təmini vəziyyəti öyrənilir, qanun pozuntusu aşkar edildikdə zərərçəkmişin müraciət edib-etməməsindən asılı olmayaraq, obyektiv daxili təhqiqatın aparılması təmin edilir.

11-ci bənd üzrə (DİN tərəfindən müvafiq müəssisələrdə istifadə müddəti ötmüş dərman preparatlarının müntəzəm olaraq yenisi ilə əvəz olunmasına nəzarətin artırılması) –

Azərbaycan Respublikası Nazirlər Kabinetinin 18.04.2013-cü il tarixli 67 nömrəli Qərarı ilə təsdiq olunmuş “Tutulmuş və ya həbs edilmiş şəxslərə tibbi və psixoloji yardımın göstərilməsi, habelə onların tibb müəssisələrində saxlanılması qaydaları” Nazirliyin 03.05.2013-cü il tarixli Ə319-001-13 nömrəli əmri ilə daxili işlər orqanlarında elan olunmuş və ondan irəli gələn məsələlərin həlli istiqamətində, o cümlədən “Tutulmuş şəxsin tibbi kitabçası”nın hazırlanması, müvəqqəti saxlama yerlərində tutulmuş şəxslərin ilkin tibbi müayinədən keçirilməsi üçün ərazi üzrə dövlət tibb müəssisələrindən həkim personalının müəyyən edilməsi, ayda bir dəfədən az olmayaraq kameraların sanitar təmizlənməsi, yoluxucu xəstəliyə tutulmuş şəxslərin saxlanıldığı kamerada dezinfeksiya tədbirlərinin aparılması və qərarda nəzərdə tutulmuş digər məsələlərin həlli ilə bağlı zəruri tədbirlər görülmüşdür.

Respublikanın hər bir polis orqanının müvəqqəti saxlama yerinin tibbi yardım otağında dərman preparatlarının saxlanılması üçün müvafiq şərait yaradılmış və onların istifadə müddətinə ciddi nəzarət olunur.

12-ci bənd üzrə (DİN tərəfindən müvəqqəti saxlama yerlərində intihar, özünə xəsarət və digər neqativ halların qarşısının alınması üçün müasir tipli nəzarət avadanlıqlarının quraşdırılması işinin davam etdirilməsi) –

“Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikası Qanununun 36.2-ci maddəsinə əsasən tutulmuş və ya həbs edilmiş şəxslərə nəzarət həyata keçirilərkən digər tədbirlərlə yanaşı video, elektron və ya digər texniki vasitələrdən də istifadə hüququ təsbit edildiyi nəzərə alınaraq Respublikanın şəhər, rayon polis orqanlarında fəaliyyət göstərən 68 müvəqqəti saxlama yerində saxlanılan şəxslərə qarşı qanunazidd hərəkətlərin, eləcə də kobud rəftarın qarşısının vaxtında alınması və bütövlükdə təhlükəsizlik sisteminin yaxşılaşdırılması məqsədilə 65 müvəqqəti saxlama yeri müasir siqnalizasiya, 63 saxlama yeri müasir videonəzarət avadanlıqları ilə təchiz olunmuş, yeni inşa olunan müvəqqəti saxlama yerlərində yeni həyəcan-mühafizə siqnalizasiyasının və videonəzarət avadanlıqlarının quraşdırılması nəzərdə tutulmuşdur.

DİN-in Baş informasiya kommunikasiya idarəsi tərəfindən cari ilin 9 ayı ərzində DİN-in Nəqliyyatda baş polis idarəsinin Biləcəri xətt polis şöbəsinin müvəqqəti saxlama yerində həyəcan-mühafizə və videonəzarət qurğuları yenisi ilə əvəz olunmuş, Bakının Xətai, Sabunçu, Yasamal, Səbail, respublikanın Abşeron, Saatlı, Sabirabad, Cəlilabad, Biləsuvar, Quba və Xaçmaz rayon polis orqanlarının müvəqqəti saxlama yerlərində həyəcan-mühafizə və videonəzarət qurğularında yaranmış nasazlıqlar aradan qaldırılaraq təmir edilmişdir.

Azərbaycan Respublikası Nazirlər Kabinetinin müvafiq qərarı ilə təsdiq edilmiş «Azərbaycan Respublikası polis orqanlarının xüsusi təchiz olunmuş binalarla təmin edilməsi Normaları»na rəqəmsal yaddaş qurğusuna malik videonəzarət avadanlığının əlavə edilməsi təklif olunmuşdur.

DİN-in 14.01.2013-cü il tarixli Q1-001-13 nömrəli qərarı ilə təsdiq olunmuş “Polis orqanlarının müvəqqəti saxlama yerlərində saxlanılan şəxslərin mühafizəsi və müşayiəti qaydalarına dair Təlimat”ın tələblərinə uyğun olaraq, müvəqqəti saxlama yerində ölümlə nəticələnən, saxlama yerindən və müşayiət altından qaçma hadisələri ilə bağlı xidməti təhqiqat Daxili İşlər Nazirliyi tərəfindən aparılır.

Bundan əlavə, müvəqqəti saxlama yerində saxlanılan şəxslər tərəfindən daxili intizam qaydalarının pozulması ilə bağlı xidməti təhqiqat 10 gün ərzində polis orqanının xidmət üzrə rəis müavini (o, olmadıqda ictimai təhlükəsizlik xidmətinin rəisi) tərəfindən aparılır, polis orqanının rəisi tərəfindən təsdiq edilmiş rəyin (əmrin) surəti xidməti təhqiqat başa çatdıqdan sonra 5 gün ərzində Nazirliyin Baş ictimai təhlükəsizlik idarəsinə göndərilir.

13-cü bənd üzrə (DİN tərəfindən müvafiq müəssisələrdə maddi şəraitin təkmilləşdirilməsi, habelə ehtiyac olan yerlərdə yeni binaların inşası işinin davam etdirilməsi) –

Polis orqanlarının müvəqqəti saxlama yerlərində beynəlxalq normalara və standartlara cavab verən şəraitin yaradılması işi davam etdirilmiş, 2013-cü ilin müvafiq dövrü ərzində Gəncə Şəhər Baş Polis İdarəsinin, Qazax, Zaqatala, Zərdab, Kürdəmir rayon polis şöbələrinin yeni müvəqqəti saxlama yerlərinin inşası, eləcə də Baş mütəşəkkil cinayətkarlıqla mübarizə idarəsinin və Nəqliyyatda baş polis idarəsinin Biləcəri xətt polis şöbəsinin müvəqqəti saxlama yerlərində yenidənqurma, Ağstafa, Sabirabad, İmişli, Ağsu, Biləsuvar, Şəmkir, Saatlı, Ucar rayon polis şöbələrinin müvəqqəti saxlama yerlərində aparılan təmir işləri başa çatdırılmışdır.
Hazırda Bakının Qaradağ, Suraxanı, Binəqədi, respublikanın İsmayıllı, Yardımlı, Masallı, Gədəbəy və Beyləqan rayon polis orqanlarında yeni müvəqqəti saxlama yerlərinin inşası aparılır, DİN-in Əsaslı tikinti idarəsi tərəfindən 2014-cü ildə digər polis orqanlarında da yeni müvəqqəti saxlama yerlərinin inşası nəzərdə tutulmuşdur.

Respublikanın bütün polis orqanlarının müvəqqəti saxlama yerləri yataq ləvazimatları, çarpayılar və mebel dəstləri ilə təchiz edilmiş, saxlanılan şəxslərin hüquqlarının təmini və onlara tibbi yardımın göstərilməsi üçün müvafiq şərait yaradılmış, saxlama yerlərinin hər biri təqsirləndirilən şəxslərin daşınması üçün xüsusi avtomobillərlə təmin olunmuşdur.

Müvəqqəti saxlama yerlərində saxlanılan şəxslər Azərbaycan Respublikası Nazirlər Kabinetinin “Məhkumların yemək və maddi-məişət normalarının təsdiq edilməsi barədə” 25 sentyabr 2001-ci il tarixli 154 nömrəli qərarına uyğun olaraq Daxili İşlər Nazirliyinin smetası üzrə bu məqsədlə ayrılmış maliyyə vəsaiti hesabına yeməklə təmin edilirlər. Saxlanılan şəxslər üçün yeməklərin hazırlanması aidiyyəti polis orqanı ilə müvafiq ictimai iaşə müəssisələri ilə bağlanmış müqavilə əsasında həyata keçirilir və hər bir şəxsə gündəlik normalara uyğun olaraq isti yemək, çörək, çay və s. nəzərdə tutulmuş ərzaq məhsulları verilir.

Təsdiq edilmə ərəfəsində olan “Müvəqqəti saxlama yerlərinin daxili intizam qaydaları” layihəsində “Həbs yerlərində saxlanılan şəxslərin hüquq və azadlıqlarının təmin edilməsi haqqında” Qanunda nəzərdə tutulmuş müddəalar, o cümlədən tutulmuş və ya həbs edilmiş şəxslərə müvəqqəti saxlama yerinə gətirildikdən dərhal sonra yaxın qohumlarına və ya əlaqə saxlaması onun üçün qanuni maraq doğuran digər şəxslərə telefonla məlumat vermə, öz vəsaiti hesabına ticarət şəbəkəsindən yazı ləvazimatı, ədəbiyyat, qəzet, jurnal, ərzaq məhsulları əldə etmək, bağlama, sovqat və banderol almaq, mülki, ailə hüquq münasibətlərində iştirak etmək, notariusun xidmətlərindən istifadə etmək, özünün seçdiyi tibb müəssisələrinin mütəxəssisləri tərəfindən müayinə olunmaq və s. müddəalar müəyyən olunmuşdur.

14-cü bənd üzrə (DİN tərəfindən müvafiq istiqamətlər üzrə aparılan maarifləndirmə işlərinin davam etdirilməsi, Milli preventiv mexanizmin bu işlərdə yaxından iştirakının təmin edilməsi) –
Polisə gətirilmiş və orada saxlanılan şəxslərə, inzibati binalarda yerləşdirilən lövhələr vasitəsilə Azərbaycan Respublikasının Konstitusiyasında təsbit olunmuş hüquq və azadlıqları, beynəlxalq normalar, DİN-in bu sahədə fəaliyyətini tənzimləyən normativ hüquqi sənədlər əsasında hazırlanmış hüquq və vəzifələri ilə tanış olmaq imkanı yaradılmışdır.

Saxlanılan əcnəbi vətəndaşların öz hüquqları ilə daha rahat tanış olmaları üçün DİN-in müvafiq əmrlərindən çıxarışlar rus və ingilis dillərinə tərcümə edilərək plakatlar hazırlanaraq müvəqqəti saxlama yerlərindən, eləcə də vəkillərin siyahısı və telefon nömrələrinə dair məlumatlar polis orqanlarının inzibati binalarının görünən yerlərindən asılmışdır.

Müvəqqəti saxlama yerlərində xidmət aparan əməkdaşların peşə hazırlığının daha da yaxşılaşdırılması məqsədilə “İşgəncə və digər qəddar qeyri-insani və ya ləyaqəti alçaldan rəftar və ya cəza əleyhinə Konvensiya” və “Tutulmuş və ya həbs edilmiş şəxslərin hüquqlarının təmininə dair Azərbaycan Respublikasının qanunvericiliyi” mövzularında virtual təlimlər keçirilmiş və “Həbs yerlərində saxlanılan şəxslərin hüquq və azadlıqlarının təmin edilməsi haqqında” Qanunun, habelə beynəlxalq sənədlərin daha mükəmməl öyrənilməsi üçün bu istiqamətdə müvafiq tədbirlərin davam etdirilməsi nəzərdə tutulmuşdur.

Bundan əlavə, “Həbs yerlərində saxlanılan şübhəli və təqsirləndirilən şəxslərlə rəftar” mövzusunda ATƏT-in Bakı Ofisinin təşəbbüsü ilə Lənkəran və Şəki şəhərlərində təşkil olunmuş ixtisaslaşdırılmış təlimlərə Salyan, Neftçala, Biləsuvar, Cəlilabad, Masallı, Lənkəran, Yardımlı, Lerik, Astara, Mingəçevir, Şəki, Ağdaş, Balakən, Göyçay, İsmayıllı, Qax, Qəbələ, Oğuz və Yevlax şəhər, rayon polis orqanlarının ictimai təhlükəsizlik xidmətlərinin əməkdaşları və müvəqqəti saxlama yerlərinin rəisləri dəvət olunmuşdur.

Həmçinin vurğulanmışdır ki, bütövlükdə Müvəkkilin 2012-ci il ərzində işgəncələr əleyhinə milli preventiv mexanizm qismində fəaliyyətinə dair hesabatda verilən təklif və tövsiyələrə böyük diqqətlə yanaşılır və onların praktiki fəaliyyətdə tətbiqi üçün lazımi təşkilati tədbirlər görüləcəkdir.

2.2.2. Ədliyyə Nazirliyinin müəssisələri

MPQ tərəfindən 2013-cü ildə də məhkumların və həbs yerlərində saxlanılan şəxslərin hüquqlarının təmin edilməsi istiqamətində fəaliyyəti davam etdirilmişdir. Cari  ildə Ədliyyə Nazirliyinin tabeliyində olan müəssisələrə planlı və plandankənar olmaqla 62 başçəkmə həyata keçirilmişdir.

Bu başçəkmələr zamanı 786 şəxslə fərdi söhbətlər aparılmış, onların şərəf və ləyaqətinin müdafiəsi, işgəncəyə məruz qalmamaq, sağlamlığın qorunması, müraciət etmək, hüquqi yardım almaq hüququnun gerçəkləşdirilməsi və digər qanunla, həmçinin beynəlxalq normalarla müəyyən edilmiş hüquqlarının təmin edilməsi diqqət mərkəzində olmuşdur.

Cəzaçəkmə müəssisələrinin müasir standartlara uyğunlaşdırılması istiqamətində yenidən qurulması, saxlanılma şəraitinin yaxşılaşdırılması, bu müəssisələrdə insan hüquqlarının etibarlı təmin edilməsi və məhkumların islah olunmasına istiqamətlənmiş tədbirlər ötən il də davam etdirilmişdir.

Həyata keçirilmiş tədbirlər və tətbiq edilmiş yeniliklər nəticəsində qanun pozuntularının və onlara şərait yaradan səbəblərin aradan qaldırılması, intizamın gücləndirilməsi üzrə ardıcıl işlər görülmüş, həbsdə saxlama yerlərinin və penitensiar müəssisələrin işinə nəzarət gücləndirilmişdir.

Həyata keçirilən islahatlar çərçivəsində 2013-cü ildə penitensiar sistemin təkmilləşdirilməsi, məhkumların və saxlanılan şəxslərin hüquqlarının qorunması və saxlanılma şəraitinin beynəlxalq standartlara uyğun yaxşılaşdırılması üzrə ardıcıl tədbirlər görülmüş, penitensiar infrastrukturun müasirləşdirilməsi, maddi-texniki bazasının gücləndirilməsi istiqamətində tədbirlər davam etdirilmişdir.

Şəkidə təqsirləndirilən şəxslərin və məhkumların öz ailələrinə yaxın ərazidə cəza çəkmələrinə və gələcək sosial adaptasiyasına xidmət edəcək konseptual baxımdan yeni olan və bir neçə müəssisəni əhatə edən penitensiar kompleks istifadəyə verilmişdir.

Müxtəlif rejim korpuslarından, istintaq təcridxanasından, inzibati binadan, məhkumların ailələri ilə uzunmüddətli görüş binasından, müasir tibbi avadanlıqlarla təchiz olunmuş tibb məntəqəsindən və s. ibarət olan Şəki penitensiar kompleksində məhbusların faydalı işlə məşğul olmaları, asudə vaxtlarının səmərəli təşkili üçün istehsalat, eləcə də idman sahələri təşkil olunmuşdur.

Müəssisədə saxlanılan şəxslərin keyfiyyətli qidalanmasını təmin etmək üçün müasir avadanlıqla təchiz edilmiş mətbəx inşa olunmuş, camaşırxanada yeni avadanlıq, habelə kompleksin fasiləsiz və dayanıqlı elektrik enerjisi ilə təmin edilməsi üçün transformator yarımstansiyaları və generatorlar, su anbarları, nasosxana qurulmuşdur.

Yeni inşa olunmuş müəssisənin açılışında Müvəkkil də iştirak etmişdir.

2 saylı Cəzaçəkmə Müəssisəsində həyata keçirilmiş başçəkmədə məqsəd müəssisədə saxlanılma şəraiti və müəssisədə məhkumlara düşən yaşayış sahəsinin vəziyyətinin qiymətləndirilməsindən ibarət olmuşdur.

3 saylı İxtisaslaşdırılmış Müalicə Müəssisəsində (burada vərəmə yoluxmuş məhkumlar saxlanılır) həyata keçirilən başçəkmə zamanı MPQ tərəfindən müəssisənin palatalarına, cərimə təcridxanasına, sanitar qovşaqlarına və digər otaqlarına baxış keçirilmişdir. Baxış zamanı müəssisənin müvafiq standartlara uyğun yüksək səviyyədə təmir edildiyi və müasir avadanlıqlarla təchiz olunduğu müəyyən edilmişdir.

Müəssisə rəisi ilə ilkin söhbət zamanı, MPQ üzvlərinə müəssisənin dərman təchizatının yüksək səviyyədə olduğu, xəstələrin sağalma faizinin xeyli artdığı barədə məlumat verilmişdir.

Növbəti başçəkmə zamanı məqsəd həmin müəssisədə saxlanılma şəraitinin, məhkumlarla rəftar və  müalicə məsələlərinin öyrənilməsi olmuşdur.

Bu məqsədlə Fakültativ protokolun tələblərinə uyğun olaraq müəssisənin  bütün obyektlərinə baxış keçirilmiş, məhkumlar fərdi qaydada qəbul edilmiş, lazımi sənədlər və qeydiyyat kitabları öyrənilmişdir.

Aparılan monitorinq zamanı bir sıra müsbət hallar qeydə alınmışdır. Belə ki, araşdırma zamanı pis rəftara məruz qalma ilə bağlı müraciətlər təsdiqini tapmamış, il ərzində cəmi 3 nəfərə  xüsusi vasitələrin (əl qandalı) tətbiq edilməsi müsbət hal kimi qiymətləndirilmişdir. Əvvəlki illərlə müqayisədə ölüm hallarının əhəmiyyətli dərəcədə azalması, dərman və ərzaq təminatının yüksək səviyyədə olması, müəssisənin müasir laborator avadanlıqlarla təchiz edilməsi, müəssisədə beynəlxalq təlim mərkəzinin açılması və müxtəlif ölkələrlə aparılan təcrübə mübadiləsi bu sahəyə ayrılan diqqətdir.

Araşdırma zamanı qeyd olunan müsbət hallarla yanaşı bir sıra xırda  nöqsanlar da aşkar edilmişdir ki, onlar müəssisə rəhbərliyi tərəfindən dərhal aradan qaldırılmışdır.

Bununla yanaşı, müəssisənin qaz təminatının dayandırılması ilə bağlı Ədliyyə Nazirliyinə müraciət olunmuş və nəticə olaraq müəssisənin qaz təminatının bərpa edilməsi istiqamətində tədbirlərin görüldüyü bildirilmişdir.

4 saylı Cəzaçəkmə Müəssisəsində həyata keçirilmiş başçəkmədə müəssisənin bütün obyektlərinə (müəssisənin yataqxanalarına, cərimə təcridxanasına, karantin zonasına, qısamüddətli və uzunmüddətli görüş yerinə, tibb-sanitar hissəsinə, ana və uşaq otağına, kitabxanaya, telefon otağına, gözəllik salonuna və s.) baxış keçirilmiş, CÇM-nin saxlanma şəraiti qiymətləndirilmişdir.

4 saylı CÇM-yə əvvəllər keçirilmiş baxışlarla müqayisədə hazırkı başçəkmə zamanı xeyli müsbət işlərin görüldüyü müşahidə edilmişdir. Burada cəza çəkən 40‑dək qadın məhkumla təkbətək söhbət aparılmış, saxlanılma şəraiti və müəssisə əməkdaşlarının məhkumlarla rəftarı qitmətləndirilmişdir. Bir sıra məhkumların qaldırdıqları məsələlər yerində həll edilmiş və baxışın nəticələrinə dair Ədliyyə Nazirliyinə müvafiq tövsiyələr ünvanlanmışdır.

Bu tövsiyələrdə müəssisədə sanitar qovşaqların, duşların və telefonların sayının məhkumların sayına adekvat olmadığı, ana və uşaq otağında azyaşlı uşaqlar üçün mətbəx və yuyunmaq üçün şəraitin və tibb-sanitar hissəsində mətbəxin olmadığı qeyd edilmişdir.

Həmin tövsiyələr nəzərə alınaraq, uşaq otağı hər bir şəraitə malik yeni geniş otağa keçirilmiş, sanitar qovşaq sahəsi, duş və əşyaların saxlanılmasına şərait yaradılmışdır. Məhkumların istifadəsi məqsədi ilə əlavə telefon xətti ayrılmışdır. Digər tövsiyələrin isə maliyyə vəsaitindən asılı olaraq həyata keçiriləcəyi, eyni zamanda, Bakı şəhəri Zabrat qəsəbəsində inşa edilən yeni qadın cəzaçəkmə müəssisəsinin layihə-smeta sənədlərində uşaq evində və tibb-sanitar hissədə zəruri şəraitin təşkili nəzərdə tutulduğu bildirilmişdir.

Bununla yanaşı, Müvəkkil həmin müəssisəyə təkrar baxış keçirmiş, orada cəza çəkən qadınlarla görüşmüşdür. Müvəkkil məhkum Q. və onunla bir yerdə saxlanılan səkkiz aylıq övladı ilə görüşmüş, onların saxlanılma şəraiti və sağlamlığı ilə maraqlanmışdır.

Müəssisənin zalında bütün məhkumlarla görüş keçirilmiş, onların müraciət​ləri dinlənilmiş, hüquqi məsləhətlər verilmişdir. Məhkumların qaldırdıqları məsə​lələr sırasında əsasən əfv olmaları, Penitensiar Xidmətin müalicə müəssi​səsinə göndərilmə və məhkəmənin onların barəsində çıxardığı hökmlərdən narazılıq və digər məsələlər olmuşdur.

Bununla yanaşı, Müvəkkil 57 məhkum qadınla təkbətək görüş keçirmiş, müraciətləri dinləmiş, onlara müvafiq qanunvericiliyin tələbləri izah edilmişdir.

Baxışdan sonra Azərbaycan Respublikası Ədliyyə Nazirliyinin Tibb baş idarəsinə müraciət edilmiş və nəticədə bir sıra qadın məhkumlar müxtəlif ixtisaslı həkimlərin (terapevt, nevropatoloq, ginekoloq, psixiatr, kardioloq, sonoloq) iştirakı ilə kütləvi müayinələrdən, o cümlədən USM, EKQ və rentgen müayinələrindən keçirilmiş, konsultasiya olunmuşlar. Müayinələr nəticəsində onlarda stasionar müalicə tələb edən xəstəlik aşkar edilməmiş, mövcud xroniki proseslərlə bağlı qısamüddətli ambulator müalicələr təyin olunmuşdur.

Eyni zamanda, Müvəkkil ədliyyə nazirinə müraciət edərək cəzasının 2/3 hissəsini çəkmiş, törətdiyi əməldən səmimi peşman olan, islah olunmuş və cəmiyyət üçün artıq təhlükə törətməyən, 18 nəfər 60 yaşını keçmiş qadınların, habelə 8 nəfər çoxuşaqlı anaların cəzadan şərti olaraq vaxtından əvvəl azad olunmaları məsələsinə məhkəmə tərəfindən baxılması üçün Penitensiar Xidmət tərəfindən bu məhkumlar barədə təqdimat verilməsini tövsiyə etmişdir.

Qeyd edilməlidir ki, bir neçə məhkumun müvafiq müraciətlərinə Xətai Rayon Məhkəməsi tərəfindən baxılmış və onların barəsində cəzadan şərti olaraq azad edilmələri barədə qərar qəbul olunduğu müəyyən edilmişdir.

5 saylı Cəzaçəkmə Müəssisəsində həyata keçirilən başçəkmə zamanı müəyyən edilmişdir ki, həmin müəssisəyə ötən il keçirilmiş başçəkmə zamanı verilmiş bir sıra tövsiyələr də nəzərə alınmaqla müəssisədə xeyli işlər görülmüşdür:

Məhkumların asudə vaxtlarının səmərəli keçirilməsi üçün lazımi şərait yaradılmış, idman zalı və  klub təmir olunaraq istifadəyə verilmiş, bundan başqa  yeni məscid tikilmiş, bütün yataqxanalarda istilik sistemi quraşdırılmış, görüş otaqları, cərimə təcridxanası təmir edilmiş, yataqxanaların bir hissəsinə taxta döşəmələr vurulmuşdur.

CÇM-nin 20 çarpayılıq tibb-sanitar hissəsinin binasının qəzalı vəziyyətdə olduğu, palataların gigiyenik tələblərə cavab vermədiyi halda burada məhkumların saxlanıldığı, ötən başçəkmədən sonra keçən dövr ərzində hər hansı işin aparılmadığı müəyyən edilmişdir.

Bundan əlavə stomatoloji kabinetdə yalnız köhnə stomatoloji kreslonun olduğu, su təchizatının olmadığına baxmayaraq həkim tərəfindən  2013-cü  ilin 10 ayı ərzində qeydiyyata alınmış 339 məhkuma stomatoloji yardımın göstərildiyi müəyyən edilmişdir.

Məhkumlarla söhbət zamanı onlardan bəziləri göstərilən tibbi yardımın keyfiyyətinin aşağı olduğunu bildirmişlər.

Araşdırma zamanı, məhkumların tibbi kitabçalarında xəstəlik tarixçələri ilə bağlı müvafiq qeydlərin edilmədiyi, cərimə təcridxanasında olan məhkuma verilmiş dərmanın açıq vəziyyətdə olduğu (kibrit qutusunun üzərində), həkimin göstərişi ilə aidiyyəti olmayan məhkum tərəfindən dərmanların məhkumlara paylandığı və  soyuducuda saxlanılmalı olan dərmanların (məsələn “essensial” ampula) otaq temperaturunda saxlanıldığı aşkarlanmışdır.

Başçəkmənin nəticələri ilə bağlı Ədliyyə Nazirliyinə müraciət edilmişdir. Müraciətlə əlaqədar bildirilmişdir ki, qeyd edilən müəssisənin Tibb-sanitar hissəsinin köhnə olmasını və bərpasının mümkün olmamasını nəzərə alaraq Ədliyyə Nazirliyinin Maliyyə-təminat idarəsinin qarşısında 2013-cü ilin dövlət investisiyası qoyuluşu vəsaiti hesabına müəssisədə yeni tibb-sanitar hissəsinin tikilməsi məsələsi qaldırılmış və müvafıq layihə sənədləri hazırlanmışdır. Dövlət büdcəsinin dövlət investisiyası xərclərindən maliyyə vəsaitinin ayrılması üçün İqtisadi İnkişaf Nazirliyinə bu barədə təkliflər verilmişdir.

Başçəkmə zamanı aşkar olunmuş digər məsələlərin səbəb və nəticələrini müəyyən etmək üçün Ədliyyə Nazirliyinin Tibb baş idarəsi tərəfındən xüsusi komissiya yaradılaraq TSH-nin son iki ildəki fəaliyyəti yoxlanılmış, yoxlamanın nəticələrinin yaxın zamanda Tibb baş idarəsinin Tibbi şurasında müzakirə edilməsi nəzərdə tutulmuş, müzakirələrin nəticələri barədə əlavə məlumat veriləcəyi qeyd edilmişdir.

Müvəkkil əvvəlki illərdə də bu müəssisənin tibb hissəsinin vəziyyəti və aşkar edilmiş pozuntularla bağlı dəfələrlə ƏN-nə müraciət etsə də, tibb hissəsinin vəziyyətində heç bir dönüş yaradılmamışdır ki, bu cür vəziyyət narahatlıq doğurur.

11 saylı Məntəqə Tipli Cəzaçəkmə Müəssisəsində həyata keçirilmiş başçəkmə zamanı saxlanılan şəxslərlə söhbət edilmiş, rəftarla bağlı müraciət daxil olmamışdır.

150 məhkum üçün nəzərdə tutulmuş həmin müəssisədə başçəkmə günü 85 məhkumun qediyyatda olduğu, 6 nəfərə evdə yaşamaq hüququnun verildiyi, sonuncu amnistiya aktına əsasən isə 114 məhkumun barəsində amnistiya aktının icra edildiyi məlum olmuşdur.

Müəssisə rəisi tərəfindən MPQ üzvlərinə müəssisənin yerləşdiyi binanın Ədliyyə Nazirliyinin balansında olmadığı, icarə müqaviləsinin 1 yanvar 2014-cü il tarixə qədər qüvvədə olduğu, həmçinin bina sahibinin yeni müqavilə bağlamaq arzusunda olmadığı, eyni zamanda həmin məsələnin Ədliyyə Nazirliyinin nəzarətində olduğu barədə məlumat verilmişdir.

12 saylı Cəzaçəkmə Müəssisəsində həyata keçirilən başçəkmədə müəssisənin cərimə təcridxanasına, karantin zonasına, istehsalat sahəsinə, tibb-sanitar hissəsinə və digər yerlərə baxış keçirilmiş, müvafiq qeydiyyat jurnalları yoxlanılmış, eyni zamanda müəssisədə cəza çəkən 60-dək məhkumla kollektiv və fərdi söhbətlər aparılaraq saxlanılma şəraiti və rəftarla bağlı mövcud vəziyyət, həmçinin  müəssisədə 20 nəfərlik tibb hissəsinin inşa işlərinin aparılması MPQ tərəfindən müsbət qiymətləndirilmişdir.

Başçəkmənin nəticələrinə dair ədliyyə nazirinə müraciət edilmişdir. Həmin müraciətdə müəssisədə sıxlığın aradan qaldırılması üçün müəyyən tədbirlər görülməsi, müəssisənin həyətində asfalt örtüyünün dəyişdirilməsi, rabitədə nasazlıqların həll edilməsi (telefon xətlərinin təmiri), telefon nömrələrinin sayının məhkumların ümumi sayı nəzərə alınmaqla artırılması, barələrində yoxlanılması üçün istintaq orqanlarına göndərilmiş materiallar üzrə həmin orqanlar tərəfindən uzun müddət araşdırma aparılmadığı və müvafiq qərarın qəbul edilmədiyini nəzərə alaraq, problemlə əlaqədar məsələnin qaldırılması tövsiyə edilmişdir.
Qeyd edilən tövsiyələr nəzərə alınaraq, Penitensiar Xidmət tərəfindən rabitə xəttinin təmiri məqsədi ilə Bakı Telefon Rabitəsi İstehsalat Birliyinə müraciət edilmiş, məhkumların istifadəsi məqsədi ilə əlavə dörd telefon nömrəsinin ayrılması üzrə tədbirlər görülmüş, müəssisənin ərazisində asfalt örtüyü təmir edilmiş, haqqında araşdırma materialları olan məhkumlar barədə qərarların qəbul olunmasının sürətləndirilməsi ilə bağlı aidiyyəti istintaq orqanlarına müraciətlər edilmiş, eyni zamanda, məhkumların qanunvericiliyə uyğun yaşayış sahəsi ilə təmin edilməsinin respublikanın regionlarında inşa edilən müasir penitensiar müəssisələr istifadəyə verildikdən sonra öz həllini tapacağı bildirilmişdir.

13 saylı Məntəqə Tipli Cəzaçəkmə Müəssisəsində həyata keçirilən başçəkmədə bütün obyektlərə baxış keçirilmiş, müəssisədə aparılan yenidənqurma işi müsbət qiymətləndirilmiş, eyni zamanda müəssisə rəhbərliyinə saxlanılma şəraitinin təkmilləşdirilməsi ilə bağlı tövsiyələr verilmişdir.

Qəbul edilmiş məhkumlar saxlanılma şəraitindən və müəssisə əməkdaşlarının onlarla rəftarından şikayət etməmişlər.

14 saylı Cəzaçəkmə Müəssisəsində həyata keçirilən başçəkmədə aparılmış kadr islahatından sonra bir sıra müsbət işlər görüldüyü, belə ki, məhkumların ailələri ilə telefon danışığı üçün nəzərdə tutulmuş xəttlərin sayının 2-dən 4-ə çatdırıldığı,  qısa müddətli görüş otağının və asudə vaxtın səmərəli keçirilməsi üçün klubun təmir edildiyi, içməli su xəttinin təzələnməsi və inzibati binada təmir işlərinin yekunlaşdırıldığı məlum olmuşdur.

Qeyd edilməlidir ki, bu müəssisəyə əvvəlki başçəkmələr zamanı rəftar, şərait və asudə vaxtın təşkili, məhkumlar barəsində seçilən əsassız intizam tənbehləri  barədə bir çox pozuntu halları aşkarlanmışdır. 2012-ci ildə aparılmış araşdırmalarda cəzaçəkmə müəssisələri arasında məhkumların özlərinə xəsarət yetirməsi bu müəssisədə daha çox olmuşdur. Son başçəkmələr zamanı isə bu halların aradan qaldırıldığı,  məhkumlar üçün lazımi şərait yaradıldığı müəyyən edilmiş və bu hal məhkumlar tərəfindən də müsbət qarşılanmışdır.

Eyni zamanda müəssisənin relyefinə görə daş karxanalarının arasında yerləşməsi, burada cəza çəkən məhkumların və orada çalışan əməkdaşların sağlamlığına təhlükə yaratması (küləkli havada) Müvəkkili narahat edir. Məsələ ilə bağlı bir neçə aidiyyəti quruma müraciət edilsə də öz müsbət həllini tapmamışdır.

16 saylı Cəzaçəkmə Müəssisəsində həyata keçirilmiş başçəkmədə məqsəd müəssisədə saxlanılma şəraiti, rəftar məsələləri və məhkumlara göstərilən tibbi xidmətin vəziyyətinin qiymətləndirilməsindən ibarət olmuşdur.

Başçəkmə zamanı müəssisənin bütün obyektlərinə - yataqxanalara, cərimə təcridxanasına, karantin zonasına, qısamüddətli və uzunmüddətli görüş yerlərinə, yeməkxanaya, mətbəxə, tibb-sanitar hissəyə və digər yerlərə baxış keçirilmiş, eyni zamanda müəssisədə cəza çəkən 40-dək məhkumla (onlardan 8-i əcnəbi olmaqla) kollektiv və fərdi söhbət aparılaraq saxlanılma şəraiti və məhkumlarla rəftarla bağlı mövcud vəziyyət qiymətləndirilmişdir.

Baxışın nəticələrinə dair ədliyyə nazirinə müraciət edilərək müəssisənin cərimə təcridxanasının, eləcə də kameralarının ölçülərinin standartlara cavab vermədiyi, yeni müəssisənin tikintisi yaxın zamanlarda nəzərdə tutulmadığından təcridxananın genişləndirilməsinə ehtiyac olduğu, müəssisənin tibb-sanitar hissəsinin rəisinin iki müəssisədə işləməsi ümumi rəhbərliyin həyata keçirilməsi və məhkumlara keyfiyyətli tibbi yardımın göstərilməsi baxımından kifayət qədər problemlər yaratdığı nəzərə alınaraq, müəssisənin tibb-sanitar hissəsinə bilavasitə bir həkim tərəfindən rəhbərlik edilməsinin məqsədəuyğun olması barədə tövsiyələr verilmişdir.

Müvəkkilin tövsiyələri nəzərə alınaraq, cərimə təcridxanasının bir kamerasından normadan artıq çarpayı çıxarılmış, əlavə iki geniş kamera tikilərək məhkumların istifadəsinə verilmişdir. Eyni zamanda, tibb-sanitar hissəsinin rəisi vəzifəsinə təyinat aparılması məqsədilə Penitensiar Xidmət tərəfindən Ədliyyə Nazirliyinə təqdimat verilmiş və oraya yeni rəis təyin olunmuşdur.

17 saylı Cəzaçəkmə Müəssisəsində bir neçə məhkumun özlərinə xəsarət yetirmələri barədə məlumatın araşdırılması ilə əlaqədar MPQ tərəfindən həmin müəssisəyə plandankənar başçəkmə həyata keçirilmişdir. Baş vermiş hadisənin səbəbləri və buna rəvac verən hallar barədə ümumi təsəvvürün əldə edilməsi məqsədi ilə cərimə təcridxanasında saxlanılan həmin məhkumlarla, eləcə də digər məhkumlarla söhbət aparılmışdır.

Özlərinə xəsarət yetirmiş məhkumlar cərimə təcridxanasında olduqları zaman ülgüclə qollarına xəsarət yetirdiklərini, buna səbəb kimi barələrində olan tənbeh tədbirlərinin ədalətli olmadığını söyləmişlər.

Digər məhkumlar isə müəssisə rəhbərliyinin və əməkdaşlarının onlarla rəftarından hər hansı bir şikayət etməmişlər.

Müəssisənin tibb-sanitar hissəsinin rəisi ilə söhbət zamanı o, həmin məhkumların özlərinə xəsarət yetirdiklərinə görə lazımi tibbi yardımın göstərildiyini, bununla bağlı müvafiq sənədləşmənin aparıldığını, eyni zamanda bu haqda Ədliyyə Nazirliyinin Baş tibb idarəsinə məlumat verildiyini bildirmişdir. MPQ-nin üzvləri bütün müvafiq sənədlərlə tanış olmuş və tibb-sanitar hissəsinin personalına həmin məhkumların səhhətinin diqqətdə saxlanılmasını tövsiyə etmişlər.

Başçəkmə ilə bağlı Penitensiar Xidmətə ünvanlanmış müraciətdən sonra məlum olmuşdur ki, məhkumlar yol verdikləri rejim pozuntularına görə qanunvericiliyin tələblərinə uyğun olaraq cərimə təcridxanasına keçirilmişlər. Tənbeh tədbirləri tətbiq edilməmişdən əvvəl, müəssisə rəhbərliyi tərəfindən araşdırma aparılmış, göstərilən məhkumlar rejim pozuntularına yol verdiklərini etiraf etmişlər. Lakin, sonradan məhkumlar tətbiq edilmiş tənbeh tədbirini çəkməkdən boyun qaçırmaq məqsədi ilə özlərinə xəsarət yetirərək, müəssisə rəhbərliyinə təzyiq göstərməyə cəhd etmişlər.

Müvəkkil hesab edir ki, son iki il ərzində bu müəssisədə bir neçə dəfə rəhbərliyin dəyişdirilməsi müəssisənin idarə edilməsinə mənfi təsir göstərməyə bilməz. Elə bu səbəbdən adı çəkilən müəssisədə PX-nin əməliyyat qrupu tərəfindən 2 dəfə ümumi axtarış-baxış tədbirləri həyata keçirilmişdir.

1, 6, 7, 8, 9, 10 və 13 saylı cəzaçəkmə müəssisələrində il ərzində dəfələrlə qısamüddətli başçəkmələr həyata keçirilmiş, orada saxlanılan məhkumlarla təklikdə görüşülmüş, əvvəlki illərlə müqayisədə vəziyyətin müsbət istiqamətdə dəyişdiyi müşahidə edilmişdir. Eyni zamanda, Beynəlxalq standartlar və milli qanunvericiliyin tələblərinə uyğun olaraq müəssisə rəhbərlərinə müvafiq tövsiyələr verilmişdir.
Həbsxanada həyata keçirilən başçəkmə zamanı müəssisənin bütün obyektlərinə, o cümlədən korpuslarına, cərimə təcridxanasına, görüş yerlərinə baxış keçirilmiş, burada saxlanılan 70-ə yaxın məhkum fərdi qaydada qəbul edilmiş, onların sənədlərinə baxılmış, hüquqları izah olunmuşdur.

Başçəkmə zamanı əvvəllər verilmiş bir sıra tövsiyələrin əksəriyyətinin icra olunduğu müəyyən edilmişdir. Belə ki, il ərzində məhkumların müşayiət hallarından kənar xüsusi vasitələrin tətbiqi halı qeydə alınmamış, cərimə təcridxanasında  artıq çarpayılar çıxarılmış, şəhərdaxili danışıq üçün telefon nömrələrinin sayı 3-dən 6-ya çatdırılmış, cərimə təcridxanasında gəzinti yerinin 3/1 hissəsinin üstü yağış və günəşdən qorunmaq üçün örtülmüş, bir-neçə kamerada şərait yaxşılaşdırılmışdır.
44 çarpayılıq olmaqla 11 kameradan ibarət olan tibb-sanitar hissəsində başçəkmə zamanı 24 məhkum olmuşdur. Stomatoloji kabinet üçün yeni müasir avadanlıqların alınması müsbət hal kimi dəyərləndirilmişdir. Məhkumlar tibb-sanitar hissəsinin rəhbərliyinin və tibbi personalın münasibətindən, eyni zamanda lazımi dərman preparatları ilə təchizatdan razı olduqlarını bildirmişlər.

Qəbul edilmiş məhkumların qaldırdığı məsələlərin həlli və saxlanılma şəraitinin daha da təkmilləşdirilməsi ilə əlaqədar müəssisə rəhbərliyinə müvafiq tövsiyələr verilmişdir. Bir sıra tövsiyələr yerində həll edilmiş, digərlərinin isə həlli istiqamətində gələcəkdə iş aparılacağı bildirilmişdir.

Qeyd olunmalıdır ki, Azərbaycan Respublikasının ədliyyə nazirinə Həbsxanada həyata keçirilən başçəkmələrin nəticələri üzrə müraciət edilərək, karantin üçün gəzinti yerlərinin eyni olması, müəssisədəki sıxlıqla əlaqədar məhkumların yerdəyişmə məsələlərində problemlərin yaranması, qısa müddətli görüş otağında arakəsmənin standartlara uyğun olmaması, bəzi korpuslarda bir sıra kameraların şəraitinin yaxşılaşdırılmasına ehtiyac olması və gecə növbəsində müəssisədə tibb işçisinin olmaması kimi nöqsanlar bildirilmişdir. Nəticədə karantin binasında gəzinti sahəsinin təşkili qanunvericilikdə nəzərdə tutulmasa da, orada saxlanılan şəxslərin gəzinti hüquqlarının cərimə təcridxanası üçün ayrılmış sahədən istifadə olunmaqla təmin edildiyi, Həbsxananın 1-ci və 2-ci rejim korpuslarında şəraitin yaxşılaşdırılması və qısa müddətli görüş otağında arakəsmənin standartlara uyğunlaşdırılması ilə bağlı tədbirlər təmir işləri siyahısına salınmış, o cümlədən məhkumların saxlanma şəraitinin yaxşılaşdırılması ilə bağlı təkliflər Umbakı qəsəbəsində inşa edilən yeni həbsxananın layihəsində nəzərə alınmış və istifadəyə verildikdən sonra öz həllini tapacağı bildirilmişdir.

Bakı İstintaq Təcridxanasında, 2 və 3 saylı istintaq təcridxanalarında MPQ üzvləri mütəmadi olaraq qısamüddətli başçəkmələr həyata keçirmişlər.

Bakı İT-də il ərzində 200-dən çox təqsirləndirilən şəxslərlə görüşülmüşdür. İT-nin cərimə təcridxanasına həyata keçirilmiş başçəkmə zamanı bir sıra çatışmazlıqlar müəyyən edilmiş və həmin məsələlər təcridxana rəisi ilə söhbətdən sonra yerində aradan qaldırılmışdır.

2 saylı İT-nin binasının köhnə olması səbəbindən burada saxlanılan şəxslərin müasir standartlara uyğun şəraitlə təmin olunmasında çətinliklər mövcud olmuşdur. Aşkar edilmiş məsələlərlə bağlı müraciətlərə cavab olaraq bildirilmişdir ki, göstərilən iradlar yaxın vaxtlarda istifadəyə veriləcək yeni müəssisədə nəzərə alınacaq.
3 saylı İT-yə başçəkmələr zamanı rəftarla bağlı şikayət daxil olmamışdır. Bu təcridxananın binasının köhnə olmasına baxmayaraq kameralarda kosmetik təmir işləri aparılmış, qızdırıcılar ilə təmin olunmuşdur. Bundan əlavə xəstə məhkumların stasionarda müalicələrini davam etdirmələri üçün yenidənqurma işləri həyata keçirilir.

Ümumilikdə hər 3 təcridxananın kameraları yeni qanunvericiliyin tələblərinə uyğun olaraq televizorlarla təchiz edilmişdir.

Müalicə Müəssisəsinin spesifikliyi nəzərə alınaraq bu müəssisədə il ərzində 7 başçəkmə həyata keçirilmişdir. Başçəkmələrdə məqsəd müəssisənin saxlanılma şəraitinin, xəstə məhkumlara göstərilən tibbi xidmətin səviyyəsinin, eyni zamanda məhkumlara qarşı münasibətin qiymətləndirilməsindən ibarət olmuşdur.

Eyni zamanda, həmin müəssisədə baş vermiş və Fövqəladə Hallar Naziriliyi əməkdaşları tərəfindən söndürülmüş yanğından sonra vəziyyətin öyrənilməsi məqsədi ilə plandankənar başçəkmə də həyata keçirilmişdir.

Başçəkmə zamanı müəyyən edilmişdir ki, müəssisənin üç mərtəbədən ibarət, yalnız ikinci və üçüncü mərtəbələrindən istifadə olunan, narkologiya və terapiya şöbələri kimi fəaliyyət göstərən korpusunda yanğın baş vermişdir. Oradakı məhkumların dərhal təxliyə edildiyi, həyatlarına və sağlamlıqlarına heç bir zərərin dəymədiyi müəyyən edilmişdir.

Həmin məhkumlar tibbi müayinədən keçirilmiş, Müalicə Müəssisəsinin digər şöbələrinə və ya cəza çəkdikləri cəzaçəkmə müəssisələrinə köçürülmüşlər.

Müvəkkil Müalicə Müəssisəsinin binalarının köhnə olması və bəzilərinin istismara yararsız olması səbəbindən yeni müəssisənin tikintisi təklifi ilə Ədliyyə Nazirliyinə müraciət etmişdir.

MPM-in 2012-ci il üzrə hesabatı ƏN-ə göndərilərək onun aidiyyəti üzrə öyrənilməsi, qeyd olunmuş çatışmazlıqların aradan qaldırılması, irəli sürülən təklif və tövsiyələrin həyata keçirilməsi istiqamətində görülmüş tədbirlər barədə məlumatların təqdim olunması xahiş edilmişdir. Müraciətlə bağlı müvafiq məlumat verilərək MPM‑in hesabatda qeyd olunan aidiyyəti təklif və tövsiyələri ilə bağlı aşağıdakılar bildirilmişdir:

2012-ci il ərzində MPM-in penitensiar müəssisələrə həyata keçirdiyi başçəkmələr zamanı maddi-məişət şəraitinin daha da yaxşılaşdırılması üzrə verdiyi tövsiyələrin həyata keçirilməsi ilə bağlı görülmüş işlərdən əlavə 2013-cü ildə başqa tədbirlər də həyata keçirilmişdir.

Cəzaçəkmə müəssisələrinin, habelə Azərbaycan Respublikasının Nazirlər Kabineti tərəfindən təsdiq edilməsi gözlənilən istintaq təcridxanalarının Daxili intizam qaydalarının ingilis və rus dillərinə tərcümə edilərək nəşr olunması ilə bağlı bir sıra beynəlxalq və yerli qeyri-hökumət təşkilatları ilə danışıqlar aparılmış və ilkin razılıqlar əldə edilmişdir.

1 saylı CÇM-nin yataqxanalarına və cərimə təcridxanasına taxta döşəmələr vurulmuş, istilik sistemləri çəkilmişdir.

2 saylı CÇM-də hamamın, karantin otağının, klubun və cərimə təcridxanasının təmiri, gəzinti yerlərinin genişləndirilməsi görüləcək işlər siyahısındadır.

5 saylı CÇM-də 2012-ci ildə yataqxana binalarında taxta döşəmələrin vurulması işləri davam etdirilmiş və istilik sistemi çəkilmişdir.

6 saylı CÇM-də cərimə təcridxanasında taxta döşəmələr vurulmuş, hamam və sanitar qovşaq sahələri təmir edilərək duşların və əl-üz yuyanların sayı artırılmışdır. Müəssisədə xristian dininə mənsub olan azsaylı məhkumlar üçün sahəsi 25 kv.m olan ayrı ibadət yeri təşkil edilmişdir.

7 saylı CÇM-də üç mərtəbəli iki yataqxana binasında, 7-ci dəstənin yataq otağında təmir işləri aparılaraq taxta döşəmələr vurulmuşdur. Müəssisədə ehtiyacı olan məhkumların əlillik dərəcələrinin təyin edilməsi ilə bağlı aidiyyəti qurumlarla birlikdə görülmüş işlər nəticəsində 54 məhkuma əlillik dərəcəsi təyin edilmişdir. Cari ilin 3 oktyabr tarixində 4 məhkuma əlillik dərəcəsinin təyini ilə bağlı Bakı şəhəri 2 saylı Tibbi Sosial Ekspert Komissiyası tərəfindən baxış keçirilmişdir.

9 saylı CÇM-də yeni hamam binası və sanitar qovşaq sahəsi tikilərək istifadəyə verilmişdir.

10 saylı CÇM-də məhkumların 2 yataqxana otağı təmir edilərək taxta döşəmə vurulmuş və istilik sistemləri yenilənmişdir. Digər 10 yataq otağında taxta döşəmələrin vurulması 2014-cü il üzrə cari təmir işlərinin siyahısına daxil edilmişdir.

14 saylı CÇM-də saxlanılan məhkumların daha münasib saxlanma şəraitinə malik müəssisələrə keçirilməsi məsələsinə regionlarda yeni penitensiar müəssisələrin mərhələlərlə istifadəyə verilməsindən asılı olaraq baxılacaqdır.

17 saylı CÇM-də yataqxana binalarında asma tavanlar quraşdırılmış, cərimə təcridxanası təmir edilmiş və taxta döşəmələr vurulmuşdur. Asudə vaxtın səmərəli keçirilməsi məqsədi ilə klub əsaslı təmir edilmiş, zəruri avadanlıqlarla təchiz edilmiş idman otağı, kitabxana, hər korpus üzrə televiziya verilişlərinə baxış otaqları, müxtəlif stolüstü oyunlar məhkumların istifadəsindədir. Məhkumlar arasında müxtəlif yarışlar keçirilir, bu məqsədlə ictimai təşkilatların imkanlarından da istifadə edilir.

Qısa və uzun müddətli görüş otaqlarında təmir işlərinin aparılması və taxta döşəmələrin vurulması, yataqxanalarda əlavə sanitar qovşaqların yaradılması, su kranlarının sayının artırılması, dam örtüklərinin təmiri, taxta döşəmələrin vurulması maliyyə vəsaitinin ayrılması ilə bağlı həyata keçiriləcəkdir.

Penitensiar müəssisələrdə, o cümlədən 17 saylı cəzaçəkmə müəssisəsində rejim pozuntusuna yol vermiş məhkumlara xüsusi vasitələrin və fiziki qüvvənin qanunvericiliyin tələblərinə uyğun tətbiqi, izafi güc tətbiqinin yolverilməziliyi və bu cür əməllərin araşdırılaraq zəruri tədbirlər görülməsi Penitensiar xidmətin rəhbərliyinin daimi diqqətindədir. Belə ki, qeyd olunan hallar üzrə Xidmətin rəhbərliyinə azalan istiqamətdə 2009-cu ildə 31, 2010-cu ildə 16, 2011-ci ildə 12, 2012-ci ildə 8, 2013-cü ildə 6 müraciət ünvanlanmış, aparılmış araşdırmalarla bu müraciətlərdə göstərilmiş hallar və xüsusatlar öz təsdiqini tapmamışdır.

Həbsxanada təsərrüfat və məişət xidməti işi üçün saxlanılan məhkumların yataqxanası təmir edilmiş, taxta döşəmə vurulmuşdur. Cərimə təcridxanasının təmiri və kameralarda şəraitin yaxşılaşdırılması məsələləri 2014-cü il üzrə cari təmir işlərinin siyahısına daxil edilmişdir. İntihara və özünə xəsarət yetirməyə meylli məhkumlarla iş diqqətdə saxlanılmış, müəssisənin psixoloqu tərəfindən cari ildə 113 məhkuma psixoloji yardım almaq hüquqları bir daha izah edilmiş, 88 məhkuma, o cümlədən özünə xəsarət yetirməyə meylli 16 məhkuma psixoloji yardım göstərilmişdir. Bununla yanaşı, Xidmətin Tərbiyə işinin təşkili idarəsinin psixoloqlar qrupu tərəfindən cari ildə 4 dəfə (30 yanvar, 15 mart, 17 may, 10 iyul) müəssisədə ilk növbədə ömürlük azadlıqdan məhrum edilmiş məhkumların qəbulu keçirilmiş, onlara psixoloji yardım göstərilmişdir. Hal-hazırda müəssisədə "risk qrupuna" aid edilən məhkum yoxdur, 4 məhkum isə psixoloji müayinəyə cəlb edilmişdir. Məhkumların istifadəsində olan telefonların sayı artırılaraq 7-yə çatdırılmış, onların ehtiyaclarını ödəyir.

Həbsxanada məhkumların saxlanma şəraitində mövcud olan çatışmazlıqlar, həmçinin onların asudə vaxtlarının daha səmərəli təşkili məsələsi Bakı şəhəri Umbakı qəsəbəsində yeni həbsxana kompleksinin layihəsində nəzərə alınmışdır.

5 saylı MTCM-də saxlanılma şəraitinin yaxşılaşdırlması məqsədi ilə sahəsi 12 kv.m olan və zəruri şəraitə malik olan yeni cərimə təcridxanası tikilmiş, mətbəx və sanitar qovşaq təmir edilərək istifadəyə verilmiş, 1 saylı yataqxanada döşəməyə taxta vurulmuş, hamamda təmir işləri davam etdirilir. Müəssisənin ərazisi hasara alınmış və dəmir darvaza qoyulmuş, inzibati binanın bütün xidməti otaqları təmir edilmiş, binanın dam örtüyü dəyişdirilmişdir.

MPM-in 2012-ci il üzrə hesabatının 6-cı bəndi (DİQ-in 30.2-ci bəndinin müxtəlif cəzaçəkmə müəssisələrində cəza çəkən yaxın qohumların görüşməsinə şəraitin yaradılması məqsədi ilə redaktə edilməsi) üzrə:
Müxtəlif cəzaçəkmə müəssisələrində saxlanılan və yaxın qohumluq münasibətlərinə malik məhkumlara görüşlərə icazə verilməsinin qanunvericilikdə təsbit edilməməsi ilk növbədə belə görüşlərin təşkilində mövcud çətinliklərlə əlaqədardır. Məsələnin müsbət həlli belə görüşlərin təhlükəsiz təşkili mexanizminin hazırlanması ilə bağlıdır. Belə görüşlərin videobağlantıdan istifadə olunmaqla təqdim edilməsi üzrə verilmiş təklifin müsbət qəbulundan sonra məsələ öz həllini tapacaqdır.

Hesabatın 7-ci bəndi (DİQ-in görüşlərin təqdim edilmə vaxtının məhkuma il ərzində verilən eyni növlü görüşlərin sayının on iki aya bölünməklə müəyyən edilməsi qaydasını şərtləndirən 35.3-cü bəndinin ləğv edilməsi) üzrə:

"Cəzaçəkmə müəssisələrinin daxili intizam Qaydaları"nın 35.3-cü bəndinə əsasən məhkumlara ilk görüşdən sonrakı görüşlərin təqdim edilmə vaxtı, il ərzində verilən eyni növlü görüşlərin sayının 12 aya bölünməsi yolu müəyyən edilir. Bu qaydanın ləğvi son dövrlər cəzaların icrası qanunvericiliyinin daha da humanistləşdirilməsi istiqamətində məhkumlara daha çox sayda görüşlərin təqdim edilməsi şəraitində, həmçinin penitensiar müəssisələrin görüş otaqlarının mövcud imkanları və müəssisələrin fəaliyyətinin normal təşkilində müəyyən çətinliklərin yaranması baxımından hal-hazırda böyük çətinliklər yaradar. Lakin, gələcəkdə yeni penitensiar müəssisələrin istifadəyə verilməsi və burada görüşlərin təşkili ilə bağlı kifayət qədər imkanlarının artırılması şəraitində təklif edilən qaydanın ləğvi məsələsinə baxıla bilər.

Hesabatın 8-ci bəndi (DİQ-in 33.1-ci bəndinin hər məhkumun qanunvericiliklə müəyyən olunmuş müddətdə yalnız bir abonentlə danışmasını şərtləndirən müddəasının çıxarılması) üzrə:

Məhkumların qanunla onlara təqdim edilmiş bir danışıq müddətində (15 dəqiqə) bir-neçə abonentlə əlaqə saxlaması vaxt itkisinə və iş həcminin artmasına səbəb olmaqla, cəzaçəkmə müəssisələrindəki telefon danışığı otaqlarının texniki imkanları ilə uyğun gəlmir. Problemin həlli məqsədi ilə pilot layihə kimi ilkin olaraq 2 və 6 saylı cəzaçəkmə müəssisələrində taksafon tipli aparatların quraşdırılmasına başlanılmış və hal-hazırda bu iş davam edir. Kartla işləyən bu aparatlardan istifadə zamanı məhkumların telefon danışıqlarının müddətinə və zəng edilən abonentlərin sayına tətbiq olunan məhdudiyyət aradan qaldırılmış olacaqdır. Pilot layihənin müsbət nəticələnəcəyi təqdirdə, onun bütün müəssisələrdə tətbiqi və mövcud qaydanın dəyişdirilməsi ilə bağlı "Cəzaçəkmə müəssisələrinin daxili intizam Qaydaları"na müvafiq dəyişikliklər edilməsi məsələsinin nəzərdən keçirilməsi planlaşdırılır.

15-ci bənd (ƏN tərəfindən müvafiq müəssisələrdə məhkumların intizam vəziyyətinin, tətbiq olunan tənbeh tədbirlərinin növlərinin, habelə adekvatlığının, eləcə də tətbiq edilən fiziki qüvvə və xüsusi vasitələrin adekvatlığının müntəzəm olaraq təhlil edilməsi, fərdi-tərbiyəvi və profilaktik xarakterli tədbirlərin həyata keçirilməsinin nəzarətdə saxlanılması) üzrə:

Penitensiar müəssisələrdə məhkumlar arasında intizamın vəziyyəti, həmçinin onlara tətbiq edilən tənbeh növləri tərbiyə aparatı tərəfindən mütəmadi təhlil edilir, bu sahədə mövcud olan nöqsan və çatışmazlıqlar müəyyən edilərək, aradan qaldırılması üzrə kompleks tədbirlər həyata keçirilir. Məhkumlara və həbs edilmiş şəxslərə təhlükəsizlik tədbirləri tətbiq edilərkən Azərbaycan Respublikası CİM-nin 78-ci maddəsinin (Cəzaçəkmə müəssisələrində təhlükəsizlik tədbirləri) tələblərinə ciddi riayət olunur, bu zaman izafi güc tətbiq etmə halları ilə bağlı xidməti araşdırmaların aparılması və təqsirkar əməkdaşların intizam məsuliyyətinə cəlb edilməsi təmin olunur. 2013-cü ilin müvafiq dövründə məhkumlara izafi güc tətbiq etmə halları ilə bağlı Penitensiar xidmətin rəhbərliyinə 6 müraciət daxil olmuş, müvafiq araşdırmalar aparılaraq bu müraciətlərdə göstərilmiş xüsusatlar öz təsdiqini tapmamışdır.

16-cı bənd (ƏN tərəfindən bu və ya digər müəssisədə aşkar olunmuş qanun pozuntuları üzrə, bu cür neqativ halların təkrarlanmasının qarşısının alınması üçün, daha qətiyyətli məsuliyyət tədbirlərinin tətbiq edilməsi) üzrə:

Ədliyyə Nazirliyinin, o cümlədən Penitensiar xidmətin rəhbərliyi tərəfindən penitensiar müəssisələrdə məhkumlar və həbs edilmiş şəxslərə münasibətdə işçi heyəti tərəfindən yol verilmiş qeyri-qanuni hallar barədə məlumatlar ciddi araşdırılmaqla, təqsirkar şəxslərin intizam məsuliyyətinə cəlb edilməsi təmin edilir.

17-ci bənd (ƏN tərəfindən müvafiq müəssisələrdə məhkumların müayinə və müalicə işinin qurulmasına, əlilliyin müəyyən olunması ilə əlaqədar ƏƏSMN ilə qarşılıqlı əməkdaşlıqda zəruri tədbirlərin görülməsi işinə nəzarətin artırılması) üzrə:

Penitensiar müəssisələrdə saxlanılan məhkum və həbs edilmiş şəxslərə tam həcmli müalicə-diaqnostika və sanitar-profilaktika xidmətləri 1.450 çarpayı fondu olan müxtəlif profilli 2 müalicə müəssisəsi, 18 cəzaçəkmə müəssisəsi və 3 istintaq təcridxanasında fəaliyyət göstərən, ümumilikdə 465 stasionar çarpayı fondu olan Tibb-​sanitariya hissələri (TSH) vasitəsi ilə həyata keçirilir. Bu hissələrdə xüsusi kontingentə müayinə-müalicə işinin mütəmadi olaraq cari və əsaslı təmir işləri həyata keçirilməklə onların müasir tibb avadanlıqları ilə təchiz olunmasına xüsusi diqqət göstərilir. Həyata keçirilən kompleks tədbirlər kimi 2013-cü ilin 10 ayı ərzində penitensiar müəssisələrdə saxlanılan məhkumların kütləvi müayinəsi təşkil olunmuş, ümumilikdə 14.565 məhkumun müayinəsi həyata keçirilmiş, diaqnozlar qoyulmuş və nəticəsindən asılı olaraq müvafiq müalicə təyin edilmişdir.

Əlillik dərəcəsinin təyini üçün 2013-cü ilin 10 ayı ərzində müalicə müəssisələrində 507 məhkum müayinədən keçirilmiş, onlardan 105-nə ilkin, 402-nə təkrar əlillik dərəcəsinin verilməsi məqsədi ilə ərazi TSEK-lərə müraciətlər edilmişdir. Bu sahədə işlər davam etdirilir.

18-ci bənd (ƏN tərəfindən əlilliyi olan, habelə İİV/QİÇS, hepatit, narkomaniya, vərəm, şəkərli diabet və başqa ağır xəstəliklərdən əziyyət çəkən şəxslərin saxlanma şəraiti, müayinə və müalicəsi ilə, eləcə də bu qəbildən olan insanlarla bağlı həyata keçirilən digər tədbirlərin diqqətdə saxlanılmasının davam etdirilməsi) üzrə:

Müxtəlif xroniki xəstəlikləri, o cümlədən İİV/QİÇS, hepatit, narkomaniya, vərəm, şəkərli diabeti olan məhkumların səhhəti cəza çəkdikləri müddətdə penitensiar müəssisələrin tibb personalı tərəfindən daim diqqət mərkəzində saxlanılır. Həmin şəxslər cəza çəkdikləri müddətdə müəssisələrin TSH-də dispanser qeydiyyata götürülərək dövri müayinələrə və zərurət yarandığı hallarda müalicələrə cəlb olunurlar. Aparılmış əsaslı təmir-yenidənqurma işlərindən sonra Müalicə müəssisəsinin laboratoriyası zəruri tibbi avadanlıqlarla təchiz edilərək, burada qanla ötürülən infeksiyaların, o cümlədən İİV infeksiyasının aşkarlanması və İİV-ə yoluxmuş xəstələrin vəziyyətinə dinamiki nəzarət edilməsi məqsədi ilə tələb olunan laborator analizlərin həyata keçirilməsi üçün şərait yaradılmışdır. Əvvəlki dövrlərdən fərqli olaraq hazırda İİV-lə bağlı müayinələr Respublika QİÇS-lə Mübarizə Mərkəzi əvəzinə Müalicə müəssisəsində aparılır. Ədliyyə Nazirliyinin Tibb baş idarəsinin nəzdində İİV-li məhkumların müalicə işi ilə bilavasitə məşğul olan Həkim-Konsilium Komissiyası yaradılmış və bu məhkumların ARV müalicəsinə cəlb edilməsi, müalicə sxeminin dəyişdirilməsi və sair tədbirlər təmin olunmuşdur. Hal-hazırda 250 belə məhkumun müalicəsi davam edir. Cari ildə 6 cəzaçəkmə müəssisəsinin TSH-də “sağlamlıq otaqları” yaradılmış və hazırda 10 cəzaçəkmə müəssisəsində onlar fəaliyyət göstərir.

Bu otaqlarda “Gənclər inkişaf naminə” ictimai birliyinin əməkdaşları tərəfindən İİV/QİÇS-​ə yoluxmuş məhkumlara xəstəlik barədə psixoloji yardım göstərilməsi işi həyata keçirilir. Eyni zamanda, Qlobal Fondun İİV/QİÇS layihəsi çərçivəsində Ədliyyə Nazirliyinin Sub Resipiyent kimi qəbul edilməsi 2013-cü il ərzində İİV/QİÇS-li xəstələrə müalicə və tibbi profilaktika tədbirlərinin daha həcmli və səmərəli həyata kecirilməsinə imkan yaratmışdır.

Penitensiar müəssisələrdə məcburi müalicə təyin edilmiş narkoloji xəstələr barədə qısa müddətdə məlumat əldə etmək üçün TBİ-də yaradılmış vahid elektron məlumat bazasına informasiyanın ötürülməsi işi davam etdirilmiş, artıq 6.000 narkoloji xəstə barədə məlumatlar toplanılmışdır. Bu xəstələrlə müalicənin effektiv təşkili məqsədi ilə Müalicə müəssisəsində 2-ci narkologiya şöbəsi əsaslı təmir edilərək istifadəyə verilmişdir.

2013-cü ildə də penitensiar müəssisələrdə vərəmlə mübarizə sahəsində aparılan işlər davam etdirilmişdir. İlk növbədə istintaq təcridxanalarına daxil olan bütün şəxslərin döş qəfəsi orqanlarının flüoroqrafik müayinəsi təşkil olunmuşdur. Eyni zamanda cəzaçəkmə müəssisələrində məhkumlar arasında vərəmə yoluxma hallarının müəyyən edilməsi məqsədi ilə səyyar laboratoriyalardan geniş istifadə olunur. Əməkdaşların vərəmlə mübarizə üzrə maarifləndirilməsinin təşkili məqsədi ilə ixtisaslaşdırılmış müalicə müəssisində yaradılmış Treninq mərkəzinin imkanlarından səmərəli istifadə edilmişdir.

19-cu bənd üzrə (ƏN tərəfindən intihara və özünə xəsarət yetirməyə meylli məhkumlar üzərində nəzarət, profilaktik və psixoloji təsir tədbirlərinin gücləndirilməsi) üzrə:

Penitensiar müəssisələrdə intihara və özünə xəsarət yetirməyə meylli məhkumlarla iş diqqətdə saxlanılmışdır. İlk növbədə müsəssisəyə daxil olan hər bir şəxs təxirə salınmadan ilkin tibbi müayinədən keçirilir, aşkar olunmuş və ya müəssisədə baş vermiş zədələnmə ilə bağlı xəsarətlər barədə məlumatların araşdırılması və bu məhkumların psixoloqlar tərəfindən xüsusi qeydiyyata götürülməsi təmin edilir. Bu kateqoriyalı şəxslər TSH-lərin həkim psixiatrları tərəfindən müayinələrdən keçirilir və zərurət yarandığı hallarda MM-in psixiatriya şöbəsində tibbi tədbirlərə cəlb edilir.

20-ci bənd (ƏN tərəfindən məhkumların qanunvericiliklə nəzərdə tutulmuş qaydada yazışmalarının aparılmasının təmin olunması işinə nəzarətin gücləndirilməsi) üzrə:

Məhkumların yazışmalarının ünvanlara çatdırılması, istisna hallarda tətbiq edilən senzuraya dair müddəalar gözlənilməklə, penitensiar müəssisələrin mü​driy​yəti tərəfindən ciddi şəkildə təmin edilir. Məhkumlar tərəfindən göndərilən və onların ünvanına daxil olan məktubların qeydiyyatı məqsədi ilə müvafiq jurnallar açılmış, məktublar imza etdirilməklə verilir və ya alınır. Müəssisələrin fəaliyyətinə nəzarəti həyata keçirən orqanlara, o cümlədən Müvəkkilə və MPQ-yə ünvanlanmış müraciətlər senzuradan keçirilmədən dərhal göndərilir.

21-ci bənd (ƏN tərəfindən TSH-lərin keyfiyyətli dərman preparatları ilə vaxtında təmin edilməsinə nəzarətin artırılması) üzrə:

Penitensiar müəssisələrin keyfiyyətli dərman preparatları ilə təmin edilməsi işinə diqqət artırılmışdır. Bu məqsədlə hər ay cəzaçəkmə müəssisələrinin TSH-lərinin bu sahədə ehtiyacları öyrənilir və tədbirlər görülür. Tibb məmulatlarının saxlanmasına da xüsusi diqqət göstərilir. Belə ki, 2013-cü ilin sentyabr ayında Ümumdünya Səhiyyə Təşkilatının beynəlxalq eksperti Tibbi təchizat bazasının anbarına, Müalicə müəssisəsinin və İxtisaslaşdırılmış müalicə müəssisəsinin apteklərinə baş çəkmiş və dərman preparatlarının planlaşdırılması, sifarişi, qəbulu, nəqli və saxlanılması ilə tanış olmuş, tövsiyələr vermişdir.

22-ci bənd (ƏN tərəfindən müvafiq TSH-lərdə mövcud vakant yerlərə əməkdaşların qəbul edilməsi işinin təmin edilməsi) üzrə:

Tibb-sanitariya hissələrinə işə qəbul Tibb baş idarəsində fəaliyyət göstərən Müsabiqə Komissiyası tərəfindən müsabiqə yolu ilə təşkil edilir. Qulluğa qəbulun şəffaflığının təmin edilməsi məqsədi ilə kütləvi informasiya vasitələrində elanlar verilir. 2013-cü ilin 10 ayı ərzində Müsabiqə Komissiyasının 7 iclası keçirilmiş, tibb xidmətinə 57 nəfər qulluğa qəbul olunmuşdur. Onlardan 29-u həkim, 25-i orta tibb heyəti, 3-ü isə qeyri-tibbi profilli texniki vəzifələrə təyinat almışlar. TSH-lərdəki vakant yerlərin müvafiq tibbi biliklərə malik, hazırlıqlı əməkdaşlarla komplektləşdirilməsi işi davam etdirilir.

23-cü bənd (ƏN tərəfindən 5 saylı CÇM-də TSH-nin istifadəyə yararlı bina ilə təmin olunması) üzrə:

5 saylı CÇM-də yeni TSH-nin inşası Dövlət büdcəsində dövlət əsaslı vəsait qoyuluşu hesabına tikilməsi nəzərdə tutulan yeni layihələrin siyahısına daxil edilmişdir.

24 və 27-ci bəndlər (ƏN tərəfindən müvafiq müəssisələrdə sıxlıq hallarının aradan qaldırılması üçün müvafiq tədbirlərin görülməsi; ƏN tərəfindən yeni müəssisələrin inşası işinin sürətləndirilməsi) üzrə:

Penitensiar müəssisələrdə saxlanma şəraitinin beynəlxalq standartlara uyğunlaşdırılması, o cümlədən sıxlıq hallarına yol verilməməsi məqsədi ilə respublikanın regionlarında yeni penitensiar müəssisələrin tikintisinə diqqət artırılmış, ilkin olaraq cari ilin iyul ayında Şəki penitensiar müəssisəsi istifadəyə verilmişdir. Hal-hazırda Gəncə və Lənkəran şəhərlərində penitensiar müəssisə komplekslərinin, Bakı şəhərində həbsxana kompleksinin, qadın məhkumlar üçün cəzaçəkmə və yetkinlik yaşına çatmayanlar üçün Tərbiyə müəssisəsinin tikinti işləri dövlət tərəfindən hər il üzrə ayrılmış vəsaitlər çərçivəsində davam etdirilir. Kürdəmir rayonunda inşa olunacaq penitensiar müəssisə kompleksinin layihə-smeta sənədlərinin hazırlanması başa çatdırılmış və müvafiq razılaşdırma işləri aparılır.

25-ci bənd (ƏN tərəfindən müvafiq müəssisələrdə maddi şəraitin təkmilləşdirilməsi, məhkumların istifadəsində olan telefon xətlərinin, eləcə də sanitar qovşaqların sayının məhkumların sayına uyğunlaşdırılması, döşəmələrin taxta ilə üzlənməsi işlərinin davam etdirilməsi) üzrə:

Penitensiar müəssisələrdə saxlanılan həbs edilmiş şəxslərin və məhkumların saxlanma şəraitinin daha da yaxşılaşdırılması üzrə görülən tədbirlər Penitensiar xidmətin rəhbərliyinin daim diqqətində saxlanılır və 2013-cü ildə bu məqsədlə kompleks tikinti-təmir işlərinin həyata keçirilməsi davam etdirilmişdir.

4 saylı CÇM-də idman zalı, peşə məktəbi və anbarın dam örtüyü dəyişdirilmiş və taxta döşəmələr vurulmuş, 12 saylı CÇM-də yataqxanalarda taxta döşəmələr vurulmuş və çirkab su xətləri dəyişdirilmiş, Həbsxanada təsərrüfat və məişət xidməti işi üçün saxlanılan məhkumların yataqxanasında taxta döşəmə dəyişdirilmiş, Tərbiyə müəssisəsində yataqxananın dam örtüyü dəyişdirilmiş və plastik pəncərələr quraşdırılmış, klub təmir işləri aparılmışdır.

1 saylı CÇM-də hamam, 5 və 6 saylı CÇM-lərin cərimə təcridxanalarında istilik sistemləri, 8 saylı CÇM-də yeməkxana binası və telefon danışığı otağı, 9 saylı CÇM-də yataqxanalar, sinif və məişət otaqlarının dam örtükləri, 10 saylı CÇM-də 7‑ci dəstənin yataqxana binasının və məişət otaqlarının dam örtüyü, Müalicə müəssisəsində görüş otaqları, 2 və 3 saylı istintaq təcridxanasında telefon danışığı və görüş otaqları, gəzinti yerləri, 3 saylı istintaq təcridxanasında görüş otaqları, təsərrüfat və məişət xidməti işi üçün saxlanılan məhkumların yataqxanasında və cərimə təcridxanalarında istilik sistemləri təmir edilmişdir. 7, 8 və 12 saylı CÇM‑lərində daxili meydançaların asfalt örtüyü dəyişdirilmişdir. Penitensiar müəssisələrdə saxlanılma şəraitinin yaxşılaşdırılması üzrə işlər davam etdirilir.

Məhkumların istifadəsində olan şəhərdaxili telefonların sayının artırılması, onların telefon danışıqları hüquqlarının daha geniş təmin olunması məqsədi ilə müvafiq şəraitin yaradılması üçün 2013-cü ildə əlavə 114 telefon məhkumların istifadəsinə verilmiş, telefon danışığı otaqlarında kabinələrin sayı artırılmışdır.

28-ci bənd (ƏN tərəfindən MTCM-lərə nəzarətin artırılması, bu müəssisələrdə məhkumlarla davranış, qeydiyyat və cəzaların icrası ilə bağlı digər işlərin vəziyyətinin təkmilləşdirilməsi) üzrə:

Cəzaların icrası qanunvericiliyinə edilmiş dəyişikliklərə uyğun olaraq, məntəqə tipli cəzaçəkmə müəssisələrində yeni saxlanma şəraitinin təşkili üzrə tədbirlərin görülməsi məqsədilə maliyyə vəsaitinin ayrılması ilə bağlı aidiyyəti dövlət orqanlarına müraciətlər edilsə də, məsələ müsbət həllini tapmamışdır. Eyni zamanda, cəzaçəkmə müəssisəsinin növünün dəyişdirilməsi qaydasında məhkumların cəzaçəkmə müəssisələrindən məntəqə tipli cəzaçəkmə müəssisələrinə keçirilməsinin ləğvi ilə bağlı Cəzaların İcrası Məcəlləsinə müvafiq dəyişikliklərin edilməsi ilə bağlı Ədliyyə Nazirliyi tərəfindən Azərbaycan Respublikası Prezidenti Administrasiyasına təkliflər verilmişdir.

29-cu bənd (ƏN tərəfindən məhkumlar üçün daimi iş yerlərinin yaradılması, fərdi əmək fəaliyyəti ilə məşğul olmanın stimullaşdırılması, asudə vaxtın səmərəli təşkili üzrə həyata keçirilən tədbirlərin davam etdirilməsi) üzrə:

01 oktyabr 2013-cü il tarixə penitensiar müəssisələrdə 4.237 məhkum (keçən ilin müvafiq dövründə - 4.219 nəfər) ictimai faydalı əməyə cəlb olunmuşdur ki, onlardan da 1.765 nəfər (keçən ilin müvafiq dövründə - 1.729) təsərrüfat və məişət xidməti işlərində, 753 nəfər (keçən ilin müvafiq dövründə - 639) fərdi əməkdə, 239 nəfər (keçən ilin müvafiq dövründə - 185) istehsal sahələrində, 1.480 nəfər (keçən ilin müvafiq dövründə - 1.666 nəfər) isə kənar təşkilatlarda işə cəlb olunmuşlar. Məhkumların əməyə, xüsusilə fərdi əməyə cəlb olunması işinə diqqət artırılmışdır. Azərbaycan Respublikasının Milli Məclisi tərəfindən qəbul edilmiş 07 may 2013-cü il tarixli Amnistiya haqqında Qərarının icrası ilə bağlı əməyə cəlb olunmuş məhkumların bir hissəsi azad olunsa da, işə cəlb edilmədə əldə olunmuş müsbət dinamika saxlanılmışdır.

30-cu bənd (ƏN tərəfindən müvafiq istiqamətlər üzrə aparılan maarifləndirmə işlərinin davam etdirilməsi, MPM-in bu işlərdə yaxından iştirakının təmin edilməsi) üzrə:

Penitensiar müəssisələrdə məhkumlar və həbs edilmiş şəxslər arasında hüquqi maarifləndirmə işinin gücləndirilməsi məqsədi ilə "Ədliyyə sahəsində islahatlara dəstək Proqramı" çərçivəsində hazırlanmış, cəzaların icrası qanunvericiliyi üzrə toplu 5000 nüsxədə, Cəzaların İcrası Məcəlləsinin elmi-praktiki şərhi isə 3000 nüsxədə nəşr edilərək tabe müəssisələrə paylanmış və məhkumların istifadəsinə verilmişdir. Eyni zamanda, penitensiar müəssisələrdə maarifləndirmə işinə qeyri-hökumət təşkilatları, o cümlədən ədliyyə naziri yanında fəaliyyət göstərən İctimai Komitənin üzvləri də yaxından cəlb edilirlər.
2.2.3. Milli Təhlükəsizlik Nazirliyinin Müvəqqəti saxlama yeri və istintaq təcridxanası

Cari ildə Milli Təhlükəsizlik Nazirliyinin Müvəqqəti saxlama yeri və istintaq təcridxanasına 4 başçəkmə həyata keçirilmişdir. Adı çəkilən müəssisə tərəfindən başçəkmənin effektiv həyata keçirilməsi üçün həm Müvəkkil, həm də Milli Preventiv Qrup üçün müvafiq şərait yaradılmışdır.

İlkin və sonuncu başçəkmələrdə Müvəkkil şəxsən özü iştirak etmişdir.

Ötən illərdən fərqli olaraq cari ildə həyata keçirilmiş başçəkmələr zamanı MPQ‑nin həkim-terapevt ixtisaslı üzvünün iştirakından yararlanmaqla müəssisənin tibbi təminat məsələləri daha dərindən araşdırılmışdır. Araşdırma zamanı tibb-sanitar otağının müasir avadanlıqlarla təchiz edildiyi, lazımi dərman preparatları ilə təmin olunduğu, həkimin 24 saat fəaliyyət göstərdiyi müəyyən edilmişdir. Saxlanılan şəxslərin qanunvericiliyə uyğun olaraq, gün ərzində 3 dəfə keyfiyyətli qida və 2 saat gəzinti ilə təmin olunduqları məlum olmuşdur.

Qeyd edilməlidir ki, tutulmuş və ya həbs edilmiş bütün şəxslər Müvəqqəti saxlama yeri və istintaq təcridxanasına daxil olduqları vaxt təcridxananın tibbi-sanitar yardımı xidməti üzvləri tərəfindən gecikmədən müayinə olunurlar. Təcridxananın tibbi yardım xidmətinin işi ancaq xəstələri müalicə etməklə məhdudlaşmır, onlar həmçinin, sosial və profilaktik tədbirləri də həyata keçirirlər. Həbsdə saxlanılanların tibbi müayinəsində və müalicəsində zərurət yarandıqda MTN poliklinikasının bütün mütəxəssislərindən və ƏN‑nin stasionar müalicə müəssisələrindən istifadə olunur və bu sahədə işlərin daha da yaxşılaşdırılması və xəstələrin pulsuz dərman ləvazimatları ilə təmin edilməsi üçün mütəmadi olaraq lazımi tədbirlər görülür.

Başçəkmələrin nəticəsi olaraq müəssisədə maddi şərait, qidalanma, tibbi xidmətin təşkili və saxlanılan şəxslərlə rəftarla bağlı mövcud vəziyyət qiymətləndirilərək standartlara uyğun olduğu qənaətinə gəlinmişdir.

MPM-in 2012-ci il üzrə hesabatı Milli Təhlükəsizlik Nazirliyinə də göndərilərək onun aidiyyəti üzrə öyrənilməsi, irəli sürülən təklif və tövsiyələrin həyata keçirilməsi istiqamətində görülmüş tədbirlər barədə məlumatların təqdim olunması xahiş edilmişdir.

Müraciətlə bağlı verilmiş cavabda hesabatın 32-ci bəndi(MTN tərəfindən müvafiq istiqamətlər üzrə aparılan maarifləndirmə işlərinin davam etdirilməsi, MPM-in bu işlərdə yaxından iştirakının təmin edilməsi) üzrə bildirilmişdir ki, 2013-cü ilin müvafiq dövrü ərzində "İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiya"nın Fakültativ Protokolunun, habelə əlaqədar normativ aktların öyrənilməsi üzrə hüquqi maarifləndirmə tədbirləri rəhbərlik tərəfindən təsdiq olunmuş məktəbdənkənar peşə təhsili məşğələlərinin tematik planlarına uyğun olaraq MTN sisteminə daxil olan orqan və təşkilatlarda, rayon və şəhər bölmələrində, MTN-in Heydər Əliyev adına Akademiyasında isə “İnsan hüquqları” fənni çərçivəsində tədris olunması və yekunda müvəffəqiyyətin qiymətləndirilməsi üzrə əməkdaşlardan, dinləyici və kursantlardan məqbul və imtahanların qəbul edilməsi vasitəsilə davam etdirilməkdədir. Bununla yanaşı, MTN əməkdaşları ölkə daxilində və xaricində BMT, Avropa Şurası, ATƏT, həmçinin Müvəkkil tərəfindən təşkil edilmiş insan hüquqları sahəsində mövzularla bağlı çoxsaylı seminar, konfrans və təlim kurslarında iştirak etmişlər.

MTN-in Müvəqqəti saxlama yeri və istintaq təcridxanasında saxlama rejiminin və həbsdə saxlanılanların maddi, sosial-məişət və tibbi-sanitariya təminatının daha da yaxşılaşdırılması və onların hüquqlarının qorunması sahəsində əməli tədbirlərin həyata keçirilməsi 2013-cü ilin müvafıq dövrü ərzində mütəmadi davam et​dirilmişdir. Azərbaycan Respublikası Nazirlər Kabinetinin "Tutulmuş və ya həbs edilmiş şəxslərin yemək və maddi-məişət normalarının təsdiq edilməsi haqqında" 18 fevral 2013-cü il tarixli 22 nömrəli Qərarına və həmin qərarın icrasının təmin olun​ması barədə milli təhlükəsizlik nazirinin müvafiq əmrinə əsasən, həmin sənədin müddəalarının xidməti işdə rəhbər tutulması və ondan irəli gə​lən vəzifələrin həlli istiqamətində MTN-in aidiyyəti struktur bölmələrinə tapşırıqlar verilmişdir.

2.2.4. Müdafiə Nazirliyinin müəssisələri

Müdafiə Nazirliyinin yurisdiksiyasında olan 11 müəssisədən 2013-cü ildə 5 müəssisəyə başçəkmə həyata keçirilmiş mövcud vəziyyət araşdırılaraq daha əvvəlki başçəkmələr zamanı aşkar olunmuş nöqsan və çatışmazlıqların aradan qaldırılması vəziyyəti öyrənilmişdir.

N saylı İntizam Xarakterli Hərbi Hissədə həyata keçirilən başçəkmə zamanı, məhkum hərbi qulluqçuların həbsdə saxlanma rejimi, onların yaşayış şəraiti, asudə vaxtın təşkili, sağlamlıqlarının qorunması, qidalanma vəziyyəti və digər hallar əlaqəli şəkildə araşdırılmışdır. Başçəkmə zamanı, məhkumlara olan münasibətin, saxlanma rejiminə uyğun məhkum yataqxanalarında təbii işıqlanmanın və təmizliyin normal olduğu, məhkumların istifadəsində olan çarpayı və yataq dəstlərinin, hamam və tualetin təmiz və səliqəli olmaqla məhkumların sayına uyğun olduğu müəyyən edilmişdir. Həmçinin məhkumların asudə vaxtlarını keçirmək üçün müvafiq şərait yaradılmışdır.

Qeyd edilənlərlə yanaşı bir sıra çatışmazlıqlar da aşkar edilmişdir. Belə ki, məhkumların yaşayış şəraiti öyrənilərkən məlum olmuşdur ki, qaz xətti olmadığından qışda məhkumlar üçün müəyyən olunmuş yataqxanaların otaqları dizel sobaları vasitəsi ilə qızdırılır ki, bu da orada olan şəxslərin həyatına təhlükə yarada bilər. Eyni zamanda, burada Azərbaycan Respublikası Cəzaların İcrası Məcəlləsinin 149-cu maddəsində nəzərdə tutulmuş hauptvaxtın və birnəfərlik kameraların olmadığı müəyyən edilmişdir. Göstərilən çatışmazlıqların aradan qaldırılması üçün müvafiq tədbirlər görülməsi üçün Müdafiə Nazirliyinə müraciət olunmuşdur.

Eyni zamanda hərbi hissənin kitabxanasının zənginləşdirilməsi məqsədi ilə Müvəkkil təsisatının nəşrləri oraya hədiyyə edilmişdir.

Bakı Hərbi Qarnizonu üzrə Hərbi  Polisinin  Biləcəri hauptvaxtında  həyata keçirilmiş başçəkmə zamanı müəssisənin yeni təmir olunduğu və burada saxlanılan şəxslər üçün lazımi şərait yaradıldığı müəyyən edilmişdir.

Başçəkmədə hauptvaxtın bütün obyektlərinə, o cümlədən cavuş və   müdavimlər, habelə əsgərlər üçün kameralar, inzibati otaqlara, yeməkxanaya, mətbəxə, hamama baxış keçirilmişdir. Burada saxlanılan 13 nəfər şəxslə görüş keçirilərək onlar dinlənilmiş, saxlanılmanın qanuniliyini təsdiq edən sənədlərə baxış keçirilmişdir. Müəssisədə saxlanılan şəxslərlə söhbət zamanı onlardan heç biri müəssisədəki  saxlanma şəraitindən, rəftardan və onlara göstərilən tibbi xid​mətdən narazılıq etməmişlər. Müəssisə rəhbərliyi ilə söhbət zamanı  müəssisənin fəaliyyətini tənzimləyən nizamnamənin daha  da  təkmilləşdirilməsi  məsələləri  müzakirə  olunmuş və bu istiqamətdə  onlara  bəzi  tövsiyələr  verilmişdir.

Qeyd edilməlidir ki, MPM-in tövsiyəsi ilə fəaliyyəti dayandırılmış Sumqayıt hauptvaxtında saxlanmalı hərbiçilər də bu müəssisədə saxlanılırlar

Qusarda yerləşən N saylı hərbi hissəsində başçəkmə zamanı şəxsi heyətin xidmət şəraiti, qidalanması, hərbi biliklərə yiyələnməsi vəziyyəti öyrənilmiş, hərbi hissə üçün yeni qərargahın və korpusların, zabitlər üçün yaxınlıqda yaşayış binasının tikildiyi müşahidə olunmuş,  hərbi qulluqçuların hüquqlarının müdafiəsinin  vacibliyi  qeyd edilərək, hərbi hissə rəhbərliyinə tövsiyələr verilmişdir. Bundan başqa Qusar Qarnizonunun yeni tikilmiş, standartlara uyğun hauptvaxtına, o cümlədən zabit və əsgər kameralarına baxış keçirilmişdir.

Lənkəran Hərbi Qarnizonu üzrə Hərbi  Polisin  hauptvaxtında başçəkmə həyata keçirilmişdir. Başçəkmədə məqsəd istifadəsi dayandırılmış müəssisədə saxlanılan şəxsin olub-olmamasının yoxlanılması olmuşdur.

Qeyd edilməlidir ki, standartlara cavab vermədiyi üçün MPQ-nin tövsiyəsi ilə iki il bundan öncə bu müəssisənin fəaliyyəti dayandırılmış və yenisinin inşasına başlanılmışdır. Başçəkmə zamanı tikinti işlərinin yekunlaşdırıldığı və müasir standartlara cavab verən hauptvaxtın yaxın vaxtlarda istifadəyə veriləcəyi məlum olmuşdur. Hərbi  Polisin  rəisinə müvafiq tövsiyələr verilmişdir.

2.2.5. Dövlət Miqrasiya Xidmətinin müəssisələri

Bakı Şəhər Qanunsuz Miqrantların Saxlanılması Mərkəzində 2013-cü ildə keçirilən başçəkmə zamanı müəssisənin bütün ərazisi və obyektlərinə, o cümlədən saxlanma təcridxanasına və saxlanma yerlərinə, inzibati otaqlara,  yeməkxanaya, mətbəxə, hamama baxış keçirilmiş, burada saxlanılan 9 nəfər şəxslə görüşülmüş, onların saxlanılmasının qanuniliyini təsdiq edən sənədlərlə tanış olunmuşdur. Müəssisənin yeni olduğu nəzərə alınaraq rəhbərliyə bir sıra tövsiyələr verilmişdir. Başçəkmə nəticəsində 10 bənddən ibarət təklif  hazırlanaraq  DMX-nin rəhbərliyinə göndərilmişdir. Eyni zamanda müəssisənin yeni olması nəzərə alınaraq burada çalışan əməkdaşlar üçün treninq keçirilməsi təklif  edilmişdir.

Verilmiş təkliflərə Dövlət Miqrasiya Xidməti tərəfindən baxılmış və müvafiq təlimatda dəyişikliklər edilmiş, həmçinin 25 may 2013-cü il tarixdə Dövlət Miqrasiya Xidmətinin Bakı şəhəri qanunsuz miqrantların saxlanma mərkəzinin əməkdaşları üçün treninq keçirilmişdir.

Bakı Şəhər Qanunsuz Miqrantların Saxlanılması Mərkəzində keçirilən növbəti başçəkmə zamanı məqsəd adı çəkilən müəssisədə saxlanılan Moldova vətəndaşı Daniela Qrozavu ilə görüş  olmuşdur. Onunla fərdi qaydada aparılmış söhbət əsnasında məlum olmuşdur ki, D.Qrozavu 2009-cu ildə Azərbaycan vətəndaşı ilə qeyri-rəsmi nikaha daxil olmuş və bu nikahdan bir qız övladı anadan olmuşdur. D.Qrozavu Azərbaycan Respublikasının ərazisində müvəqqəti yaşamaq üçün icazə əldə etməklə (bu müddəti hər dəfə uzatmaqla)  həyat yoldaşı və qızı ilə birlikdə Bakı şəhəri, Xətai rayonu ərazisində yaşadığını bildirmişdir. Ailələrində məişət problemləri zəminində yaranmış mübahisə nəticəsində D.Qrozavu həyat yoldaşı xaricdə səfərdə olarkən qızı ilə birlikdə evi tərk etmiş və sığınacaq almaq məqsədilə Beynəlxalq Miqrasiya Təşkilatına müraciət etmiş, sonradan isə qızı ilə birlikdə ARDMX-nin Qanunsuz miqrantların saxlanılma mərkəzinə yerləşdirilmişlər. D.Qrozavu ilə söhbətdən sonra onun həyat yoldaşı Mərkəzə dəvət olunmuş və DMX-nin əməkdaşları ilə birlikdə həmin ailə ilə söhbət aparılmışdır. Məlum olmuşdur ki, həmin qadın həyat yoldaşı tərəfindən heç bir fiziki və yaxud psixoloji təzyiqə məruz qalmamış, sonuncu ailəsini maddi cəhətdən tam təmin edir və xırda məişət problemlərindən başqa ailələrində heç bir narahatlığa səbəb olan hallar baş verməyib. Tərəflər arasında barışıq əldə olunduqdan sonra onlar yazılı surətdə DMX-nə və Müvəkkilə öz minnətdarlıqlarını ifadə etmiş və birlikdə öz evlərinə yola salınmışlar.

Görüş zamanı D.Qrozavu adı çəkilən müəssisədəki  saxlanılma şəraitindən, həmçinin burada saxlanıldığı müddət ərzində övladına və özünə qarşı göstərilən münasibətdən razılığını bildirmişdir.

Araşdırma zamanı həmin müəssisədə saxlanılan digər 6  miqrantla da (4 Çın, 1 Türkiyə, 1 Qvineya vətəndaşı) görüş keçirilmiş, şərait və saxlanılanlara qarşı rəftarla bağlı nöqsanlar aşkar edilməmişdir.

Azərbaycan Respublikası Dövlət Miqrasiya Xidməti tərəfindən Qanunsuz miqrantların saxlanılması mərkəzlərində görülən işlər barədə verilmiş məlumatda 2012-ci ildə Bakı şəhərində və Yevlax şəhərində əcnəbilərin və vətəndaşlığı olmayan şəxslərin könüllü yerləşdirilmələri və ya saxlanılmaları üçün beynəlxalq standartlara uyğun tikilmiş Dövlət Miqrasiya Xidmətinin Qanunsuz miqrantların saxlanılması mərkəzləri istifadəyə verildiyi və digər regionlarda da Qanunsuz miqrantların saxlanılması mərkəzlərinin tikilərək istifadəyə verilməsinin nəzərdə tutulduğu bildirilmişdir. Əlavə olaraq, Mərkəzlərə qəbul edilən əcnəbilərin və vətəndaşlığı olmayan şəxslərin hüquq və azadlıqlarının beynəlxalq standartlar nəzərə alınaraq yüksək səviyyədə təmin edilməsi üçün “Əcnəbilərin və vətəndaşlığı olmayan şəxslərin yerləşdirilməsi və saxlanılması qaydaları haqqında" Azərbaycan Respublikası Qanununun layihəsi Dövlət Miqrasiya Xidməti tərəfindən hazırlandığı, Mərkəzlərin fəaliyyəti ilə bağlı qanunvericilik çərçivəsində görülən işlərlə yanaşı, təşkilati məsələlər də diqqətdə saxlanıldığı, Mərkəzlərdə yüksək xidmətin təşkili məqsədilə Bakı  şəhəri Qanunsuz miqrantların saxlanılması mərkəzində işçilərin sayı artırılaraq 30 nəfər, Yevlax şəhər Qanunsuz miqrantların saxlanılması mərkəzində 21 nəfərə çatdırıldığı bildirilmişdir.

2.2.6. Səhiyyə Nazirliyinin müəssisələri

Səhiyyə Nazirliyinin tabeliyində MPM yurisdiksiyasına aid olan, saxlanılan şəxslərin öz iradəsi ilə tərk edə bilmədiyi 19 müəssisə mövcuddur. 2013-cü il ərzində MPM tərəfindən bu müəssələrdən 8-nə başçəkmə həyata keçirilmişdir. Başçəkmələrin həyata keçirilməsi üçün qanunvericiliyin tələblərinə uyğun zəruri şərait yaradılmışdır.

Məhkəmə Psixiatrik Ekspertiza Mərkəzinin stasionar və ambulator şöbəsinə həyata keçirilən başçəkmə zamanı həmin qurumun müayinəyə daxil olmuş şəxslərin pis rəftara məruz qalması risqi, şəraiti, müayinə dövründə yoxlanılması,  palatalarda və təcridxanalarda saxlanılması, onlara virtual nəzarət, qidalanmanın və təhlükəsizliyin təşkili və təmin olunması vəziyyəti araşdırılmışdır. Müəssisənin stasionar və ambulator şöbəsinə, təcridxanalara baxış keçirilmiş, burada saxlanılan 15 şəxslə görüşmüş, saxlanılma şəraiti araşdırılmışdır. Müəssisə rəhbərliyinə saxlanılma şəraitinin daha da təkmilləşdirilməsi ilə bağlı müvafiq tövsiyələr verilmiş və başçəkmənin nəticələri ilə bağlı təkliflərlə Səhiyyə Nazirliyinə göndərilmişdir.

Nəticədə həftənin hər günü, 2-ci və 5-ci günlər istisna olmaqla (müəyyən edilmiş qrafık üzrə şəxslərin ekspertizaya gətirilməsi ilə əlaqədar) Mərkəzdə saxlanılan şəxslər üçün gəzintilər təşkil olunmuş, mərkəzin stasionar şöbəsində çarpayıların sayına uyğun olaraq hər bir saxlanılan şəxsin fərdi istifadəsi üçün dolabçalar sifariş olunmuş, diş pastası və diş fırçası olmayan saxlanılan şəxslər həmin ləvazimatlarla təmin edilmiş və saxlanılan şəxslərin asudə vaxtı üçün televizorla təchiz olunmuş istirahət otağının təşkili işinə başlanılmışdır.

1 saylı Respublika Psixiatriya Xəstəxanasında və Sumqayıt Şəhər Ruhi-Əsəb Xəstəlikləri Dispanserində başçəkmələr həyata keçirilmişdir.
Başçəkmələr zamanı müəssisələrdəki bütün şöbələrdə geniş araşdırmalar aparılmış, o cümlədən palatalar, manipulyasiya otaqları, mətbəx, soyuducu, orada saxlanılan qidaların, dərman preparatlarının  istehsal və istifadə müddəti yoxlanılmış, həkimlər, tibb bacıları və sanitarlarla söhbət aparılaraq onların xəstələrə münasıbəti araşdırılmışdır.

Araşdırma  zamanı  rəftarla bağlı pozuntu halları aşkar edilməmiş, lakin təminat və şəraitlə bağlı bəzi çatışmazlıqların olduğu müəyyən edilmişdir. Eyni zamanda qeyd olunmalıdır ki, bu müəssisələrə əvvəlki başçəkmələr zamanı verilən tövsiyələrin bir çoxunun icra edildiyi də müəyyənləşdirilmişdir. Başçəkmənin sonunda müəssisə rəhbərlərinə şəraitlə əlaqədar bir sıra yeni tövsiyələr verilmiş, onlardan bir çoxu yerində həll edilmiş, nöqsanlar aradan qaldırılmışdır.

Başçəkmənin nəticələri ilə bağlı Səhiyyə Nazirliyinə müraciət edilmiş, 1 saylı Respublika Psixiatriya Xəstəxanasında Gerontologiya şöbəsində olan xəstə sıxlığının, eyni zamanda qadın və kişilərin bir yerdə qalmasının aradan qaldırıl​masının zəruriliyi, Xəstəxananın 7-ci şöbəsinin istifadəyə tam yararsız olması, beynəlxalq təcrübə nəzərə alınmaqla ümumi qaydaların hazırlanması, stasionar müalicəyə ehtiyacı olmayan yalnız sosial əlaqələrini itirməsi səbəbindən 350-dək xəstənin uzun müddət xəstəxanada qalması və onların sağlamlıq durumu nəzərə alınmaqla Əmək və Əhalinin Sosial Müdafiəsi Nazirliyinin tabeçiliyində olan aidiyyəti sosial müəssisələrə köçürülməsinin təşkilinin zəruriliyi vurğulanmışdır.

Sumqayıt Şəhər Ruhi-Əsəb Xəstəlikləri Dispanserindən buraxılmış xəstələrin şəxsiyyət vəsiqələrinin uzun müddət həkimdə saxlanılması, xəstələrə gətirilən və təqdim edilən sovqatların tam qeydiyyatının aparılmaması, kompüter çatışmazlığı səbəbindən dispanserdə xəstələrin vahid uçotunun elektron qaydada aparılmaması, səmərəli müalicəni təşkil etmək üçün lazım olan dərman preparatlarının kifayət qədər olmaması (həkimlərin bildirdiyinə görə), xəstələr üçün gigiyenik vasitələrin ayrılmaması (qadınlar üçün gigiyenik paketlər, ümumi digər xəstələr üçün diş pastası, diş fırçası və s.) kimi məsələlər də Səhiyyə Nazirliyinə ünvanlanan müraciətdə qeyd olunmuşdur.

Tövsiyələr nəticəsində 1 nömrəli Respublika Psixiatriya Xəstəxanasında Herontologiya şöbəsində yaranan sıxlığın aradan qaldırılması üçün 2013-2014-cü il ərzində xəstəxananın ərazisində yeni binanın inşası nəzərdə tutulmuş, 7-ci kişi şöbəsinin xəstəxananın ərazisində tikintisi yeni başlanmış binaya köçürüləcəyi bildirilmiş, xəstələrin izolyasiya otağına salınması, sarınma-bağlanma qaydaları və bu barədə qeydiyyatı aparılan jurnallar beynəlxalq təcrübə nəzərə alınmaqla hazırlanmış, xəstələr gigiyenik vasitələrlə (qadınlar üçün gigiyenik paketlər, diş pastası, diş fırçası və s.) təmin olunmuşlar və şöbələrdə xəstələrin sıxlığının aradan qaldırılması üçün xəstəxanada hər biri 50 çarpayılıq olmaqla 3 yeni şöbə açıldığı bildirilmişdir.

Sumqayıt şəhər Ruhi Əsəb Xəstəlikləri Dispanserində xəstələrin şəxsiyyət vəsiqələrinin həkimlərdə saxlanılması halları aradan qaldırılmış, xəstələrə gətirilən və təqdim olunan sovqatların qeydiyyat kitabları səliqəyə salınmış, xəstələrin vahid uçotunun elektron qaydada aparılması üçün dispanser 5 ədəd kompüterlə təmin olunmuş, stasionar və ambulator müalicəsi aparılan xəstələrin dərman preparatları, xüsusilə spesifik psixotrop preparatlarla, həmçinin tibbi ləvazimatlarla, xəstələr gigiyenik vasitələrlə (qadınlar üçün gigiyenik paketlər, diş pastası, diş fırçası və s.) təmin olunmuşlar.

Salyan Rayonlararası Psixiatriya Xəstəxanasında başçəkmə zamanı müəssisənin bütün şöbələrinə, o cümlədən palatalara, manipulyasiya otaqlarına, mətbəxə, soyuduculara baxış keçirilmiş, orada saxlanılan qidaların, dərman preparatlarının istehsal və istifadə müddəti araşdırılmış, həmçinin həkimlər, tibb bacıları və sanitarlarla söhbət aparılmışdır.

Araşdırma zamanı müəssisədə çatışmazlıqların olduğu müəyyən edilmişdir.

Salyan Rayonlararası Psixiatriya Xəstəxanasına başçəkmə saat 15-00-da keçirilməsinə baxmayaraq müəssisə rəhbərliyindən heç kəs iş yerində olmamışdır. Mətbəxə baxış keçirilərkən çörəklərin antisanitariya şəraitində, beton döşəməyə boşaldıldığı, həmçinin şam yeməyi üçün hazırlanmış şorbanın tərkibində qaydalara və menyuya uyğun olaraq ət olmadığı aşkar olunmuşdır.

Sonradan xəstəxanaya qayıtmış baş həkim əvəzi ilə söhbət zamanı son 5-6 il ərzində xəstələrlə yoluxucu xətəliklərə (vərəm və s.) qarşı heç bir profilaktik tədbirlərin aparılmadığı məlum olmuşdur. Çağırışçı xəstələrin müəssisəyə rəsmi qeydiyyata alınaraq orada saxlanılmalı olduqları halda, başçəkmə zamanı müəssisədə olmadıqları müəyyən edilmiş, bir-neçə palatada pəncərələrin şüşələri qırılmış, ümumilikdə əksər palataların natəmiz vəziyyətdə olduğu, xəstələrin antisanitariya şəraitində saxlanıldığı müəyyən edilmişdir. MPQ üzvləri tərəfindən xəstələrlə aparılan söhbətə sanitarlar açıq-aşkar maneəçilik törətmişlər.

Eyni zamanda, xəstəxana üçün yeni bina tikilməsi müsbət hal kimi  qiymətləndirilmişdir.

Başçəkmə zamanı, həmçinin xəstəxananın həyətində çoxlu sayda sahibsiz it və pişiklərin sərbəst şəkildə  dolaşdığı müşahidə edilmiş, buna qarşı isə heç bir tədbirin görülmədiyini müəyyən edilmişdir. Həmin sahibsiz heyvanların xəstələrlə eyni gəzinti yerində olması orada olan insanların həyatı üçün təhlükə ilə yanaşı, digər xəstəliklərin də əmələ gəlməsinə səbəb ola biləcəyini nəzərə alaraq məsələnin həll edilməsi üçün Səhiyyə Nazirliyinin Respublika Gigiyena və Epidemiologiya Mərkəzinə müraciət edilmişdir.

Müraciətdən sonra Salyan rayon Gigiyena və Epidemiologiya Mərkəzinin verdiyi təkliflər əsasında Şorsulu kənd ərazi nümayəndəliyi və bələdiyyə rəhbərliyinin keçirdiyi tədbirlər nəticəsində xəstəxananın həyətindəki sahibsiz heyvanlar zərərsizləşdirilmişdir.

Lənkəran Rayonlararası Psixiatriya Xəstəxanasında başçəkmə zamanı ilkin olaraq müəssisədə Şöbənin qadınlar üçün olan hissəsində televizorun olmadığı,  bəzi palataların isidici ilə təmin olunmadığı, təsərrüfat bacısının bildirdiyinə görə bəzi xəstələrə məhdudlaşdırıcı vasitələr  tədbiq olunsa da, belə halların qeydiyyatının aparılmadığı müəyyən edilmişdir. Araşdırma günü tərtib olunmuş menyuda ancaq çörək yazıldığı, təhvil alan baş aşbazın imzasının olmadığı, digər bir halda isə səhər  menyusunda yağ olduğu halda xəstələrə yağ verilmədiyi, qidanın çeşidliliyinin çox aşağı olması məlum olmuşdur. Bundan başqa, xəstələrin heç də hamısına gəzinti verilmədiyi, onlara gətirilən sovqatların qeydiyyatının aparılmadığı, xəstələrin ailələri ilə yazışmaları üçün nəzərdə tutulmuş poçt qutusunun içərisində məişət tullantılarının olduğu aşkar edilmişdir.

Həkimlərlə söhbət zamanı onlar dərman təchizatının  kifayət qədər olmadığını bildirmişlər.

Feldşer B.M.-nin otağına baxış zamanı isə bəzi dərman preparatlarının öz qutularından çıxarılaraq natəmiz və aidiyyəti olmayan tamam başqa qutularda saxlanılması  halı, həmçinin  2 ədəd  istifadə olunmuş şpris  aşkar olunmuş, eyni zamanda onun göstərdiyi tibbi yardım haqqında heç bir qeydiyyat aparmadığı müəyyən edilmişdir.
Hər iki müəssisədə aşkar edilmiş pozuntularla əlaqədar səhiyyə nazirinə müraciət edilmişdir.

Müraciətdən sonra Səhiyyə Nazirliyindən verilmiş cavabda bildirilmişdir ki, MPQ tərəfindən həyata keçirilmiş başçəmələr zamanı müəyyən edilmiş çatışmazlıqların aradan qaldırılması üçün müfaviq tədbirlər görülmüşdür.

Salyan Rayonlararası Psixiatriya Xəstəxanası 2013-cü ilin noyabr ayında yeni inşa olunmuş binaya köçürülmüşdür. Xəstəxananın şöbələri müasir tibbi avadanlıqlar, çarpayılar, yataq dəstləri, xəstələr üçün geyim dəstləri, yumşaq inventar və televizorlarla təmin olunmuş, xəstələrin gündəlik qidalanmasının keyfiyyəti yaxşılaşdırılmışdır. Çağırışçılara müayinələrin aparılması məsələləri Salyan Rayon Mərkəzi Xəstəxanasının rəhbərliyi tərəfındən xüsusi nəzarətə götürülmüşdür.

Lənkəran Rayonlararası Psixiatriya Xəstəxanası üçün yeni binanın tikilməsi məqsədilə Səhiyyə Nazirliyinin müraciətinə əsasən, Azərbaycan Respublikasının Nazirlər Kabineti tərəfındən vəsait ayrılmış və 2014-cü ildə yeni xəstəxana binasının inşasına başlanacaqdır.

Bununla yanaşı, xəstəxananın şöbələri çarpayılar, yataq dəstləri, xəstələr üçün geyim dəstləri, yumşaq inventar və televizorlarla təmin olunmuş, həmçinin xəstələrin gündəlik qidalanmasının keyfiyyəti yüksəldilmişdir.

Hər iki psixiatriya xəstəxanasında xəstələrin hərəkətlərinin məhdudlaşdırıl​ması və digər xoşagəlməz hallar aradan qaldırılmış, yoluxucu xəstəliklərə qarşı profilaktik tədbirlərin aparılması və dərman təchizatı yaxşılaşmışdır.

Qazax Rayonlararası Psixiatriya Xəstəxanasında həyata keçirilmiş başçəkmə zamanı xəstəxananın binasına, həyətinə, qazanxanaya, yeməkxanaya, mətbəxə, ərzaq anbarına baxış keçirilmişdir. Baxış zamanı xəstəxananın həyətinə daş plitələrin döşəndiyi, birinci mərtəbədə iki yeni palatanın tam təmir edildiyi, təzə çarpayı və yataq ləvazimatları ilə təchiz edildiyi, hər iki mərtəbə üzrə bütün palataların qapılarının dəyişdirilərək yenisi ilə əvəz edildiyi, ikinci mərtəbədə əsaslı təmir işlərinin davam etdirildiyi müşahidə olunmuşdur. Qeyd edilməlidir ki, xəstəxanaya əvvəlki başçəkmələr zamanı ikinci mərtəbədə şəraitsizlik müəyyən edilmişdir. Bu baxımdan xəstəxananın ikinci mərtəbəsində əsaslı təmir işlərinə başlanılması saxlanılma şəraitinin yaxşılaşdırılması istiqamətində görülmüş müsbət tədbir kimi qiymətləndirilmişdir. Baş həkimin verdiyi məlumata əsasən qeyd edilən təmir işlərinin 2014-cü ilin fevral ayı üçün yekunlaşdırılması nəzərdə tutulmuşdur.

Baxış zamanı xəstələrin saxlanıldığı palatalara baş çəkilmiş, xəstələrin saxlanılma şəraitlərinin, istiliyin normal olması və xəstələrin təmiz mələfə və yorğanağı  ilə təmin edilmələri müəyyən olunmuşdur. Eyni zamanda, xəstələrlə görüş zamanı xəstəxana əməkdaşlarının onlarla rəftarının qiymətləndirilməsi məqsədilə kollektiv və fərdi söhbətlər aparılmışdır.

Xəstəxananın baş həkimi ilə söhbət zamanı xəstəxananın əsas problemlərinin xəstələrin dərman təminatının aşağı səviyyədə olması və xəstəxananın təmiri ilə bağlı olduğu məlum olmuşdur.

2.2.7. Təhsil Nazirliyinin müəssisələri

Lənkəran Təhsil Şöbəsinin Sağlamlıq imkanları məhdud olan uşaqlar üçün xüsusi internat məktəbində həyata keçirilən başçəkmə zamanı rəftar və saxlanma şəraitinin mövcud vəziyyəti araşdırılmışdır. Müəssisədə uşaqlara tibbi xidmət göstərilməsi üçün həkim və tibb bacısının fəaliyyət göstərdiyi, uşaqlar üçün lazımi şəraitin yaradıldığı məlum olmuşdur. Müəllimlərlə söhbət zamanı onların uşaqlara qarşı münasibəti araşdırılmışdır. Eyni zamanda həmin uşaqların bir çoxunun hər gün evdən dərsə gəlib getdiyi, tətillərdə isə bütün uşaqların evə buraxıldığı müəyyən edilmişdir.

Müəssisənin ümumi vəziyyəti və uşaqlara münasibət  MPQ üzvləri tərəfindən qənaətbəxş qiymətləndirilmişdir.

Quba xüsusi peşə məktəbində  başçəkmə həyata keçirilmiş, oradakı şərait, uşaqların təhsili, qidalanması, onlara göstərilən tibbi yardımın və asudə vaxtlarının təşkili vəziyyəti diqqət mərkəzində saxlanılmışdır.

Qeyd edilməlidir ki, müəssisənin yerləşdiyi bina köhnə olduğundan burada şərait standartlara cavab vermir. Buna baxmayaraq, orada saxlanılan yetkinlik yaşına çatmayan 13 uşaq üçün mövcud imkanlar daxilində qənaətbəxş şərait yaradılmışdır. Araşdırmalar zamanı bu şəxslərin qida və tibbi sahədə problemlərinin  olmadığı müəyyən edilmişdir.

Eyni zamanda məlum olmuşdur ki, 2013-cü il də bu müəssisədən 2 nəfər qaçmış və sonradan onlar tapılaraq müəssisəyə qaytarılmışlar. Həmin şəxslərlə bağlı araşdırma aparılmış, təklikdə aparılmış söhbət zamanı onlar müəssisəyə qaytarıldıqdan sonra təzyiq və pis rəftara məruz qalmadıqlarını bildirmişlər.

Araşdırma zamanı problemlər sırasında, müəyyən yaş həddinə çatmış uşaqların müəssisəni tərk etdikdən sonra sığınacaq tapmasında çətinliklərin mövcud olması, sənədləri itmiş şəxslərin sənədinin bərpa edilməsində və yaşayış yeri üzrə qeydiyyata düşmə və digər məsələlərdə süründürməçilik halları müəyyən edilmişdir.

Başçəkmə zamanı bir neçə uşağın müəssisədə olmaması araşdırılarkən məlum olmuşdur ki, həmin uşaqlar Quba şəhərinin abadlaşdırılması işlərinə cəlb edilmişlər.

MPQ tərəfindən peşə məktəbinin direktoruna müvafiq tövsiyələr verilmiş və bu tövsiyələrin icra vəziyyətinin növbəti başçəkmədə yoxlanılacağı onun diqqətinə çatdırılmışdır.

2.2.8. Əmək və Əhalinin Sosial Müdafiəsi Nazirliyinin müəssisələri

Əmək və Əhalinin Sosial Müdafiəsi Nazirliyinin balansında MPM-in yurisdiksiyasına şamil olunan 8 müəssisə vardır ki, bunlardan da 3-nə 2013-cü il ərzində başçəkmə həyata keçirilmişdir.

3 saylı Əqli Geriliyi Olan Uşaqlar Üçün İnternat  Evində həyata keçirilən başçəkmə zamanı Müvəkkilin və MPQ üzvlərinin bu müəssisəyə əvvəlki başçəkmələri zamanı verdikləri tövsiyələrin bir çoxunun icra edildiyi məlum olmuşdur. Burada uşaqlar üçün hər bir şərait yaradılmış, uşaqların musiqi və idmanla məşğul olmaları, ad günlərinin qeyd edilməsi, həmçinin asudə vaxtlarının səmərəli keçirmələri üçün ayrıca otaqlar mövcuddur. Qeyd olunmalıdır ki, müəssisədə tibbi xidmət yüksək səviyyədə təşkil edilmiş, tibb bölməsi üçün ayrılan otaqlar lazımi inventarlar və bir sıra müasir diaqnostik və fizioterapevtik  tibbi avadanlıqlarla təchiz olunmuşdur.

Bundan başqa, adıçəkilən müəssisə Norveçin Azərbaycana Birgə Yardım Təşkilatının nümayəndələri ilə sıx əməkdaşlıq edir, bunun da nəticəsində sağlamlıq imkanları məhdud olan uşaqların reabilitasiyasına müasir metodlarla köməklik göstərilir.

Qeyd edilməlidir ki, burada çalışan əməkdaşlarla söhbət zamanı onlar əmək haqlarının az olduğunu bildirmişlər. Araşdırma və müşahidələr zamanı əməkdaşların uşaqlara qarşı münasibətlərində pozuntu halları aşkar edilməmişdir.

Eyni zamanda burda olan uşaqlardan bəzilərinin mütəmadi olaraq başlarını otağın divarına çırpdıqları müşahidə edilmişdir. Dayələrlə söhbət zamanı bu cür halların qarşısının alınması mümkün olmadığını bildirmişlər. Onlara bu sahədə beynəlxalq təcrübənin öyrənilməsi tövsiyə olunmuşdur.

9 saylı İxtisaslaşdırılmış Ruhi-Əsəb, Əlil və Qocalar Üçün İnternat Evində cari ildə həyata keçirilən başçəkmənin məqsədi rəftar və saxlanma şəraitinin  araşdırılması olmuşdur. Başçəkmə zamanı müəssisədəki bütün obyektlərdə geniş araşdırmalar aparılmış, o cümlədən mətbəx, soyuducu, orada saxlanılan qidaların istehsal və istifadə müddəti yoxlanılmışdır.

Araşdırma zamanı məlum olmuşdur ki, bu müəssisədə saxlanılanlar üçün lazımi şərait yaradılmışdır.

Başçəkmənin sonunda müəssisə rəhbərinə şəraitlə əlaqədar bir sıra iradlar bildirilmiş və tövsiyələr verilmişdir. Müəssisəyə ilk dəfə başçəkmə həyata keçirilməsi nəzərə alınaraq göstərilən nöqsanların aradan qaldırılmasının zəruriliyi və oraya təkrar başçəkmə həyata keçiriləcəyi rəhbərliyin diqqətinə çatdırılmışdır.

Müharibə Əlilləri üçün Müalicə Pansionatında həyata keçirilmiş başçəkmə zamanı həmin müəssisədə müalicə alan bir sıra şəxslərlə, eyni zamanda müəssisənin tibb personalı ilə söhbətlər aparılmışdır. Əlavə olaraq cari ildə Müvəkkil özü də həmin müəssisəyə baş çəkərək müəssisədə olan şəxslərlə görüş keçirmişdir. Söhbət zamanı onların şəraiti, qidalanma və sağlamlıq vəziyyəti öyrənilmişdir. Sakinlər buradakı şəraitdən razı olduqlarını bildirmişlər.

Eyni zamanda, Pansionatda aparılan yenidənqurma işləri çərçivəsində 7 hektar ərazi abadlaşdırılmış, ümumi sahəsi 10 min kvadrat metrdən çox olan və 170 nəfərin yaşaması üçün hər bir şəraitin yaradıldığı yeni korpus inşa olunmuşdur.

Bilgəh Qocalar evində həyata keçirilmiş başçəkmə zamanı burada saxlanılan şəxslərlə rəftar, saxlanma şəraiti, qidalanma, asudə vaxtın təşkili və tibbi təminat məsələləri araşdırılmışdır.Başçəkmə zamanı müəyyən edilmişdir ki, Müharibə Əlilləri üçün Müalicə Pansionatında təmir işlərinin aparılması ilə əlaqədar oranın sakinləri müvəqqəti olaraq bu müəssisəyə köçürülmüşlər. Araşdırmalar zamanı təmirlə bağlı  buraya yeni gəlmiş bir neçə gənc əlillə yaşlılar arasında konflikt olmuş, hətta onlar bir-birlərini vurmuşlar. Müəssisə rəhbərinin və personalın işə müdaxiləsindən sonra bu konflikt aradan qaldırılmışdır.

Müvəkkil hesab edir ki, müəssisə rəhbəri bu cür halların baş verməməsi üçün qabaqlayıcı tədbirlər görməli, psixoloqları da işə cəlb etməklə hər iki tərəflə söhbət aparmalı idi.

2.2.9. Yerli icra hakimiyyəti orqanlarının müəssisələri

Bakı Şəhər İcra Hakimiyyətinin Suraxanı rayonu 2 saylı usaq evində həyata keçirilən başçəkmənin məqsədi rəftar və saxlanma şəraitinin  araşdırılması olmuşdur. Başçəkmə zamanı müəssisədəki bütün obyektlərdə geniş araşdırmalar aparılmışdır. Burada hər bir uşağa gündəlik yemək üçün büdcədən 4 manat 4 qəpik məbləğ vəsait ayrıldığı müəyyən edilmişdir. Uşaqlarla fərdi qaydada aparılan söhbət zamanı onlar göstərilən tibbi xidmətdən  razı  olduqlarını  bildirmişlər. Orada olan 6 uşaqla konfidensial söhbət aparılmış, onların hər biri ayrı-ayrılıqda şəraitdən, rəftardan və qidalanmadan narazılıqlarının olmadığını bildirmişlər.

Həkim və tibb bacıları ilə  aparılan yekun söhbət zamanı onlara bəzi profilaktik tədbirlərin vaxtında görülməsi, tibbi sənədlərdəki qeydlərin vaxtında və düzgün aparılmasına dair bəzi  tövsiyələr  verilmişdir. 5 tərbiyəçi-müəllimə ilə ayrılıqda söhbət aparılaraq onların uşaqlara münasibəti araşdırılmış, uşaqların onlar tərəfindən qeyri-insani rəftara məruz qalması və cəzalandırılması halları müəyyən edilməmişdir.

Qeyd olunmalıdır ki, başçəkmə zamanı Müvəkkil və MPQ üzvlərinin bu müəssisəyə əvvəlki başçəkmələri zamanı verdikləri tövsiyələrin bir çoxunun icra edildiyi və müəssisədə əsaslı təmir işlərinin davam etdirildiyi müəyyən edilmişdir.

Bakı Şəhər İcra Hakimiyyətinin Xətai rayonu 3 saylı usaq evində aparılan başçəkmə zamanı müəssisədəki bütün obyektlərə baxış keçirilmiş, geniş araşdırmalar aparılmışdır. 4 tərbiyəçı-müəllimə ilə aparılan söhbət zamanı, onların uşaqlara münasibəti araşdırılmış, uşaqların qeyri-insani rəftara məruz qalması və cəzalandırılması halları müəyyən edilməmişdir. Daha sonra orada olan 12 uşaqla konfidensial söhbət aparılmış, onların hər biri ayrı-ayrılıqda şəraitdən, rəftardan və qidalanmadan şikayət etməmişlər.

Sakinlər arasında olan kollecdə təhsil alan tələbələr üçün gündəlik dərsə getmələri üçün dövlət tərəfindən pul vəsaitinin ayrılmaması səbəbindən ortaya bir sıra problemlərin çıxdığı müəyyən edilmişdir.

Müəssisədə uşaqlara göstərilən tibbi xidmətin vəziyyəti ilə tanış olarkən Tibb bölməsi həkim və izolyasiya otaqlarından ibarət iç-içə yerləşmiş iki otaqda səliqəsizlik nəzərə çarpmışdır. Belə ki, dərman şkafında boş dərman qutularının,  izol​yasiya otağındakı şkaflarda  işçilərin ayaqqabı və digər geyimlərinin yerləşdi​ril​məsi, buradakı çarpayılarda yataq ləvazimatlarının olmaması müşahidə edil​mişdir.

Həkim və tibb bacısı ilə söhbət zamanı onlar bu nöqsanları qəbul etmiş, bunları  müəssisənin  yaxın günlərdə başlanacaq əsaslı təmiri ilə əlaqələndirmiş​lər. Nöqsanlar yerindəcə aradan qaldırılmış və bu cür məsələlərdə daha diqqətli olacaqları  bildirilmişdir. Araşdırma zamanı məlum olmuşdur ki,  uşaqların hərtərəfli tibbi müayinə və müalicəsi üçün ehtiyac olduğu təqdirdə yaxınlıqdakı poliklinika və özəl tibb müəssisələrinin fəaliyyətindən səmərəli  istifadə edilir. Stomatoloji  yardım üçün   mobil  stomatoloji  kabinetin  fəaliyyətindən  də  istifadə edildiyi  bildirilmişdir. Həkimlə yekun söhbət zamanı profilaktik tədbirlərin vaxtında görülməsi, tibbi qeydlərin vaxtında və düzgün aparılması ilə bağlı bəzi tövsiyələr verilmişdir.

BÖLMƏ 3.
HÜQUQİ TƏHLİL

İşgəncələrin qarşısının alınması üzrə həyata keçirilən tədbirlərin bir hissəsi olaraq hüquqi təhlil işinin aparılmasını, onun səmərəli təşkil olunmasını Azərbaycan MPM-i özünün fəaliyyət istiqamətlərindən biri kimi müəyyən etmişdir. Hüquqi təhlil zamanı əldə edilmiş biliklərin tətbiqi nəticəsində işgəncələrin qarşısının alınması sahəsində irəliləyişə, habelə qanunvericilik sisteminin təkmilləşdirilməsinə nail olmaq mümkündür. Bura, həmçinin müxtəlif ölkələrin MPM-lərinin iş üslubunun təhlili, beynəlxalq təcrübənin MPM-in işində tətbiq edilməsi yönündə tədbirlərin görülməsi də aiddir.

Qeyd olunan proses çərçivəsində təklif və tövsiyələr hazırlanaraq Müvəkkil tərəfindən mütəmadi olaraq aidiyyəti dövlət orqanlarına göndərilir və müsbət həllini tapması üçün səylər göstərilir.

Ötən illərdə olduğu kimi 2013-cü ildə də işgəncələrin qarşısının alınmasının daha səmərəli təmin edilməsi məqsədi ilə mövcud normativ-hüquqi bazanın təkmilləşdirilməsi istiqamətində təklif və tövsiyələr işlənib hazırlanmışdır.

Müvəkkilin ünvanına daxil olmuş Azərbaycan Respublikası Nazirlər Kabinetinin “Həbs yerlərinin daxili intizam qaydalarının təsdiq edilməsi barədə” qərar layihəsinə, habelə həmin qərarla təsdiq ediləcək “İstintaq təcridxanalarının daxili intizam qaydaları”  və “Müvəqqəti saxlama yerlərinin daxili intizam qaydaları” layihələrinə baxılaraq, MPQ tərəfindən hazırlanmış əlavə və dəyişikliklərdən ibarət 11 təklif Nazirlər Kabinetinə göndərilmişdir.

Bundan başqa, Azərbaycan Respublikasının Dövlət Miqrasiya Xidməti tərəfindən hazırlanmış “Əcnəbilərin və vətəndaşlığı olmayan şəxslərin yerləşdirilməsi və saxlanılması qaydaları haqqında” Azərbaycan Respublikası Qanununun layihəsinə Azərbaycan Respublikasının İnsan Hüquqları üzrə Müvəkkili Aparatının digər struktur bölmələri ilə birgə əməkdaşlıq çərçivəsində Milli Preventiv Qrupun üzvləri tərəfindən 17 bənddən ibarət təkliflər verilmişdir.

Təəssüflə qeyd edilməlidir ki, MPM-in 2011-ci il üzrə apardığı təhlil zamanı, hesabatında göstərdiyi hauptvaxtlarda saxlanılmanı tənzimləyən və bu günün tələblərinə cavab verməyən “Silahlı Qüvvələrinin qarnizon və qarovul xidmətləri Nizamnaməsi”nin 4 saylı əlavəsi hələ də qüvvədədir. Belə ki, həmin əlavəyə əsasən,

17-ci bənd: İntizam qaydasında həbs edilmiş əsgərlər (matroslar) və çavuşlar ümumi, yaxud təkadamlıq kameralarda və quru taxtlarda yatırlar.

19-cu bənd: İntizam qaydasında hauptvaxtda ümumi kameralarda saxlanan əsgərlər (matroslar) sutkada 10 saat işləməyə cəlb edilirlər.

21-ci bənd: Həbs edilmiş zabit və gizirlərə (miçmanlara) kameralarda hərbi kitablarını (əlavənin 31-ci bəndi), pul, yazı və tualet ləvazimatını saxlamağa icazə verilir. Yatmazdan qabaq zabit və gizirlərə (miçmanlara) yataq ləvazimatı (adyal, 2 döşəkağı, balış, balışüzü və döşək) verilir.

Göründüyü kimi, əlavənin 17 və 21-ci bəndlərində  əsgər və zabitlər arasında ayrı-seçkiliyə yol verilmişdir. Müvafiq müddəalardan belə nəticəyə gəlmək olar ki, əsgərlər (matroslar) yataq ləvazimatı ilə təmin edilmədən quru taxtlarda, zabit və gizirlər isə onlardan fərqli olaraq döşəkdə və digər yataq ləvazimatları ilə təmin olunmaqla yatmalıdırlar.

Əlavənin 19-cu bəndinə gəldikdə isə, intizam qaydasında hauptvaxtda ümumi kameralarda saxlanan əsgərlərin (matrosların) sutkada 10 saat işləməyə cəlb olunmasına imkan verən bu normasaxlama ilə bağlı müvafiq standartlara uyğun deyildir.

Qeyd edilməlidir ki, bu qaydalar tətbiq edilməsə də normativ sənəd qüvvəsində qalır.

Təhlillər zamanı müəyyən edilmişdir ki, inzibati həbs olunan şəxslərin polis orqanlarının saxlama yerlərində saxlanılmasını tənzimləyən, eləcə də onların hüquq və vəzifələrini müəyyən edən yalnız bir hüquqi akt – DİN-in 2010-cu il 30 oktyabr tarixli 480 saylı əmri ilə təsdiq edilmiş “Polis orqanlarının inzibati həbs olunanların saxlanılma məntəqələri haqqında Əsasnamə” mövcuddur ki, həmin sənəd də günün tələblərinə cavab vermir. Məsələn, qeyd olunan sənədə əsasən, inzibati həbs olunmuş şəxslərin saxlama yerlərində olduqları zaman bir sıra hüquqları cinayət törətməkdə şübhəli bilinən və ya təqsirləndirilən şəxslərlə müqayisədə daha məhduddur (tutulmuş və ya həbs edilmiş şəxsin kamerada siqaret çəkmək hüququ olduğu halda, inzibati qaydada saxlanılan şəxsin bu hüququ yoxdur). İnzibati Xətalar Məcəlləsinə edilmiş əlavə və dəyişikliklərdən sonra inzibati həbs müddətinin 3 ayadək uzadıldığını nəzərə alsaq, məsələnin daha çox narahatçılığa səbəb olacağını söyləmək mümkündür.

Ona görə də, Müvəkkil hesab edir ki, inzibati həbs olunmuş şəxslərin hüquq və azadlıqlarının təmin edilməsini, eləcə də saxlanılması qaydalarını tənzimləyən yeni qanunun qəbul edilməsi zəruridir.

Başçəkmələr zamanı polis orqanlarının əksər MSY-nin kameralarında tutulmuş və ya həbs edilmiş şəxslərin hərəkətlərinin müşahidə edilməsi üçün videonəzarət qurğusunun olduğu müəyyən edilmişdir. Polis əməkdaşları videonəzarətin saxlanılan şəxslərin təhlükəsizliyinin təmin olunması və ya baş verə biləcək hadisənin qarşısının alınması məqsədi ilə aparıldığını bildirmişlər.

Müvəkkil hesab edir ki, bu cür avadanlığın kamerada mövcudluğu ilə bağlı saxlanılan şəxslərin məlumatlandırılması məqsədi ilə xəbərdarlıq lövhələri asılmalı, eyni zamanda tənzimləyici norma olmalıdır. Belə hal şəxsin özəl həyatına müdaxilə kimi də qiymətləndirilə bilər.  Qəbul ediləcək normada videonəzarət qurğularından istifadə halları, onun tətbiqi qaydaları, eyni zamanda çəkilişlərin yayılmasının qarşısının alınmasını tənzimləyən müddəalar da öz əksini tapmalıdır.
27 dekabr 2013-cü il tarixdə Milli Məclis Polis haqqında, Əməliyyat-axtarış fəaliyyəti haqqında qanunlara, Cinayət Məcəlləsinə əlavə və dəyişikliklər edilməsi haqqında qanun layihəsini qəbul etmişdir. Dəyişikliklərə əsasən, həbs edilən şəxs həbs yerinə gətirildikdən dərhal sonra ona tutulduğu və ya həbsə alındığı və harada saxlanıldığı barədə yaxın qohumlarına və ya əlaqə saxlaması onun üçün qanuni maraq doğuran digər şəxslərə telefonla və ya digər vasitələrlə məlumat vermək imkanı yaradılmalıdır. Tutulan və ya həbs edilən şəxs əcnəbi, yaxud vətəndaşlığı olmayan şəxsdirsə onun vətəndaşı olduğu və ya daimi yaşadığı dövlətin Azərbaycanda olan diplomatik nümayəndəliyinə və ya konsulluğuna, yaxud ona himayədarlığı öz üzərinə götürmüş milli, yaxud beynəlxalq təşkilata bu barədə dərhal məlumat verilməlidir.

Cinayət Məcəlləsinə edilən dəyişikliklərə əsasən isə, bilə-bilə qanunsuz həbs yerində saxlama dörd ilədək müddətə azadlıqdan məhrumetmə cəzasını nəzərdə tutur.

Demək olar ki, bu dəyişikliklər, həmçinin şəxsin saxlanılarkən işgəncəyə məruz qalması ehtimallarının azaldılmasına xidmət edəcəkdir. Belə ki, bu dəyişiklik imkan verəcək ki, şəxs saxlanıldığı andan vəkillə, eləcə də həkim müayinəsi ilə təmin edilsin. Belə bir müayinə gələcəkdə əsassız işgəncə iddialarının qarşısının alınmasında da yardımçı olacaqdır.

BÖLMƏ 4.
HÜQUQİ MAARİFLƏNDİRMƏ

Fakültativ Protokolda nəzərdə tutulduğu kimi, işgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin səmərəli şəkildə qarşısının alınması həm də maarifləndirmə sahəsində tədbirlərin görülməsini tələb edir.
 MPM-in fəaliyyətinin effektivliyinin artırılmasında, o cümlədən işgəncə və pis rəftar hallarının qarşısının alınmasında mühüm əhəmiyyət kəsb etməsi nəzərə alınaraq, hüquqi maarifləndirmə işinin təşkili Azərbaycan MPM‑nin fəaliyyətinin əsas istiqamətlərindən biri kimi müəyyənləşdirilmişdir.

Əvvəlki illərdə olduğu kimi 2013-cü ildə də hüquqi maarifləndirmə işi müxtəlif istiqamətlərdə aparılmış, həm MPQ üzvləri, həm saxlama yerlərinin işçiləri, həm də belə yerlərdə saxlanılan şəxslər üçün təşkil edilmişdir.

Qeyd olunduğu kimi, MPQ üzvlərinin hüquqi maarifləndirilməsinə də hər zaman diqqət ayrılmışdır. MPM-in işinin təkmilləşdirilməsində, preventiv qrupun üzvlərinin bacarıqlarının artırılmasında nüfuzlu ekspertlərinin cəlb olunduğu müvafiq təlimlərin, treninq və seminarların keçirilməsinin xüsusi əhəmiyyəti vardır. Bu xüsusda MPQ özü də təlim və treninqlərdən faydalanmağa çalışmışdır.
Buna misal olaraq Milli Preventiv Qrupun üzvlərinin ATƏT-in Bakı Ofisi,  Avropa Şurasının və Azərbaycan Hüquqşünasları Konfederasiyasının təşkilatçılığı ilə “Tutulma və həbsə dair beynəlxalq standartlar”, “Həbs yerlərində saxlanılan şəxslərin hüquq və azadlıqlarının təmin edilməsi haqqında” Qanununun tətbiqi və pis rəftara qarşı mübarizə mövzusunda təlimçilər üçün təlimdə iştirakı göstərmək olar.

Təlimin məqsədi “Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikası Qanununun tətbiqi ilə bağlı Milli Ekspert Qrupunun yaradılması olmuşdur. Milli Ekspert Qrupu qanunu tətbiq edəcək orqanların əməkdaşlarından ibarətdir.

Təlimdə həmçinin Bakı Ağır Cinayətlər Məhkəməsinin, Ədliyyə Akademiyasının, Penitensiar Xidmətin Təlim Mərkəzinin, Respublika Baş Prokurorluğunun, Daxili İşlər Nazirliyinin əməkdaşları iştirak etmişlər.

Bundan başqa, MPQ-nin üzvləri ATƏT-in Bakı Ofisinin təşkilatçılığı ilə həbs yerlərində saxlanılan şübhəli və təqsirləndirilən şəxslərlə rəftara dair təcrübə mübadiləsi məqsədilə Sloveniyanın paytaxtı Lyublyana şəhərində işgüzar səfər çərçivəsində Sloveniya Müvəkkilinin  MPM qismində fəaliyyəti ilə tanış olmuş, qarşılıqlı fikir mübadiləsi aparmış, təcrübələri ilə bölüşmüşdür.

Hüquq-mühafizə, eləcə də cəzanı icra edən orqanların əməkdaşlarının hüquqi maarifləndirilməsinin, insan hüquqlarının daha səmərəli müdafiəsinə töhfəsini nəzərə alaraq, belə tədbirlərin və görüşlərin mütəmadi keçirilməsi, eyni zamanda bu qəbildən olan tədbirlərdə iştirak edilməsi qərara alınmışdır.

Ədliyyə Akademiyasında ayrı-ayrı vaxtlarda təşkil olunan Ədliyyə Nazirliyinin Penitensiar Xidmətində orta rəis heyətinə qulluğa qəbul üzrə müsahibə mərhələsini keçmiş namizədlər üçün, ƏN-nin Məhkəmə ekspertizası mərkəzinə işə qəbul edilmiş namizədlər və Tibb baş idarəsinin əməkdaşları üçün, ədliyyə orqanlarına növbəti qulluğa qəbulla bağlı namizədlərə tematik proqram üzrə mühazirənin oxunması Milli Preventiv Qrup tərəfindən təmin edilmişdir.

Daxili İşlər Nazirliyinin Baş ictimai təhlükəsizlik idarəsinin təşkilatçılığı ilə Polis Akademiyasında şəhər-rayon polis idarələrinin müvəqqəti saxlama yerlərinin (MSY) rəisləri üçün “BMT-nin İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiyası” mövzusunda seminar-müşavirə keçirilmişdir. Müvəkkilin Milli Preventiv Qrupunun rəhbəri tədbirdə məruzə ilə çıxış etmişdir.

Seminar-müşavirəyə Bakı Şəhər Baş Polis İdarəsi Qarnizonuna daxil olan 9 rayon polis idarəsi MSY-lərinin, Nəqliyyatda Baş Polis İdarəsi MSY-nin rəisləri, habelə 11 rayon polis idarəsində (RPİ) quraşdırılmış virtual mərkəz vasitəsi ilə 30‑dək MSY-nin rəisi qatılmışlar.

MPQ-nin rəhbəri BMT-nin adı çəkilən Konvensiyası barədə ətraflı çıxış etmiş, milli qanunvericiliyin həmin Konvensiyaya uyğunlaşdırılması ilə bağlı Müvəkkilin fəaliyyəti haqqında məlumat vermişdir. O, bu Konvensiyanın Fakültativ Protokolunun icrasının təmin edilməsi məqsədilə Azərbaycan Respublikası Prezidentinin müvafiq Sərəncamı ilə milli preventiv mexanizm qismində Müvəkkilin müəyyən edildiyini diqqətə çatdırmışdır. “Azərbaycan Respublikasının İnsan Hüquqları üzrə Müvəkkili (Ombudsman) haqqında” Konstitusiya Qanununa Müvəkkilin MPM kimi fəaliyyətinin tənzimlənməsi üzrə əlavə və dəyişikliklər edildiyi vurğulanmışdır.

Müvəkkilin Milli Preventiv Qrupunun üzvləri “Gənc hüquqşünas qadınlar  hüquqi  islahatlar uğrunda ictimai birliyi”nin icraçı direktoru ilə  birlikdə Xəzər, Sabunçu, Nizami, Yasamal, Binəqədi və Nərimanov RPİ-lərinin, eləcə də Şirvan, Lənkəran, Qəbələ, Quba və Beyləqan RPŞ-lərin MSY-lərinin  polis  əməkdaş​larına və həmin rayonlardan olan vəkillərə və ictimai fəallara treninqlər keçmişlər.

Treninqlərin məqsədi “Həbs yerlərində saxlanılan şəxslərin hüquq və azadlıqlarının təmin edilməsi haqqında Azərbaycan Respublikası Qanunu” ilə bağlı polis əməkdaşlarının və ictimai fəalların maarifləndirilməsi olmuşdur.

Vətəndaş cəmiyyəti ilə əməkdaşlıq çərçivəsində MPQ üzvləri “Hüquq Dünyası” ictimai birliyinin nümayəndələri ilə birgə ƏN PX-nin 1, 2, 10, 12 və 14 saylı CÇM‑lərində “Penitensiar müəssisələrdə cəza çəkməkdən azad edilmiş şəxslərin sosial adaptasiyası haqqında” Azərbaycan Respublikası Qanununun təbliği və tətbiqi mövzusunda məhkumlar üçün keçirilən maarifləndirici tədbirlərdə müvafiq broşurlar paylanmış, onların sualları cavablandırılmışdır.

Azərbaycan Respublikasının İnsan Hüquqları üzrə Müvəkkili (Ombudsman) və Azərbaycan Respublikasının Dövlət Miqrasiya Xidmətinin rəisi arasında əldə olunmuş razılığa əsasən, 25 may 2013-cü il tarixdə MPQ‑nin rəhbəri V.Məhərrəmov, üzvü A.Əliyev və Azərbaycan Respublikasının İnsan Hüquqları üzrə Müvəkkilinin (Ombudsmanın) Aparatının sektor müdiri T.Cahangirova tərəfindən Dövlət Miqrasiya Xidmətinin Bakı Şəhəri Qanunsuz Miqrantların Saxlanılma Mərkəzinin əməkdaşları üçün maarifləndirici treninq keçirilmişdir.

Seminar-treninqin məqsədi qeyd olunan müəssisənin yeni yaradıldığını nəzərə alaraq, müəssisə əməkdaşları üçün Müvəkkilin və İşgəncələrin qarşısının alınması üzrə Milli Preventiv Qrupun fəaliyyətinin əsaslarına dair məlumatın verilməsi, beynəlxalq standartların əməkdaşların diqqətinə çatdırılmasından ibarət olmuşdur.

MPQ-nin nümayəndələri BMT-nin “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiyası” barədə məlumat vermiş, milli qanunvericiliyin bu konvensiyaya uyğunlaşdırılması ilə bağlı Müvəkkilin fəaliyyəti haqqında danışmışlar. Həmin Konvensiyanın Fakültativ Protokolunun icrasının təmin edilməsi məqsədilə Azərbaycan Respublikası Prezidentinin müvafiq Sərəncamı ilə MPM qismində Müvəkkilin müəyyən edildiyi diqqətə çatdırılmışdır. “Azərbaycan Respublikasının İnsan Hüquqları üzrə Müvəkkili (Ombudsman) haqqında” Konstitusiya Qanununun müddəaları haqqında məlumat verilmişdir.

Qeyd edilməlidir ki, Müvəkkil ölkə Prezidentinin 27 dekabr 2011-ci il tarixli Sərəncamı ilə təsdiq edilmiş “Azərbaycan Respublikasında insan hüquq və azadlıqlarının müdafiəsinin səmərəliliyini artırmaq sahəsində Milli Fəaliyyət Proqramı”nın (MFP) icrası, təbliği və tətbiqinin müzakirəsi ilə bağlı respublikamızın hər bir rayonunda ictimai dinləmələr keçirmişdir.İctimai dinləmələrin keçirilməsində məqsəd məlumatlılıq səviyyəsinin artırılması, MFP-nin müddəalarının təbliği, əhalinin hüquq düşüncəsinin inkişaf etdirilməsi və hüquqi  maarifləndirmə olmuşdur.

Bakıda təşkil olunmuş yekun ictimai dinləmədə paytaxtın 12 rayonunun icra hakimiyyətlərinin, məhkəmə, prokurorluq və daxili işlər orqanlarının rəhbər işçiləri, bələdiyyələrin, dairə seçki komissiyalarının, habelə qeyri-hökumət təşkilatları və KİV-in  nümayəndələri iştirak etmişlər.

Müvəkkil insan hüquqları sahəsində  fəaliyyəti barədə ətraflı  məlumat vermiş, İşgəncələr əleyhinə MPM funksiyalarının icrası məqsədilə Müvəkkilin və onun Preventiv Qrupunun ölkəmizdə mövcud olan müvafiq 244 obyektə, o cümlədən penitensiar müəssisələrə, müvəqqəti saxlama yerlərinə, hauptvaxtlara, sosial obyektlərə, ahıllar və əlillər üçün internat evlərinə və pansionatlara, psixiatriya xəstəxanalarına mütəmadi olaraq başçəkmələr həyata keçirdiyini, bu zaman saxlanılma şəraiti, rəftar və sənədləşmənin araşdırıldığını vurğulamışdır.
Bundan başqa Müvəkkilin MPQ-nin rəhbəri DİN-nin Baş Mühafizə İdarəsinin mərkəzi aparatının zabit, sıravi və mülki işçiləri üçün “İnsan hüquqları” aylığı çərçivəsində “İşgəncələrin qarşısının alınmasında Müvəkkilin rolu” mövzusunda  mühazirə oxumuşdur.

MPQ-nin rəhbəri məruzə çərçivəsində, həmçinin BMT-nin “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiyası” barədə ətraflı məlumat vermiş, milli qanunvericiliyin bu sahənin tənzimlənməsində rolu və beynəlxalq standartlar barədə iştirakçıları məlumat​lan​dırmış, onların suallarını cavablandırmışdır. Eyni zamanda MPQ-nin polis orqan​larının azadlığın məhdudlaşdırılması yerlərinə plan üzrə və plandan kənar başçək​mələr, bu zaman verilmiş tövsiyələr haqda iştirakçılara məlumat verilmişdir.

Qeyd edilməlidir ki, MPQ-nin və Daxili İşlər Nazirliyinin Polis Akademiyası ilə birgə hazırladığı “İşgəncələrin qarşısının alınması mexanizmləri haqqında bunları bilirsinizmi?” başlıqlı 100 sual cavabdan ibarət tədris-metodiki vəsait nəşr olunmuşdur. Vəsaitdə işgəncənin anlayışı, bu sahədə beynəlxalq və milli qanunvericilik, azadlığın tam və ya qismən məhdudlaşdırılması yerlərinə monitorinq keçirən beynəlxalq, regional və yerli qurumlar və onların mandatı digər lazımi məlumatlar öz əksini tapmışdır.

Həmin vəsait 28 noyabr 2013-cü il tarixdə Müvəkkilin Polis Akademiyası, BMT-nin İnsan Hüquqları üzrə Ali Komissarlığı, Azərbaycan Hüquqşünasları Konfederasiyası, AMEA-nın İnsan hüquqları üzrə Elmi-Tədqiqat İnstitutu ilə birgə Polis Akademiyasında BMT-nin Ümumdünya İnsan Hüquqları Bəyannaməsinin 65 illiyinə həsr olunmuş “Müasir dövrdə insan hüquqlarının təminatının aktual problemləri” mövzusunda elmi-praktiki konfransında iştirakçılara paylanılmışdır.

Tədbirdə Müvəkkil çıxış edərək 10 dekabr 1948-ci il tarixli BMT-nin Ümumdünya İnsan Hüquqları Bəyannaməsinin, habelə 9 dekabr 1948-ci il tarixli BMT-nin Genosid cinayətinin qarşısının alınması və onun cəzalandırılması haqqında Konvensiyanın 65 illiyinin  qeyd olunduğunu bildirmiş, insan hüquq və azadlıqları baxımından bu sənədlərin xüsusi əhəmiyyəti diqqətə çatdırılmışdır. O, ölkəmiz üçün də mühüm əhəmiyyət kəsb edən BMT-nin Davamlı İnkişaf onilliyinin gələn il yekunlaşacağını söyləmişdir.

Müvəkkil dövlət orqanlarının, beynəlxalq təşkilatların, QHT-lərin, vətəndaş cəmiyyətinin insan hüquqları istiqamətində birgə fəaliyyət göstərməsinin, hüquqi maarifləndirmə işinin daha da genişləndirilməsinin vacibliyini qeyd etmişdir.
BMT-nin Azərbaycandakı rezident-əlaqələndiricisi Antonius Bruk, BMT-nin İnsan Hüquqları üzrə Ali Komissarlığının Cənubi Qafqazdakı ofisinin baş müşaviri Vladimir Şkolnikov, Avropa Polis Kollecləri Assosiasiyasının prezidenti Helen Martini ölkəmizdə insan hüquqlarının səmərəli müdafiəsinə yönəlmiş tədbirlər nəticəsində bir çox nailiyyətlərin qazanıldığını müsbət qiymətləndir​mişlər.

BÖLMƏ 5.
İCTİMAİYYƏTLƏ ƏLAQƏLƏR

Məlum olduğu kimi, Konstitusiya Qanununa əsasən, Müvəkkil fəaliyyət istiqamətinə uyğun olaraq yerli, regional və beynəlxalq təşkilatlarla əməkdaşlıq edir. İctimaiyyətlə əlaqələr və beynəlxalq əməkdaşlıq işinin təşkili Azərbaycan MPM-nin fəaliyyət istiqamətlərindən biridir.

2013-cü ildə də dövlət və yerli özünüidarəetmə orqanları, yerli vətəndaş cəmiyyəti qurumları, KİV, regional və beynəlxalq təşkilatlarla, habelə xarici ölkə MPM-ləri ilə informasiya mübadiləsinin aparılması, keçirilən tədbirlərdə qarşılıqlı iştirakın təmin olunması, eləcə də birgə tədbirlərin təşkili uğurla davam etdirilmişdir.

Ötən dövr ərzində Azərbaycan MPM-in fəaliyyəti barədə həm ölkə icti​maiy​yəti, həm də beynəlxalq ictimaiyyət mütəmadi olaraq məlumatlandırıl​mışdır.

2013-cü ildə bu və ya digər tədbirdə edilən məruzələrlə yanaşı, KİV-də başçəkmələrlə əlaqədar 87, maarifləndirmə və digər tədbirlərlə əlaqədar 43 olmaqla, cəmi 130 mətbuat açıqlaması yayımlanmışdır.

Ümumilikdə 2009-2013-cü illər ərzində yayımlanmış 551 mətbuat açıqlamasından 343-ü başçəkmə, 208-i isə maarifləndirmə xarakterli və digər tədbirlərlə əlaqədar olmuşdur.

Mətbuat açıqlamaları, həmçinin MPM-in fəaliyyətinə dair hesabatlar, MPQ-nin tərkibi barədə məlumat, habelə müvafiq normativ aktlar Müvəkkilin rəsmi internet saytında yaradılmış xüsusi bölmədə Azərbaycan və İngilis dillərində yerləşdirilmişdir. Hesabatlar Müvəkkilin rəsmi internet səhifəsində yerləşdirilməklə yanaşı, aidiyyəti dövlət qurumlarına da göndərilmişdir.

Novruz bayramı günlərində Müvəkkil Ədliyyə Nazirliyi Penitensiar Xidmətinin Tərbiyə (yetkinlik yaşına çatmayanlar üçün cəzaçəkmə) müəssisəsinə getmiş, azyaşlı məhkumlarla görüşmüş, bayram münasibətilə onları təbrik etmişdir. Tədbirdə Səbail Rayon İcra Hakimiyyəti başçısının birinci müavini Xalidə Bayramova, QHT-lərin və KİV-in nümayəndələri, Azərbaycan Dövlət İqtisad Universitetinin tələbələri iştirak etmişlər. Görüş zamanı azyaşlı məhkumlara bayram sovqatları paylanmış və göstərilən diqqətə görə Müvəkkilə minnətdarlıq bildirilmişdir.

Azərbaycan xalqının ümummilli lideri Heydər Əliyevin 90 illik yubileyi münasibətilə amnistiya elan edilməsi haqqında Azərbaycan Respublikası Milli Məclisinin 7 may 2013-cü il tarixli və 9 min şəxsə şamil edilmiş qərarının icrası ilə bağlı Səbail və Sabunçu rayon məhkəmələrinin İcra şöbələri tərəfindən tədbirlər keçirilmişdir. Müvəkkil Aparatının İşgəncələrin qarşısının alınması şöbəsinin əməkdaşları və Milli Preventiv Qrupunun üzvləri də həmin tədbirlərdə iştirak etmişlər. Bu tədbirlərə digər dövlət orqanlarının əməkdaşları, bəzi QHT və KİV-in nümayəndələri də qatılmışlar.

Qeyd olunmalıdır ki, bu amnistiya aktı Səbail rayonu üzrə 38, Sabunçu rayonu üzrə isə 122  nəfərə tətbiq olunmuşdur. Tədbirdə iştirak edən şəxslərə həmin qərarlar təqdim edilmişdir.

15 oktyabr 2013-cü il tarixdə Müvəkkil əfv fərmanının icra olunması ilə əlaqədar Ədliyyə Nazirliyi Penitensiar Xidmətinin 2, 9 və 17 saylı cəzaçəkmə müəssisələrində tədbirlərdə iştirak edərək məhkumlarla görüşmüşdür. Həmin tədbirlərə Prezident yanında Əfv Komissiyasının üzvləri, dövlət orqanlarının əməkdaşları, bəzi QHT və çoxsaylı KİV nümayəndələri qatılmışlar.

Bu müəssisələrdəki əfv olunmuş məhkumlara, o cümlədən bir neçə əcnəbi məhkuma azadlığa çıxmaları barədə sənədləri təqdim edilmiş, onlara və ailə üzvlərinə bir daha xoş arzular  bildirilmişdir.

Müvəkkil tədbirdə çıxış edərək məhkumları Qurban bayramı və 18 oktyabr - Dövlət Müstəqilliyi günü münasibətilə təbrik etmiş, xoş arzularını bildirmişdir. O, qısa müddət ərzində 10 Amnistiya Aktının qəbul olunduğunu, 55 əfv sərəncamının imzalandığını vurğulamış, nəticədə isə 100 minlərlə insanın ailəsinə, cəmiyyətə qovuşduğunu söyləmişdir. O, əfv edilmiş və islah olunaraq, azadlığa çıxan məhkumlara qanun pozuntularından, cinayət törətməkdən yayınmağı, ailələrinə, sağlam həyat tərzinə qayıtmağı, faydalı əməklə məşğul olmağı tövsiyə etmişdir.

Müvəkkil qeyd etmişdir ki, müvafiq sahədə qanunvericilik aktları liberallaşdırılmış, penitensiar müəssisələrdə cəza çəkən şəxslərə qarşı rəftar və şərait, habelə qida rejimi, onlara tibbi yardım göstərilməsi və islah olunma prosesində son illərdə təkmilləşmə müşahidə olunur.
Qeyd olunduğu kimi, 2013-cü ildə MPM işgəncələrin qarşısının alınması sahəsində dövlət orqanları, vətəndaş cəmiyyəti, qeyri-hökumət təşkilatları, KİV-lə səmərəli əməkdaşlıq əlaqələrini davam etdirmişdir. Belə ki, KİV-lər tərəfindən MPM araşdırmaları ilə bağlı ünvanlanmış suallar cavablandırılaraq münasibətlər bildirilmişdir.

BÖLMƏ 6.
BEYNƏLXALQ ƏMƏKDAŞLIQ

Cari ildə Müvəkkil MPM qismində beynəlxalq əlaqələrə xüsusi diqqət yetirmiş və bu sahədə mövcud əməkdaşlıq əlaqələrini inkişaf etdirmişdir. Müvəkkilin bu istiqamətdə Avropa Şurası, ATƏT, Beynəlxalq Qırmızı Xaç Komitəsi, xarici həmkarları və digər qurumlarla əlaqələrin genişləndirilməsi, aparılan fikir mübadilələri MPM qismində fəaliyyətin həyata keçirilməsində faydalı olmuşdur.

Müvəkkilin MPM qismində beynəlxalq əlaqələrinin həyata keçirilməsi istiqamətləri kimi işgəncələrin qarşısının alınması sahəsində müxtəlif görüşlərin təşkili, birgə tədbirlərin həyata keçirilməsi, Müvəkkil və MPM qrupunun üzvlərinin beynəlxalq tədbirlərdə iştirakını və qarşılıqlı təcrübə mübadilələrini göstərmək olar.

MPM Qrupunun üzvləri cari ildə beynəlxalq təşkilatlar tərəfindən təşkil olunan bir sıra tədbirlərdə və xarici həmkarlarla görüşlərdə iştirak etmişlər.

Müvəkkil Aparatının və Milli Preventiv Qrupun rəhbərləri tərəfindən Avropa Şurası Nazirlər Komitəsinin Demokratiya üzrə Məruzəçi Qrupunun ölkəmizdə səfərdə olan nümayəndə heyəti qəbul edilmişdir. Məruzəçi Qrupun Azərbaycana səfərinin əsas məqsədinin ölkəmizin bu nüfuzlu beynəlxalq quruma daxil olarkən üzərinə götürdüyü öhdəliklərin yerinə yetirilməsi vəziyyətinin öyrənilməsindən ibarət olmuşdur.

Qonaqların Müvəkkilin insan hüquqlarının müdafiəsi, o cümlədən həbsdə saxlanılan şəxslərin hüquqlarının müdafiəsi, qanunvericiliyin təkmilləşdirilməsi, media hüquqlarının müdafiəsi, beynəlxalq və regional insan hüquq müdafiə mexanizmləri ilə əməkdaşlığı və digər istiqamətlərdə fəaliyyəti ilə bağlı çoxsaylı sualları cavablandırılmışdır.

Eyni zamanda, Müvəkkilin MPM qismində fəaliyyətini uğurla davam etdirdiyi, respublikada fəaliyyət göstərən azadlıqdan məhrumetmə və məhdudlaşdırma yerlərinə, həmçinin penitensiar müəssisələrə, müvəqqəti saxlama təcridxanalarına, habelə sosial obyektlərə, ahıllar və əlillər üçün internat evlərinə və pansionatlara, psixiatriya xəstəxanalarına mütəmadi olaraq başçəkmələr həyata keçirdiyi, verilmiş əvvəlki tövsiyələrin icrası vəziyyətinin yoxlanılması kimi məsələlərin diqqətdə saxlanıldığı, saxlanılan şəxslərlə təklikdə və konfidensial görüşlərə üstünlük verildiyi barədə məlumat verilmişdir.

Beynəlxalq Həbsxana İslahatı təşkilatının, Avropa Birliyinin, Azərbaycan Tibb Assosiasiyasının birgə təşkilatçılığı ilə keçirilən beynəlxalq tədbir Avropa Birliyinin “Doqquz postsovet ölkəsində işgəncələrə qarşı mübarizə üçün institutların möhkəmləndirilməsi və vətəndaş cəmiyyətinin potensialının yüksəldilməsi” layihəsi çərçivəsində həyata keçirilmişdir.

Tədbirin məqsədi insan hüquqlarının müdafiəsi ilə məşğul olan institutların və səhiyyə işçilərinin işgəncələrin qarşısının alınması üzrə qlobal layihəsi çərçivəsində Beynəlxalq Həbsxana İslahatı təşkilatının və İşgəncələrin Qarşısının Alınması üzrə Assosiasiyanın (APT) azadlıqdan məhrumetmə yerlərinin monitorinqi üzrə birgə vasitəsinin təqdimatı, habelə cari vəziyyətin, işgəncələrin qarşısının alınması və sənədləşdirilməsi üzrə müvafiq beynəlxalq standartların müzakirəsi olmuşdur.

Tədbirdə Müvəkkil, Milli Preventiv Qrupunun rəhbəri və qrupun həkim üzvü iştirak etmişlər.

Qeyd olunduğu kimi beynəlxalq əməkdaşlıq çərçivəsində təşkil olunan səfərlər xüsusi önəm kəsb edərək təcrübə mübadiləsi və yeni biliklərin əldə edilməsi baxımından əhəmiyyətli olmuş və ötən ildə də mütəmadi olaraq həyata keçirilmişdir. Bu səfərlərdən Şərq tərəfdaşlığı ölkələrinin Müvəkkilləri arasında əməkdaşlığa dair Ukraynanın Kiyev şəhərində 3-5 sentyabr 2013-cü il tarixlərdə keçirilən seminarda  Müvəkkil və MPQ üzvləri iştirak etmişlər. Mövzu üzrə proqrama daxil edilmiş məsələlər üzrə Azərbaycandan olan nümayəndə heyəti tərəfindən məruzə ilə çıxışlar edilmiş və müzakirələr aparılmışdır. Müvəkkil çıxış edərək Milli Preventiv Mexanizm qismində gördüyü işlər, bu sahədə milli qanunvericilik, “Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikasının Qanunu və onun tətbiqi ilə bağlı görülən tədbirlər, habelə MPQ-də həkimin də fəaliyyət göstərməsi barədə məlumat vermişdir. O, azadlıqdan məhrumetmə yerlərinə, o cümlədən penitensiar müəssisələrə, müvəqqəti saxlama yerlərinə, psixiatriya xəstəxanalarına, sosial obyektlərə MPQ-nin həkiminin də iştirakı ilə başçəkmələrin həyata keçirilməsi, onun başçəkmələr zamanı araşdırmaları, azadlıqdan məhrum edilmiş şəxslərin səhhətinin diqqətdə saxlanılması, bu sahədə təcrübəsi haqqında danışmış, suallar cavablandırılmışdır.

Seminarın sonunda Müvəkkil Şərq Tərəfdaşlığı çərçivəsində gələcək tədbirlərdə yeni prioritet və perspektivlərin müəyyənləşdirilməsi istiqamətində öz təkliflərini vermişdir.

2-3 dekabr 2013-cü il tarixdə Ukraynanın paytaxtı Kiyevdə həmin ölkənin Müvəkkilinin, Avropa Şurasının, Beynəlxalq Həbsxana İslahatı təşkilatının, Müstəqil Monitorinqlər Assosiasiyasının, habelə Hüquq-mühafizə orqanlarının fəaliyyətində insan hüquqlarının təmini üzrə Ukrayna Monitorinqlər Assosiasiyasının təşkilatçılığı ilə “Milli Preventiv Mexanizm və işgəncələrlə mübarizənin digər növləri: nailiyyətlər və inkişaf perspektivləri” mövzusunda beynəlxalq konfrans keçirilmişdir.

Azərbaycan Respublikasının İnsan Hüquqları üzrə Müvəkkili Aparatının İşgəncələrin qarşısının alınması şöbəsinin müdiri, Müvəkkilin MPQ-nin rəhbəri Vüqar Məhərrəmov, Müvəkkilin Gəncə regional mərkəzinin rəhbəri Səbuhi Abbasov konfransda iştirak etmişlər.

Beynəlxalq qurumların, habelə Moldova, Gürcüstan, Rusiya Federasiyası və Ukrayna Respublikasının tanınmış ekspertləri çıxış edərək, bu sahədə aparılan işlərdən və təcrübədən danışmışlar.

MPQ-nin rəhbəri çıxış edərək Müvəkkilin İşgəncələr əleyhinə Milli Preventiv Mexanizm qismində gördüyü işlər, bu sahədə milli qanunvericilik, qanunun tətbiqi ilə bağlı tədbirlər, o cümlədən başçəkmələrin həyata keçirilməsi haqqında ətraflı məlumat vermişdir. Gəncə regional mərkəzinin rəhbəri isə regionlarda keçirilmiş başçəkmələr haqqında iştirakçıları məlumatlandırmışdır.

Həmçinin Konstitusiya Araşdırmalar Mərkəzinin rəhbəri, Azərbaycan Respublikasının Ədliyyə naziri yanında İctimai Komitənin üzvü Əliməmməd Nuriyev tədbirdə iştirak etmiş, Müvəkkilin MPQ-si ilə əməkdaşlığı və İctimai Komitənin penitensiar müəssisələrində monitorinqləri barədə danışmışdır.

Pis rəftar hallarının aradan qaldırılması sahəsində İşgəncələr əleyhinə Kon​ven​siyanın və onun FP-nin ratifikasiya edilməsi nəticəsində məhbusların saxla​nılma şəraitinin beynəlxalq standartlara uyğunlaşdırılması müsbət qiymətlən​diril​mişdir. Tədbir səmərəli müzakirələr və təcrübə mübadiləsi şəraitində başa çatmışdır.

Gürcüstanın paytaxtı Tbilisi şəhərində Beynəlxalq Həbsxana İslahatı qurumunun təşkilatçılığı ilə “Azadlıqdan məhrumetmə yerlərində institusional mədəniyyət – Cənubi Qafqazda normalar və reallıq”, habelə “Cənubi Qafqaz ölkələrinin penitensiar sistemlərində qadınların həbsinin standartları” mövzularında konfranslar keçirilmişdir. Müvəkkilin Milli Preventiv Qrupunun rəhbəri konfranslarda iştirak etmişdir. O, mövzular ətrafında məruzələrlə çıxış edərək, rəhbərlik etdiyi qrupun fəaliyyətini uğurla davam etdirdiyini, bu qrupda həkimin də çalışdığını, gender balansının təmin olunduğunu, respublikadakı azadlıqdan məhrumetmə yerlərinə başçəkmələr və monitorinqlərin aparılması qaydaları, ölkəmizdə insan hüquqları sahəsində gerçəkləşdirilən islahatlar barədə ətraflı məlumat vermişdir.

İştirakçılar Azərbaycan dövləti tərəfindən aparılan islahatları, qeyd olunmuş təcrübəni yüksək dəyərləndirmiş və öz ölkələrində də bu səmərəli təcrübədən istifadə edəcəklərini bildirmişlər.

ATƏT-in Bakı Ofisinin təşkilatçılığı ilə həbs yerlərində saxlanılan şübhəli və təqsirləndirilən şəxslərlə rəftara dair təcrübə mübadiləsi məqsədilə MPQ-nin üzvləri Sloveniyanın paytaxtı Lyublyana şəhərində işgüzar səfərdə olmuşlar. Səfərdə həmçinin Azərbaycan Respublikasının hüquq-mühafizə orqanlarının, və qeyri-hökumət təşkilatlarının əməkdaşlarından ibarət nümayəndə heyəti təmsil olunmuşdur.

Səfər proqramı çərçivəsində Sloveniyanın Ədliyyə Nazirliyində, Lyublyana Şəhər Prokurorluğunda, Daxili İşlər Nazirliyində, Vəkillər Kollegiyasında və nəhayət Müvəkkil Aparatında görüşlər keçirilmiş, Sloveniyanın hüquq sistemi, o cümlədən cəzaların icra olunması mexanizmi və bu zaman insan hüquqlarının qorunması ilə əlaqədar yerli təcrübə öyrənilmişdir.

Bundan başqa cəzaçəkmə müəssisələrində və müvəqqəti saxlanma yerlərində işgəncələrin, zorakılığın və pis rəftarın qarşısının alınması, o cümlədən həbs yerlərində saxlanılan şəxslərin hüquq və azadlıqlarının təmin edilməsi mövzusunda geniş müzakirələr aparılmışdır. Nümayəndə heyəti Koper şəhərində yerləşən cəzaçəkmə müəssisəsi və Lyublyana Şəhər Polis Direktoratlığının Moste polis şöbəsinin müvəqqəti saxlanma yeri ilə tanış olmuşdur.

Mövzu ətrafında keçirilən müzakirələr zamanı “Həbs yerlərində saxlanılan şəxslərin hüquq və azadlıqlarının təmin edilməsi haqqında” Azərbaycan Respublikasının Qanunu və onun tətbiqi ilə bağlı görülən işlər Sloveniyalı həmkarların diqqətinə çatdırılmışdır.
Milli Preventiv Qrupun rəhbəri Fransa Respublikasının Strasburq şəhərində Avropa Birliyi və Avropa Şurasının təşkilatçılığı ilə keçirilmiş “Pis rəftarla və cəzasızlıqla mübarizə, pis rəftar hallarının hüquq-mühafizə orqanları tərəfindən səmərəli araşdırılması” mövzusunda regional konfransda iştirak etmişdir.

Konfransda beş ölkənin - Azərbaycan, Moldova, Gürcüstan, Ukrayna və Ermənistanın hüquq-mühafizə orqanlarının, məhkəmə hakimiyyətinin və milli insan hüquqları institutlarının, eləcə də Avropa Şurasının məsul nümayəndələri, Mançester və Qlazqo universitetlərinin təmsilçiləri və beynəlxalq ekspertlər iştirak etmişlər.

Azərbaycan nümayəndələri pis rəftarla mübarizə sahəsində dövlətin həyata keçirdiyi tədbirlər, qanunvericiliyin təkmilləşdirilməsi, Müvəkkil, eləcə də onun MPQ‑nin bu istiqamətdə fəaliyyəti ilə bağlı konfrans iştirakçılarına geniş məlumat vermişlər. Azərbaycan hökumətinin bu sahədə gördüyü işlər müsbət qiymətləndirilmiş, iştirakçı ölkələrin hər birinə pis rəftarla mübarizə istiqamətində gələcək prioritetlər və beynəlxalq təşkilatlarla əməkdaşlığın gücləndirilməsi təklif olunmuşdur.

Fransanın Strasburq şəhərində Avropa Şurası Parlament Assambleyasının (AŞPA) Miqrasiya Komitəsi, Britaniya Milli Preventiv mexanizminin və BMT-nin İşgəncələrin qarşısının alınması üzrə Alt Komitəsinin təşkilatçılığı ilə“Avropada əcnəbilərin və vətəndaşlığı olmayan şəxslərin saxlanılması: ümumi problemlərin müəyyən edilməsi və monitorinq sisteminin təkmilləşdirilməsi” mövzusuna həsr edilmiş konfrans keçirilmişdir.

60-dan çox iştirakçısı olan konfransda Avropa Şurasına üzv dövlətlərinin MPM‑nin və BMT-nin İşgəncələrin qarşısının alınması üzrə Alt Komitəsinin nümayəndələri, bu sahə üzrə müvafiq monitorinq qruplarının təmsilçiləri, o cümlədən xarici ekspertlər iştirak etmişlər.
Tədbirdə Müvəkkil Aparatının nümayəndəsi də iştirak edərək, Azərbaycan MPM‑nin müvafiq fəaliyyəti, əldə olunmuş təcrübə, görülmüş işlər barədə konfrans iştirakçılarına məlumat vermiş, başçəkmələr zamanı mövcud vəziyyətin müasir standartlara uyğunlaşdırılması, pis rəftarla mübarizə, saxlanma mərkəzlərinin fəaliyyətini tənzimləyən normativ sənədlərin MPQ üzvləri tərəfindən öyrənilməsi və təkliflərin irəli sürülməsi, müntəzəm təlim-seminarların keçirildiyi vurğulanmışdır. Tədbirdə pis rəftarla mübarizə istiqamətində gələcək əməkdaşlığın perspektivləri müzakirə edilmişdir.
BÖLMƏ 7.
TƏKLİF VƏ TÖVSİYƏLƏR

Müvəkkilin ötən dövr ərzində Milli Preventiv Mexanizm qismində həyata keçirdiyi fəaliyyətin nəticələrinin təhlili onun səmərəli olduğunu deməyə əsas verir. Bu həm bilavasitə Milli Preventiv Mexanizmin gördüyü işlərin – preventiv başçəkmələrin, hüquqi maarifləndirmə tədbirlərinin, həmçinin də ölkədə aparılan köklü hüquqi islahatların məntiqi nəticəsi kimi qiymətləndirilə bilər.

Cəmiyyətdə hüquqi mədəniyyətin inkişafı, insanın nəinki işgəncəyə və digər  qəddar, qeyri-insani, yaxud ləyaqəti alçaldan rəftar və cəzaya məruz qalmamaq, eləcə də digər hüquqlarının təmin olunması səviyyəsinin inkişafını şərtləndirir. Ötən dövrdə həyata keçirilmiş fəaliyyət ərzində bir çox təklif və tövsiyələrin irəli sürülməsi nəticəsində istər hüquq-mühafizə və cəzaları icra edən orqanların, istərsə də digər dövlət qurumlarının və vəzifəli şəxslərin insan hüquqlarının mahiyyətinə və təmin olunmasına münasibəti müsbətə doğru dəyişmiş, hüquq düşüncəsi yeni məzmunda formalaşmış, idarəetmənin təkmilləşmişdirilməsi istiqamətində addımlar atılmışdır.

Müvəkkil azadlıqdan məhrum edilmiş şəxslərin cəmiyyətə reinteqrasiya​sının uğurla gerçəkləşdirilməsi üçün bu prosesə ictimaiyyətin cəlb edilməsi işinin davam etdirilməsinə ehtiyac duyulduğunu vurğulayır. Məhkumların islah edilməsində əmək, din və tərbiyəvi üsullardan istifadə edilməklə tədbirlərin gücləndirilməsini zəruri hesab edir.

Qeyd edilməlidir ki, Müvəkkilin MPM qismində fəaliyyətinə dair əvvəlki hesabatlarında öz əksini tapmış, lakin hələ də həllini gözləyən tövsiyələri təkliflər sırasında təkrar göstərilmişdir.

2013-cü il üzrə azadlığı tam və ya qismən məhdudlaşdırılmış şəxslərin və hüquqlarının səmərəli təmin edilməsi məqsədilə Müvəkkil aşağıdakıları təklif edir:

Qanunvericiliyin təkmilləşdirilməsi istiqamətində

1. Azərbaycan Respublikasının İnzibati Xətalar Məcəlləsində MPQ-nin qanuni fəaliyyətinə mane olmağa görə məsuliyyətin təsbit edilməsi;

2. Azərbaycan Respublikasının Nazirlər Kabineti tərəfindən “Həbs yerlərinin daxili intizam qaydaları”nın təsdiq olunmasının tezləşdirilməsi;
3. İnzibati həbs olunanların saxlanılma qaydasını tənzimləyən yeni qanun layihəsinin hazırlanması;
4. “Silahlı Qüvvələrinin qarnizon və qarovul xidmətləri Nizamnaməsi”nin 4 saylı əlavəsinin müasir tələblərə uyğunlaşdırılması;

5. Polis orqanlarının MSY-lərinin kameralarında quraşdırılmış videonə​zarət qurğusundan istifadə, onun tətbiqi qaydaları, eyni zamanda çəkilişlərin yayılmasının qarşısının alınmasına dair müddəaları özündə əks etdirən müvafiq normativ aktın qəbul olunması;
Təşkilati məsələlərin həlli istiqamətində

1. Həbsdən kənar alternativ cəza növlərinin seçilməsi;
2. DİN tərəfindən MSY-də saxlanılan və barələrində həbs qətimkan tədbiri seçilmiş şəxslərin qanunvericiliyin tələblərinə uyğun olaraq 24 saat ərzində İT-yə göndərilməsinin təmin edilməsi istiqamətində tədbirlər görülməsi;
3. DİN tərəfindən tutulmuş və ya həbs edilmiş şəxslərin 24 saat ərzində MSY‑də ixtisaslı həkim tərəfindən ilkin tibbi müayinədən keçirilməsi işinə nəzarətin gücləndirilməsi;
4. DİN tərəfindən MSY-də saxlanılan şəxslərin kameradan çıxarılarkən və qaytarılarkən hərəkət jurnallarında aparılan qeydiyyatın təkmilləşdirilməsi;

5. DİN tərəfindən müvafiq polis əməkdaşları arasında ”Həbsdə saxlanılan şəxslərin hüquq və azadlıqlarının müdafiəsi haqqında“ Azərbaycan Respublikası Qanununun geniş təbliğinin aparılması;

6. Tutulmuş və ya həbs edilmiş şəxslərin barəsində olan məlumatların və görüntülərin məhkəmənin qanuni qüvvəyə minmiş hökmü olmadan KİV‑də yayımlanmasının qarşısının alınması;

7. DİN tərəfindən İnzibati həbs olunanların saxlanma məntəqəsində sax​lanılan şəxslərin vicdan azadlığını təmin etmək üçün ibadət otağının yaradılması;
8. DİN tərəfindən inzibati həbsin 15 gündən 3 ayadək uzadılmasını nəzərə alaraq, inzibati həbs olunanların saxlanma məntəqələrində şəraitin təkmilləşdiril​məsi (məsələn, duşların sayının artırılması, görüş otaqlarının yaradılması və s.);
9. DİN tərəfindən Bakı Şəhər Baş Polis İdarəsinin İnzibati həbs olunanla​rın saxlanma məntəqəsinin təmirə ehtiyacını nəzərə alaraq, bu istiqamətdə işlərin aparılması;
10. DİN tərəfindən İnzibati həbs olunanların saxlanma məntəqəsində asudə vaxtın səmərəli keçirilməsi üçün əlavə tədbirlərin görülməsi (televizorların quraşdırılması və s.);
11. DİN tərəfindən MSY-də və İnzibati həbs olunanların saxlanma məntəqəsində kameralarda olan elektrik lampalarının gecə vaxtı söndürülməsi və gecə işığının quraşdırılması;

12. DİN tərəfindən MSY-də və İnzibati həbs olunanların saxlanma məntəqəsində saxlanılan şəxslərə gündəlik qəzetlərin verilməsi;

13. DİN tərəfindən MSY-də və İnzibati həbs olunanların saxlanma məntəqəsində şəxslərin dövlət hesabına gigiyenik vasitələrlə təmin olunması;

14. ƏN tərəfindən bəzi CÇM-də yaranmış sıxlığın aradan qaldırılması istiqamətində tədbirlərin görülməsi;

15. ƏN tərəfindən Bakı şəhəri Zabrat qəsəbəsində inşa edilən yeni qadın cəzaçəkmə müəssisəsinin tikintisinin sürətləndirilməsi;

16. ƏN tərəfindən Bakı şəhəri Zabrat qəsəbəsində yetkinlik yaşına çatmayanlar üçün tərbiyə müəssisəsinin tikintisinin sürətləndirilməsi;

17. ƏN tərəfindən Umbakı qəsəbəsində inşa edilən həbsxananın tikintisinin sürətləndirilməsi;

18. ƏN tərəfindən Gəncədə tikilən qarışıq rejimli CÇM-nin tikintisinin sürətləndirilməsi;

19. ƏN tərəfindən Müalicə Müəssisəsinin binalarının köhnə olması və bəzilərinin istismara yararsız olması səbəbindən yeni müəssisənin inşası məsələsinin sürətləndirilməsi;
20. ƏN tərəfindən 5 saylı CÇM-nin tibb-sanitar hissəsinin yeni bina ilə təmin olunması;
21. ƏN tərəfindən 5 saylı CÇM-nin tibb-sanitar hissəsinin həkimlərinin fəaliyyətinin təkmilləşdirilməsi;
22. ƏN tərəfindən MTCM-lərin işinə nəzarətin gücləndirilməsi;

23. ƏN tərəfindən PX-in 3 saylı istintaq təcridxanasının tibb-sanitar hissəsində stasionar müalicə üçün palataların təşkil edilməsi;

24. ƏN tərəfindən intizam tənbehlərinin və xüsusi vasitələrin yalnız xüsusi zərurət olduğu hallarda tətbiq edilməsi və bu zaman sənədləşmənin ciddi aparılmasına və mütləq şəkildə məhkumun izahatının alınması məsələsinə Penitensiar Xidmət tərəfindən nəzarət edilməsi;

25. ƏN tərəfindən xüsusi ilə paytaxtdan kənar rayonlarda göstərilən hüquqi yardımın keyfiyyətinin yüksəldilməsi, eləcə də vəkillərin və hüquq məsləhətxanalarının sayının artırılması istiqamətində tədbirlər görülməsi;

26. ƏN tərəfindən saxlanılan şəxslərin penitensiar müəssisələrdən MSY-lərə (və əks istiqamətə) etap olunarkən bunun üçün nəzərdə tutulmuş müvafiq vaqonlarda sıxlığın və şəraitin qeyri-qənaətbəxş olmasını nəzərə alaraq bu sahədə infrastrukturun yenilənməsi;

27. ƏN tərəfindən bəzi məhkəmələrin gözləmə yerlərinin müasir tələblərə uyğunlaşdırılması;

28. ƏN tərəfindən saxlanılan şəxslərin və məhkumların saxlanılması üçün nəzərdə tutulmuş maliyyə vəsaitinin artırılması (o cümlədən  qidalanma, tibbi yardım və dərman preparatları ilə təminatı) istiqamətində Azərbaycan Respublikasının Nazirlər Kabinetinə müvafiq təkliflərin verilməsi;

29. ƏN tərəfindən məhkumların fiziki iş qüvvəsinin sağlam əməyə istiqamətləndirilməsi yolu ilə islah edilməsinin əhəmiyyəti nəzərə alınaraq, onların ictimai faydalı əməyə cəlb edilməsi üçün yeni istehsalat sahələrinin yaradılması;

30. MTN tərəfindən müvafiq əməkdaşların maarifləndirilməsi işinə MPQ üzvlərinin də cəlb edilməsi;

31. MTN tərəfindən MSY və İT-də saxlanılan şəxslərin psixoloq yardımından istifadəsinin təmin edilməsi;

32. MN tərəfindən Hərbi polis idarəsinin yeni rəhbərliyi ilə MPQ arasında konstruktiv əlaqələrin qurulması;

33. MN tərəfindən mövcud standartlara cavab vermədiyi üçün təmirə bağlanılmış müəssisələrdə təmir işlərinin sürətləndirilməsi;

34. MN tərəfindən N saylı İntizam Xarakterli Hərbi Hissədə  Cəzaların İcrası Məcəlləsinin 149-cu maddəsində nəzərdə tutulmuş hauptvaxtın və birnəfərlik kameraların tikilməsi;

35. MN tərəfindən N saylı İntizam Xarakterli Hərbi Hissənin və hauptvaxt​ların əməkdaşları üçün MPQ ilə birgə maarifləndirmə tədbirlərinin təşkili;

36. SN tərəfindən 1 saylı Respublika Psixiatriya Xəstəxanasında Geron​tologiya şöbəsində olan xəstə sıxlığının aradan qaldırılması;

37. SN tərəfindən beynəlxalq təcrübə nəzərə alınmaqla psixiatriya stasio​na​rına yerləşdirilmiş şəxslərin saxlanılmasını tənzimləyən qaydaların hazırlanması;

38. SN tərəfindən stasionar müalicəyə ehtiyacı olmayan və yalnız sosial əlaqələrini itirməsi səbəbindən uzun müddət 1 saylı Respublika Psixiatriya Xəstəxanasında qalan 350-dək şəxsin Əmək və Əhalinin Sosial Müdafiəsi Nazirliyinin tabeliyində olan aidiyyəti sosial müəssislərə köçürülməsi istiqamətində tədbirlər görülməsi;

39. SN tərəfindən Salyan Rayonlararası Psixiatriya Xəstəxanasında çalışan əməkdaşların maarifləndirilməsi istiqamətində tədbirlər görülməsi;

40. SN tərəfindən Salyan Rayonlararası Psixiatriya Xəstəxanasında saxlanılan şəxslərə münasibətdə yoluxucu xəstəliklərə (vərəm və s.) qarşı profilaktik tədbirlərin aparılması;

41. SN tərəfindən Lənkəran Rayonlararası Psixiatriya Xəstəxanasında MPQ tərəfindən aşkar olunmuş pozuntuların aradan qaldırılması və gələcəkdə bu cür halların baş verməməsi üçün qabaqlayıcı tədbirlərin görülməsi;

42. TN tərəfindən MPM-lə konstruktiv əlaqələrin qurulması;

43. TN tərəfindən tabeliyində olan şəxsin öz iradəsi ilə tərk edə bilmədiyi yerlərin dəqiq siyahısının hazırlanaraq (FP-nin tələblərinə uyğun olaraq) MPM-ə təqdim edilməsi;

44. TN tərəfindən Quba xüsusi peşə məktəbinin maddi şəraitinin təkmilləş​dirilməsi və hesabatın müvafiq bölməsində göstərilmiş halların araşdırılması;

45. TN tərəfindən Quba xüsusi peşə məktəbində saxlanılan şəxslərin şəxsiyyət vəsiqəsi ilə təmin olunması sahəsində aidiyyəti qurumlarla iş aparması;

46. TN tərəfindən müvafiq müəssisələrin əməkdaşlarının əmək haqqının artırılması istiqamətində tədbirlər görülməsi;

47. ƏƏSMN tərəfindən MPM-lə daha konstruktiv əməkdaşlığın qurulması;

48. ƏƏSMN tərəfindən tabeliyində olan müəssisələrin maddi şəraitin təkmilləşdirilməsi istiqamətində işlərin davam etdirilməsi;

49. ƏƏSMN tərəfindən cəzasını çəkmiş və cəzaçəkmə müəssisəsindən buraxılmış, lakin daimi yaşayış yeri olmayan məhkumlar üçün sığınacağın və resurs mərkəzinin yaradılması, məşğulluq probleminin həlli üzrə mexanizmin hazırlanması;

50. ƏƏSMN tərəfindən ”Penitensiar müəssisələrdə cəza çəkməkdən azad edilmiş şəxslərin sosial adaptasiyası haqqında“ Azərbaycan Respublikası Qanu​nuna uyğun olaraq nazirliyin üzərinə düşən vəzifənin icrasının təmin edilməsi;
51. ƏƏSMN tərəfindən məhkumlara əlillik təyin olunarkən süründürməçiliyin və məhdudiyyətlərin aradan qaldırılması;

52. Dövlət Miqrasiya Xidməti tərəfindən Yevlax şəhərində yeni istifadəyə verilmiş Qanunsuz Miqrantların Saxlanılması Mərkəzinin əməkdaşları üçün birgə maarifləndirmə tədbirlərinin təşkili.

Əlavə 2.

İşgəncələrə və digər qəddar, qeyri-insani yaxud ləyaqəti alçaldan rəftar və cəza növlərinə qarşı Konvensiyanın

FAKÜLTATİV PROTOKOLU

Preambula

Hazırkı Protokolun iştirakçı dövlətləri,

İşgəncələrin və digər qəddar, qeyri-insani, yaxud ləyaqəti alçaldan rəftarın və cəza növlərinin qadağan edildiyini və onların insan hüquqlarının ciddi pozuntuları olduğunu bir daha təsdiq edərək,

İşgəncələrə və digər qəddar, qeyri-insani, yaxud ləyaqəti alçaldan rəftar və cəza növlərinə qarşı Konvensiyanın (bundan sonra "Konvensiya" adlandırılacaq) məqsədlərinə nail olunması və azadlıqdan məhrum edilmiş şəxslərin işgəncələrdən və digər qəddar, qeyri-insani, yaxud ləyaqəti alçaldan rəftar və cəza növlərindən müdafiəsinin gücləndirilməsi üzrə gələcək tədbirlərin zəruriliyinə əmin olaraq,

Konvensiyanın 2-ci və 16-cı maddələrinin hər bir iştirakçı dövlətin öz yurisdiksiyasında olan hər hansı ərazidə işgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin qarşısının alınması üçün səmərəli tədbirlərin görülməsini öhdəsinə qoyduğunu xatırlayaraq,

Dövlətlərin bu maddələrin həyata keçirilməsinə görə birbaşa məsuliyyət daşıdığını, azadlıqdan məhrum edilmiş şəxslərin müdafiəsinin gücləndirilməsinin və onların insan hüquqlarına tam riayət olunmasının ümumi vəzifə olduğunu və Konvensiyanın tətbiqi üzrə beynəlxalq qurumların milli tədbirləri tamamladığını və möhkəmləndirdiyini etiraf edərək,

İşgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin səmərəli şəkildə qarşısının alınmasının maarifləndirmə sahəsində tədbirlərin görülməsini və müxtəlif qanunvericilik, inzibati, məhkəmə və digər tədbirlərin birləşdirilməsini tələb etdiyini xatırlayaraq,

Həmçinin, Vyanada 1993-cü ilin iyun ayında keçirilmiş İnsan Hüquqları üzrə Ümumdünya Konfransında işgəncələrin kökünün kəsilməsi üzrə səylərin ilk öncə onun qarşısının alınmasına yönəlməli olduğunu bəyan etdiyini və saxlanma yerlərinə mütəmadi başçəkmə üzrə preventiv sistemin yaradılması məqsədi daşıyan Konvensiyanın fakültativ protokolunun qəbul edilməsinə çağırdığını xatırlayaraq,

Azadlıqdan məhrum edilmiş şəxslərin işgəncələrdən və digər qəddar, qeyri-insani yaxud ləyaqəti alçaldan rəftar və cəza növlərindən müdafiəsinin saxlanma yerlərinə mütəmadi başçəkmələrə əsaslanan preventiv xarakter daşıyan qeyri-məhkəmə tədbirləri əsasında gücləndirə bilinməsinə əmin olaraq,

Aşağıdakılar barədə razılığa gəldilər:

I HİSSƏ

ÜMUMİ PRİNSİPLƏR

Maddə 1

Hazırkı Protokolun məqsədi işgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin qarşısının alınması üçün azadlıqdan məhrum edilmiş şəxslərin saxlanıldığı yerlərə müstəqil beynəlxalq və milli orqanlar tərəfindən mütəmadi başçəkmələr sisteminin yaradılmasından ibarətdir.

Maddə 2

1. Hazırkı Protokolda ifadə olunan funksiyaları yerinə yetirən İşgəncələrə qarşı Komitənin İşgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin qarşısının alınması üzrə Altkomitə (bundan sonra Qarşısını Alma üzrə Altkomitə adlandırılacaq) yaradılır.

2. Qarşısını Alma üzrə Altkomitə fəaliyyətini Birləşmiş Millətlər Təşkilatının Nizamnaməsi çərçivəsində həyata keçirir və onun məqsəd və prinsiplərinin, habelə Birləşmiş Millətlər Təşkilatının azadlıqdan məhrum edilmiş şəxslərlə rəftara aid normalarını rəhbər tutur.

3. Qarşısını Alma üzrə Altkomitə, həmçinin konfidensiallıq, qərəzsizlik, qeyri-seçicilik, universallıq və obyektivlik prinsiplərini rəhbər tutur.

4. Qarşısını Alma üzrə Altkomitə və iştirakçı dövlətlər hazırkı Protokolun həyata keçirilməsində əməkdaşlıq edir.

Maddə 3

Hər bir iştirakçı dövlət işgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin qarşısının alınması məqsədilə milli səviyyədə (milli preventiv mexanizmlər adlandırılan) bir və ya bir neçə başçəkmə orqanını yaradır, təyin edir və ya dəstəkləyir.

Maddə 4

1. Hər bir iştirakçı dövlət Hazırkı Protokola, 2-ci və 3-cü maddələrdə qeyd olunan mexanizmlərə uyğun olaraq yurisdiksiyası və nəzarəti altında olan azadlıqdan məhrum edilmiş şəxslərin dövlət orqanının sərəncamı və ya onun göstərişi, yaxud icazəsi və ya susmaqla razılığı əsasında saxlanıldığı və yaxud saxlanıla bildiyi hər bir yerə (bundan sonra saxlanma yerləri adlandırılacaq) başçəkmələrə icazə verir. Zərurət olduqda bu başçəkmələr belə şəxslərin işgəncələrdən və digər qəddar, qeyri-insani, yaxud ləyaqəti alçaldan rəftar və cəza növlərindən müdafiəsinin gücləndirilməsi məqsədi ilə həyata keçirilir.

2. Hazırkı Protokolun məqsədləri üçün azadlıqdan məhrum etmə dedikdə şəxsin hər hansı məhkəmə, inzibati və ya digər orqanın qərarı ilə həbsdə saxlanılmasının və ya azadlıqdan məhrum edilməsinin, yaxud öz iradəsi ilə tərk etmə hüququ olmadan dövlət yaxud özəl həbsdə saxlanma yerinə yerləşdirilməsinin istənilən forması başa düşülür.

II HİSSƏ

QARŞISINI ALMA ÜZRƏ ALTKOMİTƏ

Maddə 5

1. Qarşısını alma üzrə Altkomitə on üzvdən ibarətdir. Hazırkı Protokolun əllinci ratifikasiya fərmanının və ya ona qoşulma haqqında sənədin saxlanma üçün verilməsindən sonra Altkomitənin üzvlərinin sayı iyirmi beş nəfərə qədər artırılır.

2. Qarşısını alma üzrə Altkomitənin üzvləri yüksək mənəvi keyfiyyətlərə malik və ədalət mühakiməsi, xüsusilə də cinayət ədalət mühakiməsi sahəsində, penitensiar sistemdə və ya polis orqanlarında, yaxud azadlıqdan məhrum edilmiş şəxslərlə rəftarla aid istənilən sahələrdə təsdiq edilmiş iş təcrübəsi olan şəxslər sırasından seçilir.

3. Qarşısını alma üzrə Altkomitənin yaradılması zamanı ədalətli coğrafi bölgü və iştirakçı dövlətlərin müxtəlif mədəniyyət formalarının və hüquq sistemlərinin təmsilçiliyinin zərurətinə lazımi diqqət yetirilir.

4. Qarşısını alma üzrə Altkomitənin yaradılması zamanı həmçinin bərabərlik və ayrı-seçkiliyin yolverilməzliyi prinsipləri əsasında tarazlaşdırılmış gender təmsilçiliyinə diqqət yetirilir.

5. Qarşısını alma üzrə Altkomitənin tərkibinə eyni dövlətin birdən çox vətəndaşı daxil ola bilməz.

6. Qarşısını alma üzrə Altkomitənin üzvləri öz funksiyalarını şəxsi qisimdə həyata keçirir, onlar müstəqil və qərəzsiz olmalı və Altkomitənin tərkibində səmərəli işləməyə imkanları olmalıdır.

Maddə 6

1. Hər bir iştirakçı dövlət hazırkı maddənin 2-ci bəndinə uyğun olaraq 5-ci maddədə təsbit olunmuş ixtisas və tələblərə cavab verən iki namizədi irəli sürə bilər, bununla belə dövlət həmin namizədlərin ixtisası haqqında ətraflı məlumat təqdim edir.

2. a) Namizədlər hazırkı Protokolun iştirakçı dövlətinin vətəndaşı olmalıdır;

b) irəli sürülmüş iki namizəddən ən azı biri onun namizədliyini irəli sürən iştirakçı dövlətin vətəndaşlığına malik olmalıdır;

c) bir iştirakçı dövlətin vətəndaşı olan iki nəfərdən çox namizəd irəli sürülə bilməz;

d) hər hansı iştirakçı dövlət digər iştirakçı dövlətin vətəndaşını namizəd kimi irəli sürməkdən əvvəl, o, həmin iştirakçı dövlətə sorğu verir və razılığını alır.

3. Seçkilərin keçirilməsi nəzərdə tutulan iştirakçı dövlətlərin müşavirəsinin başlanmasından ən azı beş ay əvvəl Birləşmiş Millətlər Təşkilatının Baş katibi iştirakçı dövlətlərə üç ay ərzində öz namizədlərini irəli sürmək təklifi ilə məktub göndərir. Baş katib bütün namizədlərin, onları irəli sürmüş iştirakçı dövlətlər göstərilməklə əlifba qaydasında siyahısını təqdim edir.

Maddə 7

1. Qarşısını alma üzrə Altkomitənin üzvləri aşağıdakı qaydada seçilir:

a) əsas diqqət hazırkı Protokolun 5-ci maddəsinin tələblərinə və meyarlarına əməl edilməsinə yetirilir;

b) ilk seçkilər hazırkı Protokolun qüvvəyə minməsindən sonra altı ay müddətindən gec olmayaraq keçirilir;

c) iştirakçı dövlətlər Qarşısını alma üzrə Altkomitənin üzvlərini gizli səsvermə yolu ilə seçir;

d) Qarşısını alma üzrə Altkomitənin üzvünün seçkiləri Birləşmiş Millətlər Təşkilatının Baş katibi tərəfindən iki ildə bir dəfə çağırılan iştirakçı dövlətlərin iclaslarında keçirilir. İştirakçı dövlətlərin sayının üçdə iki hissəsi kvorum hesab edilən bu iclaslarda ən çox səs və iştirak edən və səs verən iştirakçı dövlətlərin nümayəndələrinin mütləq səs çoxluğunu toplamış şəxslər Altkomitəyə seçilmiş üzvlər hesab olunur.

2. Seçkilər zamanı hər hansı iştirakçı dövlətin iki vətəndaşının Qarşısını alma üzrə Altkomitənin tərkibində işləmək hüququnu əldə etdiyi təqdirdə, ən çox səs toplamış namizəd Altkomitənin üzvü seçilir. Bu vətəndaşların eyni sayda səs topladığı təqdirdə, aşağıdakı prosedur tətbiq olunur:

a) namizədlərin yalnız biri vətəndaşı olduğu iştirakçı dövlət tərəfindən irəli sürüldüyü təqdirdə bu vətəndaş Qarşısını alma üzrə I Altkomitənin üzvü seçilir;

b) hər iki namizəd vətəndaş olduqları iştirakçı dövlət tərəfindən irəli sürüldüyü təqdirdə, Qarşısını alma üzrə Altkomitənin üzvlüyünə namizədlərdən birinin müəyyən edilməsi üçün ayrıca gizli səsvermə keçirilir;

c) namizədlərdən heç biri vətəndaşı olduğu iştirakçı dövlət tərəfindən irəli sürülmədiyi təqdirdə Qarşısını alma üzrə Altkomitənin üzvlüyünə namizədlərdən birinin müəyyən edilməsi üçün ayrıca gizli səsvermə keçirilir.

Maddə 8

Qarşısını alma üzrə Altkomitə üzlərindən birinin vəfat etdiyi və ya istefa verdiyi yaxud hər hansı digər səbəbdən Altkomitə üzvünün funksiyalarını yerinə yetirməsi mümkün olmadığı təqdirdə, onun namizədliyini irəli sürmüş iştirakçı dövlət seçilmək hüququ olan, 5-ci maddədə təsbit olunmuş ixtisasa malik və tələblərə cavab verən şəxsi teyin edir. Bu şəxs səlahiyyətlərin müxtəlif sahələri arasında müvafiq tarazlığın təmin edilməsi zərurəti nəzərə alınmaqla, iştirakçı dövlətlərin növbəti iclasına qədər olan səlahiyyət müddətinə, onun iştirakçı dövlətlərin çoxluğu tərəfindən təsdiq olunması şərti ilə teyin olunur. Birləşmiş Millətlər Təşkilatı Baş katibinin ehtimal edilən təyinat haqqında bildirişindən sonra altı ay ərzində iştirakçı dövlətlərin yarısı və ya yarısından çoxu tərəfindən belə təyinata qarşı çıxış edilmədiyi təqdirdə təsdiqetmə baş tutmuş hesab olunur.

Maddə 9

Qarşısını alma üzrə Altkomitənin üzvləri il 4 müddətinə seçilir. Namizədlikləri irəli sürüldüyü təqdirdə onlar bir dəfə təkrarən seçilə bilərlər. İlk seçkilərdə seçilmiş üzvlərin yarısının səlahiyyət müddəti iki illik müddət bitdikdən sonra başa çatır; ilk seçkilərdən dərhal sonra bu üzvlərin adları 7-ci maddənin 1 d bəndində qeyd olunan iclasın Sədri tərəfindən keçirilən püşk atma yolu ilə müəyyən olunur.

Maddə 10

1. Qarşısını alma üzrə Altkomitə öz vəzifəli şəxslərini iki il müddətinə seçir. Onlar təkrarən seçilə bilərlər.

2. Qarşısını alma üzrə Altkomitə öz prosedur qaydalarını müəyyən edir. Bu prosedur qaydalar xüsusilə aşağıdakıları nəzərdə tutur:

a) üzvlərin yarısı üstə gəl bir kvorum təşkil edir;

b) Qarşısını alma üzrə Altkomitənin qərarları iştirak edən üzvlərin səs çoxluğu ilə qəbul olunur;

c) Qarşısını alma üzrə Altkomitənin iclasları qapalı keçirilir.

3. Birləşmiş Millətlər Təşkilatının Baş katibi Qarşısını alma üzrə Altkomitənin ilk iclasını çağırır. İlk iclasdan sonra Qarşısını alma üzrə Altkomitə prosedur qaydalarına müvafiq olan intervalda iclaslarını keçirir. Altkomitə və İşgəncələrə qarşı Komitə ildə bir dəfədən az olmayaraq birlikdə toplaşırlar.

III HİSSƏ

QARŞISINI ALMA ÜZRƏ ALTKOMITƏNİN MANDATI

Maddə 11

Qarşısını alma üzrə Altkomitə:

a) 4-cü maddədə qeyd olunan yerlərə baş çəkir və azadlıqdan məhrum edilmiş şəxslərin işgəncələrdən və digər qəddar, qeyri-insani, yaxud ləyaqəti alçaldan rəftar və cəza növlərindən müdafiəsi ilə bağlı iştirakçı dövlətlərə tövsiyələr təqdim edir;

b) milli preventiv mexanizmlərə münasibətdə:

i) zərurət    olduqda,    belə    mexanizmlərin    yaradılmasında    iştirakçı dövlətlərə məsləhət verir və yardım göstərir;

ii) milli preventiv mexanizmlərlə birbaşa, zərurət olduqda konfidensial şəkildə əlaqə saxlayır və onların potensialının gücləndirilməsi məqsədi ilə peşəkar hazırlıq və texniki yardım sahəsində xidmətlər təklif edir;

iii) azadlıqdan məhrum edilmiş şəxslərin işgəncələrdən və digər qəddar, qeyri-insani yaxud ləyaqəti alçaldan rəftar və cəza növlərindən müdafiəsinin gücləndirilməsi üçün ehtiyacların və zəruri tədbirlərin qiymətləndirilməsi işində məsləhət verir və yardım göstərir;

iv) milli preventiv mexanizmlərinin imkanlarının və mandatının gücləndirilməsi məqsədi ilə işgəncələrin və digər qəddar, qeyri-insani yaxud ləyaqəti alçaldan rəftar və cəza növlərinin qarşısının alınması üçün iştirakçı dövlətlərə tövsiyə və iradları təqdim edir.

c) işgəncələrin qarşısının alınması məqsədilə Birləşmiş Millətlər Təşkilatının
aidiyyəti qurum və mexanizmləri ilə, habelə bütün şəxslərin işgəncələrdən və digər qəddar, qeyri-insani yaxud ləyaqəti alçaldan rəftar və cəza növlərindən müdafiəsinin gücləndirilməsi marağından çıxış edən beynəlxalq, regional və milli təsisat və ya təşkilatlarla əməkdaşlıq edir.

Maddə 12

Qarşısını alma üzrə Altkomitənin 11-ci Maddədə təsbit olunmuş mandatının həyata keçirə bilməsi üçün iştirakçı dövlətlər aşağıdakıları öhdəsinə götürür:

a) Qarşısını alma üzrə Altkomitəni öz ərazisində qəbul etmək və hazırkı Protokolun 4-cü Maddəsində müəyyən olunmuş saxlanma yerlərinə baş çəkməyə imkan vermək;

b) azadlıqdan məhrum edilmiş şəxslərin işgəncələrdən və digər qəddar, qeyri-insani,   yaxud   ləyaqəti  alçaldan   rəftar və  cəza  növlərindən  müdafiəsinin gücləndirilməsi üçün ehtiyacların və zəruri olan tədbirlərin qiymətləndirilməsi məqsədilə Qarşısını alma üzrə Altkomitə tərəfindən sorğu edilə bilən bütün aidiyyəti məlumatı təqdim etmək;

c) Qarşısını alma üzrə Altkomitə və milli preventiv mexanizmlər arasında əlaqələri təşviq etmək və asanlaşdırmaq;

d) Qarşısını alma üzrə Altkomitənin tövsiyələrini öyrənmək və onların mümkün tətbiqi ilə bağlı dialoq aparmaq.

Maddə 13

1. Qarşısını alma üzrə Altkomitə 11-ci Maddədə təsbit olunmuş mandatının həyata keçirilməsi məqsədilə iştirakçı dövlətlərə müntəzəm başçəkmələr proqramını ilk dəfə püşk atma yolu ilə müəyyən edir.

2. Məsləhətləşmələrin keçirilməsindən sonra, Qarşısını alma üzrə Altkomitə öz proqramı haqqında iştirakçı dövlətləri məlumatlandırır ki, onlar təxirə salınmadan başçəkmələrin həyata keçirilməsi üçün zəruri tədbirlər görsün.

3. Başçəkmələr Qarşısını alma üzrə Altkomitənin ən azı iki üzvü tərəfindən həyata keçirilir. Zərurət olduqda, bu üzvləri hazırkı Protokolun əhatə etdiyi sahələr üzrə təsdiq olunmuş iş təcrübəsinə və biliklərə malik ekspertlər müşayiət edə bilər. Ekspertlər Birləşmiş Millətlər Təşkilatının İnsan Hüquqları üzrə Ali Komissarı və Beynəlxalq Cinayətkarlığın Qarşısının Alınması üzrə Mərkəzi tərəfindən, iştirakçı dövlətlərin irəli sürdüyü təkliflər əsasında hazırlanmış ekspertlər siyahısından seçilir. Bu siyahının hazırlanması zamanı aidiyyəti iştirakçı dövlətlər 5 nəfərdən çox olmayaraq milli ekspert təklif edir. Aidiyyəti iştirakçı dövlət başçəkmə üçün təklif edilmiş ekspertin namizədliyini rədd edə bilər, bundan sonra Altkomitə digər eksperti təklif edir.

4. Qarşısını alma üzrə Altkomitə zəruri hesab etdiyi təqdirdə, müntəzəm başçəkmənin həyata keçirilməsindən sonra növbəti qısa başçəkmə təşkil etməyi təklif edə bilər.

Maddə 14

1. Qarşısını alma üzrə Altkomitə mandatını həyata keçirə bilməsi üçün hazırkı Protokolun iştirakçı dövlətləri ona aşağıdakıları təqdim etməyi öhdələrinə götürürlər:

a) 4-cü Maddədə müəyyən olunmuş saxlanma yerlərində olan azadlıqdan məhrum edilmiş şəxslərin sayı, həmçinin belə yerlərin sayı və yerləşdiyi yer haqqında istənilən məlumat məhdudiyyətsiz əldə etmək imkanı;

b) belə şəxslərlə rəftar, habelə onların saxlanma şəraiti haqqında istənilən məlumat məhdudiyyətsiz əldə etmək imkanı;

c) aşağıdakı 2-ci bəndə uyğun olaraq, bütün saxlanma yerlərinə, onların binalarına və obyektlərinə məhdudiyyətsiz buraxılış;

d) azadlıqdan məhrum edilmiş şəxslərlə şahidsiz, şəxsən və ya zərurət olduqda, tərcüməçi vasitəsilə, habelə Altkomitənin fikrinə görə aidiyyəti məlumatı verə biləcək istənilən digər şəxslə fərdi qaydada söhbətlər aparmaq imkanı;

e) baş çəkmək niyyətində olduğu yerləri və söhbət etmək niyyətində olduğu şəxsləri maneəsiz seçmək hüququ.

2. Konkret saxlanma yerinə başçəkməyə münasibətdə etirazlar yalnız təcili surətdə baş vermiş və başçəkməyə müvəqqəti maneə törədən milli müdafiə, dövlət təhlükəsizliyi, təbii fəlakət və ya baş çəkilməsi ehtimal edilən yerdə ciddi iğtişaşla bağlı inandırıcı mülahizələrə əsaslana bilər. Elan olunmuş fövqəladə vəziyyətin mövcudluğu başçəkmənin həyata keçirilməsinə etiraz səbəbi kimi gətirilə bilməz.

Maddə 15

Heç bir orqan və ya vəzifəli şəxs Qarşısını alma üzrə Altkomitəyə və ya onun üzvlərinə verilən hər hansı, istər doğru, istərsə də yalan, məlumatın bildirilməsinə görə istənilən şəxs və ya təşkilata münasibətdə hər hansı sanksiyanı teyin edə, tətbiq edə, icazə verə və ya yol verə bilməz və heç bir belə şəxs və ya təşkilat digər şəkildə sıxışdırıla bilməz.

Maddə 16

1. Qarşısını alma üzrə Altkomitə öz tövsiyə və iradlarını konfidensial qaydada iştirakçı dövlətə və zərurət olduqda, milli preventiv mexanizminə göndərir.

2. Qarşısını alma üzrə Altkomitə öz hesabatını iştirakçı dövlət tərəfindən müvafiq xahişin daxil olduğu təqdirdə, iştirakçı dövlətin iradları ilə birlikdə dərc edir. İştirakçı dövlət hesabatın bir hissəsini açıqladığı təqdirdə Altkomitə hesabatı tam və ya qismən dərc edə bilər. Bununla yanaşı şəxsi xarakter daşıyan məlumatlar müvafiq şəxsin birbaşa ifadə edilən razılığı olmadan dərc edilə bilməz.

3. Qarşısını alma üzrə Altkomitə fəaliyyəti haqqında açıq illik hesabatını İşgəncələrə qarşı Komitəyə təqdim edir.

4. İştirakçı dövlətin 12-ci və 14-cü Maddələrə uyğun olaraq Qarşısını alma üzrə Altkomitə ilə əməkdaşlıq etməkdən və ya Qarşısını alma üzrə Altkomitənin tövsiyələrinə müvafiq olaraq vəziyyətin yaxşılaşdırılması üçün tədbirlər görməkdən imtina etdiyi təqdirdə, İşgəncələrə qarşı Komitə Qarşısını alma üzrə Altkomitənin xahişi ilə iştirakçı dövlətə öz mülahizələrini ifadə etmək imkanı verdikdən sonra açıq bəyanatla çıxış etmək və ya Altkomitənin hesabatını dərc etmək barədə öz üzvlərinin səs çoxluğu ilə qətnamə qəbul edə bilər.

IV HİSSƏ

MİLLİ PREVENTİV MEXANİZMLƏR

Maddə 17

Hazırkı Protokolun qüvvəyə minməsindən, və ya onun ratifikasiyasından, yaxud ona qoşulmasından sonra bir ildən gec olmayaraq hər bir iştirakçı dövlət milli səviyyədə işgəncələrin qarşısının alınması üçün bir və ya bir neçə müstəqil milli preventiv mexanizmləri dəstəkləyir, teyin və ya təsis edir. Mərkəzsizləşdirilmiş orqanlar tərəfindən təsis edilmiş mexanizmlər hazırkı Protokolun məqsədləri üçün, Protokolun tələblərinə cavab verdiyi təqdirdə, milli preventiv mexanizmlər qismində teyin edilə bilər.

Maddə 18

1. İştirakçı dövlətlər milli preventiv mexanizmlərinin funksional müstəqilliyinə, habelə onların işçi heyətinin müstəqilliyinə təminat verir.

2. İştirakçı dövlətlər milli preventiv mexanizmlərinin ekspertlərinin zəruri potensiala və peşə biliklərinə malik olmasının təmin edilməsi üçün zəruri tədbirlər görür. Onlar gender balansını və ölkədə mövcud olan etnik və azlıq qruplarının bərabər təmsilçiliyini təmin edir.

3. İştirakçı dövlətlər milli preventiv mexanizmlərin fəaliyyəti üçün zəruri resursları təqdim etməyi öhdələrinə götürür.

4. Milli preventiv mexanizmlərin yaradılması zamanı iştirakçı dövlətlər insan hüquqlarının müdafiəsi və təşviq edilməsi üzrə milli təsisatların statusuna dair Prinsipləri nəzərə alır.

Maddə 19

Milli preventiv mexanizmlərə ən azı aşağıdakı səlahiyyətlər verilir:

a) zərurət olduqda, işgəncələrdən və digər qəddar, qeyri-insani, yaxud ləyaqəti alçaldan rəftar və cəza növlərindən müdafiənin gücləndirilməsi məqsədilə 4-cü Maddədə müəyyən olunmuş saxlanma yerlərində azadlıqdan məhrum edilmiş şəxslərlə rəftarla bağlı məsələyə müntəzəm olaraq baxılması;

b) Birləşmiş Millətlər Təşkilatının müvafiq normaları nəzərə alınmaqla azadlıqdan məhrum edilmiş şəxslərlə rəftarın və onların saxlanma şəraitinin yaxşılaşdırılması məqsədilə müvafiq qurumlara tövsiyələrin təqdim edilməsi, işgəncələrin və digər qəddar, qeyri-insani, yaxud ləyaqəti alçaldan rəftar və cəza növlərinin qarşısının alınması;

c) qüvvədə olan qanunvericilik və qanun layihələrinə dair təklif və qeydlərin təqdim edilməsi.

Maddə 20

Milli preventiv mexanizmlərin öz mandatının yerinə yetirə bilməsi məqsədilə, hazırkı Protokolun iştirakçı dövlətlər onlara aşağıdakıları təqdim etməyi öhdələrinə götürür:

a) 4-cü Maddədə müəyyən olunmuş həbsdə saxlanma yerlərində olan azadlıqdan məhrum edilmiş şəxslərin sayı, həmçinin belə yerlərin sayı və yerləşdiyi yer haqqında istənilən məlumatı əldə etmək imkanı;

b) belə şəxslərlə rəftar, habelə onların həbsdə saxlanma şəraiti haqqında istənilən məlumatı əldə etmək imkanı;

c) bütün həbsdə saxlanma yerlərinə, onların binalarına və obyektlərinə buraxılış;

d) azadlıqdan məhrum edilmiş şəxslərlə şahidsiz, şəxsən və ya zərurət olduqda tərcüməçi vasitəsilə, habelə milli preventiv mexanizmin fikrinə görə aidiyyəti məlumatı verə biləcək istənilən digər şəxslə fərdi söhbətlər aparmaq imkanı;

e) baş çəkmək niyyətində olduqları yerləri və söhbət etmək niyyətində olduqları şəxsləri maneəsiz seçmək hüququ;

f) Qarşısını alma üzrə Altkomitə ilə əlaqələr qurmaq, ona məlumat ötürmək və onunla görüşmək hüququ.

Maddə 21

1. Heç bir orqan və ya vəzifəli şəxs milli preventiv mexanizmə verilən hər hansı, istər doğru, istərsə də yalan məlumatın bildirilməsinə görə istənilən şəxs və ya təşkilata münasibətdə hər hansı sanksiyanı teyin edə, tətbiq edə, icazə verə və ya yol verə bilməz və hər hansı belə şəxs və ya təşkilat digər şəkildə sıxışdırıla bilməz.

2. Milli preventiv mexanizm tərəfindən toplanmış konfidensial məlumat açıqlanmır. Şəxsi xarakter daşıyan məlumatlar yalnız müvafiq şəxsin birbaşa ifadə edilən razılığı olduğu təqdirdə dərc edilir.

Maddə 22

Müvafiq iştirakçı dövlətin səlahiyyətli orqanları milli preventiv mexanizmin tövsiyələrini araşdırır və onların tətbiqi üzrə mümkün təbirlərlə bağlı dialoq aparır.

Maddə 23

Hazırkı Protokolun iştirakçı dövlətləri milli preventiv mexanizmlərinin illik hesabatlarının dərc etməyi və yaymağı öhdələrinə götürür.

V HİSSƏ

BƏYANAT

Maddə 24

1. Ratifikasiyadan sonra iştirakçı dövlətlər hazırkı Protokolun III Hissəsinə və ya IV Hissəsinə uyğun olaraq öz öhdəliklərinin yerinə yetirilməsinin təxirə salınması ilə bağlı bəyanat verə bilər.

2. Belə təxirə salınma ən çoxu üç il müddətində qüvvədə qalır. İştirakçı dövlət tərəfindən müvafiq materialların təqdim edilməsindən və Qarşısını alma üzrə Altkomitə ilə məsləhətləşmələrdən sonra İşgəncələrə qarşı Komitə bu müddəti daha iki il uzada bilər.

VI HİSSƏ

MALİYYƏ MÜDDƏALARI

Maddə 25

1. Hazırkı Protokolun həyata keçirilməsi zamanı Qarşısını alma üzrə Altkomitə tərəfindən sərf edilmiş xərclər Birləşmiş Millətlər Təşkilatı tərəfindən ödənilir.

2. Birləşmiş Millətlər Təşkilatının Baş katibi hazırkı Protokola uyğun olaraq Qarşısını alma üzrə Altkomitəni funksiyalarını səmərəli şəkildə yerinə yetirməsi üçün zəruri işçi heyət və vəsaitlə təmin edir.

Maddə 26

1. Başçəkmədən sonra Qarşısı alma üzrə Altkomitə tərəfindən iştirakçı dövlətə irəli sürülmüş tövsiyələrin həyata keçirilməsi və milli preventiv mexanizmləri üçün tədris proqramlarının maliyyələşdirilməsi məqsədilə Baş Assambleyanın müvafiq proseduruna uyğun olaraq Birləşmiş Millətlər Təşkilatının maliyyə müddəaları və qaydaları əsasında idarə olunan Xüsusi Fond yaradılır.

2. Bu Xüsusi Fond hökumətlər, hökumətlərarası, qeyri-hökumət və digər özəl və ya dövlət qurumları tərəfindən ödənilən könüllü ödəmələr hesabına maliyyələşə bilər.

VII HİSSƏ

YEKUN MÜDDƏALAR

Maddə 27

1. Hazırkı Protokol Konvensiyanı imzalamış istənilən dövlətə imzalanmaq üçün açıqdır.

2. Hazırkı Protokol Konvensiyanı ratifikasiya etmiş və ya ona qoşulmuş istənilən dövlət tərəfindən ratifikasiya olunmalıdır. Ratifikasiya fərmanları saxlanılması üçün Birləşmiş Millətlər Təşkilatının Baş katibinə təhvil verilir.

3. Hazırkı Protokol Konvensiyanı ratifikasiya etmiş və ya ona qoşulmuş istənilən dövlətə qoşulmaq üçün açıqdır.

4. Qoşulma bu haqda sənədin saxlanılması üçün Birləşmiş Millətlər Təşkilatının Baş katibinə təhvil verilməsi yolu ilə həyata keçirilir.

5. Birləşmiş Millətlər Təşkilatının Baş katibi hər bir ratifikasiya fərmanının və ya qoşulma haqqında sənədin saxlanılması üçün təhvil verilməsi barədə hazırkı Protokolu imzalamış və ya ona qoşulmuş bütün dövlətləri məlumatlandırır.

Maddə 28

1. Hazırkı Protokol 20-ci ratifikasiya fərmanı və ya qoşulma haqqında sənəd saxlanılması üçün Birləşmiş Millətlər Təşkilatının Baş katibinə təhvil verildikdən sonra otuzuncu gün qüvvəyə minir.

2. Hazırkı Protokol iyirminci ratifikasiya fərmanı və ya qoşulma haqqında sənəd saxlanılması üçün təhvil verildikdən sonra onu ratifikasiya edən, yaxud ona qoşulan hər bir dövlət üçün həmin dövlət öz ratifikasiya fərmanını, yaxud qoşulma haqqında sənədini saxlanılması üçün təhvil verdikdən sonra otuzuncu gün qüvvəyə minir.

Maddə 29

Hazırkı Protokolun müddəaları heç bir məhdudiyyət və istisna olmadan federativ dövlətlərin bütün hissələrinə şamil olunur.

Maddə 30

Hazırkı Protokola dair hər hansı qeyd-şərtlərə yol verilmir.

Maddə 31

Hazırkı Protokolun müddəaları saxlanma yerlərinə başçəkmə sisteminə əsaslanan istənilən regional konvensiyalar üzrə iştirakçı dövlətlərin öhdəliklərinə toxunmur. Təkrarlanmadan yayınmaq və hazırkı Protokolun məqsədlərinə səmərəli nail olunmasını təmin etmək üçün Qarşısını alma üzrə Altkomitəyə və belə regional konvensiyalara uyğun olaraq təsis edilmiş orqanlara məsləhətləşmələr aparmaq və əməkdaşlıq etmək təklif olunur.

Maddə 32

Hazırkı Protokolun müddəaları 12 avqust 1949-cu il tarixli dörd Cenevrə Konvensiyası və onlara dair 8 iyun 1977-ci il tarixli Əlavə Protokollar üzrə iştirakçı dövlətlərin öhdəliklərinə, habelə beynəlxalq humanitar hüquqla əhatə olunmayan vəziyyətlərdə iştirakçı dövlətin Beynəlxalq Qızıl Xaç Komitəsi tərəfindən saxlanma yerlərinə baş çəkməyə icazə vermək hüququna toxunmur.

Maddə 33

1. Hər hansı iştirakçı dövlət Birləşmiş Millətlər Təşkilatının Baş katibinə yazılı bildiriş göndərməklə hazırkı Protokolu denonsasiya edə bilər. Bundan sonra Baş katib hazırkı Protokolun və Konvensiyanın iştirakçı dövlətlərini bu barədə məlumatlandırır. Denonsasiya Baş katib belə bildiriş aldıqdan bir il sonra qüvvəyə minir.

2. Belə denonsasiya iştirakçı dövləti denonsasiya qüvvəyə mindiyi tarixə qədər baş verə bilən hər hansı hərəkətinə və ya vəziyyətinə görə və ya Qarşısını alma üzrə Altkomitə tərəfindən aidiyyəti iştirakçı dövlətə münasibətdə qət edilən və ya qət edilə bilən tədbirlərə görə hazırkı Protokol üzrə öhdəliklərindən azad etmir və denonsasiya qüvvəyə mindiyi tarixə qədər Altkomitədə baxılmış hər hansı məsələnin davam edən baxışına heç bir halda xələl gətirmir.

3. İştirakçı dövlət tərəfindən bəyan edilmiş denonsasiyanın qüvvəyə mindiyi tarixdən sonra Qarşısını alma üzrə Altkomitə həmin dövlətə aid yeni məsələnin baxılmasına başlaya bilməz.

Maddə 34

1. Hər hansı iştirakçı dövlət hazırkı Protokola dair düzəliş təklif edə və onu Birləşmiş Millətlər Təşkilatının Baş katibinə təqdim edə bilər. Bundan sonra Birləşmiş Millətlər Təşkilatının Baş katibi təklif olunmuş düzəlişi hazırkı Protokolun iştirakçı dövlətlərinə göndərərək, bu təklifə baxmaq və onu səsə qoymaq məqsədilə iştirakçı dövlətlərin konfransının çağırılmasına razı olub-olmamalarını ona bildirməyi xahiş edir. Bu məktubun göndərildiyi tarixdən keçən dörd ay ərzində iştirakçı dövlətlərdən ən azı üçdə biri belə konfransın çağırılmasına razılıq verdiyi təqdirdə Baş katib Birləşmiş Millətlər Təşkilatının himayəsi ilə konfrans çağırır. Baş katib bu konfransda və səsvermədə iştirak edən iştirakçı dövlətlərin üçdə ikisinin çoxluğu ilə qəbul edilən hər hansı düzəlişi təsdiq üçün bütün iştirakçı dövlətlərə göndərir.

2. Bu Maddənin 1-ci bəndinə müvafiq olaraq qəbul edilmiş düzəliş hazırkı Protokolun iştirakçı dövlətlərinin üçdə ikisi həmin düzəlişi öz konstitusiya prosedurlarına uyğun qəbul etdiklərini Birləşmiş Millətlər Təşkilatının Baş katibinə bildirdikdən sonra qüvvəyə minir.

3. Düzəlişlər qüvvəyə mindikdən sonra, onları qəbul etmiş iştirakçı dövlətlər üçün məcburi olur, digər iştirakçı dövlətlər üçün isə qəbul etmiş olduqları hazırkı Protokolun müddəaları və əvvəlki düzəlişlər məcburi olaraq qalır.

Maddə 35

Qarşısını alma üzrə Altkomitənin üzvlərinə və milli preventiv mexanizmlərinin üzvlərinə onların funksiyalarının müstəqil şəkildə yerinə yetirilməsi üçün zəruri olan imtiyaz və immunitetlər verilir. Altkomitənin üzvlərinə Birləşmiş Millətlər Təşkilatının imtiyaz və immunitetləri haqqında 13 fevral 1946-cı il tarixli Konvensiyasının 23-cü fəslinin müddəalarına əməl olunmaqla, həmin Konvensiyanın 22-ci fəslində sadalanan imtiyaz və immunitetlər verilir.

Maddə 36

İştirakçı dövlətə baş çəkərkən Qarşısını alma üzrə Altkomitənin üzvləri hazırkı Protokolun müddəa və məqsədlərinə və istifadə edə biləcəkləri imtiyaz və immunitetlərə xələl gətirmədən:

a) baş çəkilən dövlətin qanun və normalarına riayət edir;

b) vəzifələrinin qərəzsiz və beynəlxalq xarakteri ilə bir araya sığmayan hər hansı hərəkət və fəaliyyətdən çəkinir.

Maddə 37

1. İngilis, ərəb, ispan, çin, rus və fransız dillərindəki mətnləri bərabər olaraq autentik olan hazırkı Protokol saxlanılması üçün Birləşmiş Millətlər Təşkilatının Baş katibinə təhvil verilir.

2. Birləşmiş Millətlər Təşkilatının Baş katibi hazırkı Protokolun təsdiq edilmiş nüsxələrini bütün dövlətlərə göndərir.

"İşgəncə və digər qəddar, qeyri-insani və ya ləyaqəti

alçaldan rəftar və ya cəza

əleyhinə Konvensiya"nın Fakültativ Protokoluna dair

Azərbaycan Respublikasının

BƏYANATI

Azərbaycan Respublikası bəyan edir ki, o, Ermənistan Respublikası tərəfindən işğal olunmuş ərazilərində Protokolun müddəalarının yerinə yetirilməsinə işğal olunmuş ərazilər azad olunana qədər təminat vermək iqtidarında deyildir (işğal olunmuş ərazilərin sxematik xəritəsi əlavə olunur).
� EMBED Excel.Chart.8 ���








� BMT Baş Məclisinin 18 dekabr 2002-ci il tarixli 57/199 saylı qətnaməsi ilə qəbul edilmiş, 22 iyun 2006-cı il tarixdə, 20 dövlət tərəfindən ratifikasiya edildikdən sonra qüvvəyə minmişdir.


� FP-nin 4-cü maddəsinin 2-ci bəndinin tələblərinə görə, FP�nin məqsədləri üçün azadlıqdan məhrum etmə dedikdə şəxsin hər hansı məhkəmə, inzibati və ya digər orqanın qərarı ilə həbsdə saxlanılmasının və ya azadlıqdan məhrum edilməsinin, yaxud öz iradəsi ilə tərk etmə hüququ olmadan dövlət, yaxud özəl saxlanma yerinə yerləşdirilməsinin istənilən forması başa düşülür.


� FP, maddə 19


� FP, maddə 18(1)


� FP, maddə 20


� “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiya”nın Fakültativ Protokolunun təsdiq edilməsi haqqında Azərbaycan Respublikasının Qanunu (02.12.2008, № 724-IIIQD)


� “İşgəncə və digər qəddar, qeyri-insani və ya ləyaqəti alçaldan rəftar və ya cəza əleyhinə Konvensiya”nın Fakültativ Protokolunun icrasının təmin edilməsi barədə” Azərbaycan Respublikası Prezidentinin Sərəncamı (13.01.2009, № 112)


� “Azərbaycan Respublikasının İnsan hüquqları üzrə müvəkkili (ombudsman) haqqında” Azərbaycan Respublikasının Konstitusiya Qanununda dəyişikliklər edilməsi barədə Azərbaycan Respublikasının Konstitusiya Qanunu (24.06.2011, № 163-IVKQD)


� Konstitusiya Qanunu, maddə 12.2.1; 18-1.2.1


� Konstitusiya Qanunu, maddə 12.2.1


� Azərbaycan Respublikasının Cəzaların İcrası Məcəlləsində dəyişikliklər edilməsi haqqında Azərbaycan Respublikasının Qanunu (20.04.2012, № 324-IVQD); “Psixiatriya yardımı haqqında” Azərbaycan Respublikasının Qanununda dəyişikliklər edilməsi barədə Azərbaycan Respublikasının Qanunu (20.04.2012, № 325-IVQD); Azərbaycan Respublikasının 1994-cü il 23 sentyabr tarixli 886 saylı Qanunu ilə təsdiq edilmiş “Azərbaycan Respublikası Silahlı Qüvvələrinin Qarnizon və qarovul xidmətləri nizamnaməsi”nin “Hauptvaxt haqqında” 4 saylı əlavəsində dəyişiklik edilməsi barədə Azərbaycan Respublikasının Qanunu (20.04. 2012, № 326-IVQD); Azərbaycan Respublikası Nazirlər Kabinetinin 2003-cü il 13 may tarixli 65 nömrəli qərarı ilə təsdiq edilmiş “Açıq və qapalı tipli xüsusi təlim-tərbiyə müəssisələri haqqında Nümunəvi Nizamnamə”də dəyişiklik edilməsi barədə Azərbaycan Respublikası Nazirlər Kabinetinin Qərarı (04.07.2012, № 148); Azərbaycan Respublikasının Ədliyyə Nazirliyinin Kollegiyasının 2011-ci il 29 dekabr tarixli 7-N nömrəli Qərarı ilə təsdiq edilmiş “Cəzaçəkmə müəssisələrinin Daxili İntizam Qaydaları”nda dəyişikliklər edilməsi barədə Azərbaycan Respublikasının Ədliyyə Nazirliyinin Kollegiyasının Qərarı (13.07.2012, № 3�N); Həbs yerlərində saxlanılan şəxslərin hüquq və azadlıqlarının təmin edilməsi haqqında Azərbaycan Respublikasının Qanunu (22.05.2012, № 352-IVQ); “Polis orqanlarının müvəqqəti saxlama yerlərində saxlanılan şəxslərin mühafizəsi və müşayiəti qaydalarına dair Təlimat”ın təsdiq edilməsi haqqında Azərbaycan Respublikasının Daxili İşlər Nazirliyinin Kollegiyasının Qərarı (14.01.2013, № Q1-001-13)


� CİM, maddə 83.5; DİQ, bənd 28.6


� DİQ, bənd 28.11


� Azərbaycan Respublikası Konstitusiyasının 119-cu maddəsinin səkkizinci abzasına uyğun olaraq, "Azərbaycan Respublikasının İnsan hüquqları üzrə müvəkkili (ombudsman) haqqında" Azərbaycan Respublikasının Konstitusiya Qanununda dəyişikliklər edilməsi barədə" Azərbaycan Respublikasının 2011-ci il 24 iyun tarixli 163-IVKQD nömrəli Konstitusiya Qanununun tətbiqi haqqında" Azərbaycan Respublikası Prezidentinin 2011-ci il 8 avqust tarixli 1674 nömrəli Sərəncamının icrası barədə Azərbaycan Respublikası Nazirlər Kabinetinin Sərəncamı (11.09.2012, № 244s)


� “Azərbaycan Respublikasının İnsan hüquqları üzrə müvəkkilinin (ombudsmanın) Aparatının və regional mərkəzlərinin strukturunun təkmilləşdirilməsi haqqında” Azərbaycan Respublikasının İnsan hüquqları üzrə müvəkkilinin (Ombudsmanın) Sərəncamı (14.09.2012, № 247)


�Azərbaycan Respublikasının İnsan Hüquqları üzrə Müvəkkilinin (ombudsmanın) Aparatının İşgəncələrin qarşısının alınması şöbəsi haqqında Əsasnamə (“Azərbaycan Respublikasının İnsan hüquqları üzrə müvəkkilinin (Müvəkkilin) Aparatının və regional mərkəzlərinin strukturunun təkmilləşdirilməsi haqqında” Azərbaycan Respublikasının İnsan hüquqları üzrə müvəkkilinin (ombudsmanın) Sərəncamı (14.09.2012, № 247) ilə təsdiq edilmişdir), bənd 1.9


�Yenə orada, bənd 1.3


�Yenə orada, bənd 2


� “İşgəncələrə və digər qəddar, qeyri-insani yaxud ləyaqəti alçaldan rəftar və cəza növlərinə qarşı Konvensiya”nın Fakültativ Protokolu, maddə 4, hissə 2


� “İşgəncələrə və digər qəddar, qeyri-insani yaxud ləyaqəti alçaldan rəftar və cəza növlərinə qarşı Konvensiya”nın Fakültativ Protokolu, maddə 1 


� Bax: Əlavə 1


� “İşgəncələrə və digər qəddar, qeyri-insani yaxud ləyaqəti alçaldan rəftar və cəza növlərinə qarşı Konvensiya”nın Fakültativ Protokolunun Preambulası 

